
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 

ᐋᑕᒥ ᖁᒻᒧᐊᑦᑐᖅ 

ᔮᓂ ᓂᖏᐅᖓᓐ 

ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᓇᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐃᓄᒃ ᐸᐅᓗᓯ 
 (ᓇᑦᑎᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 
ᒪᓕᒐᓕᕆᓂᕐᒧᑦ 

 
 

 

ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 
(ᐊᕐᕕᐊᑦ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᓇᒡᒐᔾᔭᐅ, ᒫᑦᓯ 23, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ 
ᑕᒑᖅ ᑰᓕ, ᕌᓐ ᐃᐊᓕᐊᑦ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ 
ᐅᑲᓕᖅ, ᐃᓄᒃ ᐸᐅᓗᓯ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ 
ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): 
ᐅᓐᓄᓴᒃᑯᑦ. ᑕᐃᒪ ᐊᐱᕆᔪᒪᓪᓗᒍ 
ᐱᒋᐊᓐᖏᓂᑦᑎᓐᓂ ᑐᒃᓯᐊᕐᓂᒃᑯᑦ 
ᐱᒋᐊᖅᑎᑦᑎᔪᓐᓇᕐᒪᖔᑦ ᒥᔅᑕ ᓂᓐᖓᖅ. ᒥᔅᑕ 
ᓂᓐᖓᖅ. 
 

>>ᑐᒃᓯᐊᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᐅᓐᓄᓴᒃᑯᑦ, 
ᓯᕗᓕᖅᑎ, ᒥᓂᔅᑕᐃᑦ, ᒪᓕᒐᓕᐅᖅᑎᐅᖃᑎᒃᑲᓗ. 
ᐊᒻᒪᑦᑕᐅᖅ ᓄᓇᕘᒥᐅᓕᒫᑦ ᐅᓐᓄᓴᒃᑯᑦ. 
ᑲᑎᒪᔾᔪᑎᔅᓴᑎᓐᓅᕐᓗᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᓄᓇᕘᒧᑦ ᓯᕗᓕᖅᑎ, (ᑐᓵᔨᑎᒍᑦ) ᐊᖓᔪᖅᑳᖅ ᐄᕙ 
ᐋᕆᐊᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 

ᐊᖓᔪᖅᑳᑉ ᐅᖃᐅᓯᖓ 027 - 3(1): ᖁᔭᓐᓇᒦᒃ 
ᒥᑦᑎᑕᒪᓕᒻᒥᐅᑦ (ᐋᕆᐊᒃ) 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᓇᖏᖅᓯᕗᖓ ᒫᓐᓇ ᐅᖃᕈᒪᓪᓗᖓ 
ᖁᔭᓐᓇᒦᕈᒪᓪᓗᖓ ᒥᑦᑎᒪᑕᓕᒻᒥᐅᓄᑦ.  
 

ᑕᐃᒪ ᐅᓪᓗᑐᐃᓐᓇᐅᑎᓪᓗᒍ ᖃᔅᓯᑲᓪᓚᐅᓪᓗᑕ 
ᑕᑉᐸᐅᓐᖓᓚᐅᕋᑦᑕ ᒪᑐᒥᖓ ᐱᔾᔪᑎᖃᖅᖢᑕ  
ᓄᓇᕗᑦ ᖁᓕᒋᓕᖅᑕᖓᓂᑦ 
ᖁᕕᐊᓲᑎᖃᕆᐊᖅᑐᖅᖢᑕ  
ᑕᑉᐸᐅᖓ. ᑖᓐᓇ ᒪᓕᒐᓕᐅᖅᑎ ᖁᓪᓗᖅᑐᒥᑦ 
ᐊᒻᒪᑦᑕᐅᖅ ᒪᓕᒐᓕᐅᖅᑎ ᐊᕐᕕᐊᓂᑦ ᐃᓚᒋᓪᓗᒋᑦ 
ᐊᒻᒪᑦᑕᐅᖅ, ᒪᓕᒐᓕᐅᖅᑎᒋᔭᐅᔪᖅ ᑕᑉᐱᑲᓂ 
ᒥᑦᑎᒪᑕᓕᒻᒥ ᔭᐃᒻᔅ ᐊᕐᕚᕐᓗᒃ ᐃᓚᒋᓪᓗᑎᒍᑦ. 
ᖁᔭᒋᔪᒪᒻᒪᕆᑦᑕᕗᑦ ᑕᒪᑐᒥᖓ 
ᐋᖅᑭᓱᐃᑦᑎᐊᖅᓯᒪᓚᐅᕐᒪᑕ 
ᖁᕕᐊᓲᑎᒋᓂᐊᖅᑕᑎᓐᓂᑦ.  
 

ᓂᕆᕕᔾᔪᐊᖅᑐᒻᒪᕆᐅᓚᖅᐳᒍᑦ ᑕᑉᐱᑲᓂ 
ᒪᑦᑖᑭᒃᓴᕐᓇᑕᓗ ᐊᒻᒪᓗᑦᑕᐅᖅ 

ᐋᖅᑭᒃᓯᓯᒪᓚᐅᕐᒥᒻᒪᑕ ᓂᕆᓛᖅᑎᓪᓗᒋᑦ 
ᒧᒥᕐᓂᐊᕐᒪᑕ ᒧᒥᕕᒃᒧᐊᓚᐅᕆᕗᑦ. ᐊᒻᒪ cake-
ᑕᖃᓚᓇᐅᕐᓯᒻᒪᑦ ᖁᓕᓂᑦ ᑐᑭᖃᖅᖢᑎᒃ ᐊᕐᕌᒍᑦ 
ᖁᓖᑦ ᐊᓂᒍᕐᓂᖏᓐᓂᒃ. ᐊᒻᒪᓗᑦᑕᐅᖅ ᑖᒃᑯᐊ 
ᖁᕕᐊᓲᑎᒋᓚᐅᕆᕙᕗᑦ ᐊᕐᕌᒍᓕᑯᓗᐃᑦ ᖁᓕᓂᒃ 
ᑕᑉᐱᑲᓂ ᒥᑦᑎᒪᑕᓕᒻᒥᑦ, ᐃᓕᓴᕆᓪᓗᑎᒍᓗ ᑖᓐᓇ 
ᑕᐱᓴ ᐱᑦᑎᐅᓛᖅ, ᒥᑦᑎᒪᑕᓕᒻᒥᐅᑕᖅ ᓄᓇᕘᒥᑦ 
ᓯᕗᓪᓕᖅᐸᐅᓪᓗᓂ ᐃᓅᓚᐅᖅᓯᒪᓂᖓ ᐊᐃᐳᕈ 1, 
1999-ᖑᑎᓪᓗᒍ. 
 

ᐅᖃᖅᑎᑦᑎᔩ, ᐊᒻᒪᑦᑕᐅᖅ ᑕᑉᐱᑲᓃᑎᓪᓗᑕ 
ᑕᑉᐱᑲᓂ ᒥᑦᑎᒪᑕᓕᒻᒥᐅᑦ ᖁᔭᓕᔪᒪᓚᐅᕐᒥᒐᑦᑎᒍ 
ᑕᒪᒃᑯᓂᖓ ᐃᓄᐃᑦ ᐃᓕᖅᑯᓯᖏᓐᓂᒃ ᐃᓄᐃᑦ 
ᖃᐅᔨᒪᔭᖏᓐᓂᒃ ᐊᑐᖅᖢᑎᒃ 
ᐱᓕᕆᑦᑎᐊᖅᑐᒻᒪᕆᐅᓚᐅᕐᒪᑕ ᑖᒃᑯᓂᖓ 
ᐊᔪᖅᓯᓯᒪᓚᐅᖅᑐᓂᒃ ᕿᓚᓗᒐᕐᓂᒃ ᑲᒪᒋᔭᐅᑎᓪᓗᒍ 
ᑕᒪᓐᓇ ᐅᑭᐅᖑᕋᑖᖅᑐᖅ. ᑖᓐᓇ 
ᓂᕈᐊᖅᑕᐅᓯᒪᔪᖅᑕᐅᖅ ᐊᕐᕕᐊᓄᑦ, ᐅᕙᖓᓗ 
ᑐᓂᓯᓚᐅᕋᓐᓄᒃ ᑖᒃᑯᓄᖓ ᒥᑦᑎᒪᑕᓕᖕᒥᐅᑦ 
ᐆᒪᔪᕐᓂᐊᖅᑎᒃᑯᖏᓐᓄᑦ. 
ᐱᓕᕆᑦᑎᐊᕐᓂᕆᓚᐅᖅᑕᖓ ᑕᒪᓐᓇ 
ᐃᓕᓴᕆᓪᓗᑎᒍᑦ.  
 

ᐊᒻᒪᑦᑕᐅᖅ ᓱᓕ ᖃᐅᑎᓪᓗᒍ, ᓯᕙᑖᕐᕕᒻᒥᑦ ᑖᓐᓇ 
ᐅᓪᓗᑦᑎᐊᕙᐅᓚᐅᕆᕗᖅ ᐱᒋᐊᕈᑎᒋᓪᓗᒍ 
ᐅᓪᓛᖓᒍᑦ ᑕᐃᑯᖓ ᐅᔭᕋᓐᓂᐊᕐᕕᒻᒧᑦ ᓄᓘᔮᖕᓄᑦ 
ᑕᑯᔭᖅᑐᖅᑎᑕᐅᔪᓐᓇᓚᐅᕋᑦᑕ ᑕᕐᐱᑲᓂ 
ᖃᓄᐃᑦᑑᓂᖓᓐᓂᒃ. ᑕᒪᑐᒥᖓ 
ᑐᑭᓯᕚᓪᓕᒻᒪᕆᓚᐅᖅᐳᒍ ᐊᒻᒪ ᐅᑎᕐᒥᒐᑦᑕ 
ᒥᑦᑎᒪᑕᓕᖕᒧᑦ, ᑲᑎᒪᖃᑎᖃᕆᓪᓗᑕ 
ᒪᐃᔪᒋᔭᖓᓐᓂᒃ ᒥᑦᑎᒪᑕᓕᖕᒥᐅᑦ ᐊᒻᒪᓗ 
ᑲᑎᒪᔨᖏᓐᓂᒃ ᐅᖃᖃᑎᖃᖅᖢᑕ ᑲᑎᒪᑎᓪᓗᒋᑦ 
ᐊᒻᒪᑦᑕᐅᖅ ᐃᓐᓇᕆᔭᖏᓐᓄᑦ ᑭᒡᒐᖅᑐᖅᑎᖏᓐᓂ 
ᑲᑎᒪᖃᑎᖃᕆᓪᓗᑕ. 
 

ᐅᖃᖅᑎᑦᑎᔩ, ᑖᓐᓇ ᒥᓂᔅᑕᐃᑦ ᐅᖃᓚᐅᕐᒪᑕ 
ᑕᒪᑐᒪᓂ ᐊᕐᕌᒍᒋᔭᑦᑎᓐᓂᑦ ᓄᓇᓕᓕᒫᓄᑦ 
ᐳᓛᕆᐊᖃᑦᑕᕈᒪᒐᑦᑕ ᑕᒪᒃᑯᓂᖓ 
ᐃᓱᒫᓘᑎᒋᔭᖏᓐᓂᒃ ᐅᖃᐅᓯᔅᓴᖏᓐᓂᓪᓗ 
ᑐᓴᕆᐊᖅᑐᒃᑲᓐᓂᕐᓗᑕ ᐃᑲᔪᖅᑐᒃᑲᓐᓂᕐᓗᒋᓪᓗ 
ᓄᓇᓖᑦ ᐃᒻᒥᓐᓂᒃ ᐱᓕᒻᒪᔅᓴᒃᑲᓐᓂᕆᐊᖃᕐᓂᖓᓂᒃ 
ᓲᕐᓗ empowering solutions-ᖑᓗᑎᒃ 
ᖃᓪᓗᓈᖅᑎᑐᑦ. ᑕᒪᓐᓇ ᐊᕐᕌᒍ 10-ᒋᓕᖅᑕᖓᓐᓂᒃ 
ᐊᑐᖅᑎᓪᓗᑕ ᑕᐃᒪᓐᓇᐃᓕᐅᕈᑎᒋᓗᒍ ᑕᒪᓐᓇ 
ᐊᑲᐅᑦᑎᐊᒻᒪᕆᓐᓂᐊᕐᒪᑦ ᓄᓇᓕᓐᓅᖃᑦᑕᕐᓗᑕ 
ᐊᒻᒪᓗ ᖁᔭᓕᒃᑲᓐᓂᕈᒪᕗᖓ ᐅᖃᖅᑎᑦᑎᔩ, 
ᒥᑦᑎᒪᑕᓕᒻᒥᐅᓂᒃ ᑕᕝᕙᓐᖓᑦ ᐱᒋᐊᖅᑎᑦᑎᓚᐅᕐᒪᑕ 
ᓄᓇᕗᑦ ᖁᓕᒋᓕᖅᑕᖓᓐᓂᒃ ᐊᕐᕌᓂᒃ 
ᖁᕕᐊᓲᑎᖃᕐᓂᕐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᑐᑐ. 
 
ᐊᖓᔪᖅᑳᑉ ᐅᖃᐅᓯᖓ 028 - 3(1): ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᑦ 
ᑮᓇᐅᔭᖅᑖᕆᓯᒪᔭᖏᑎᒍᑦ 
ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᑦ 
ᐱᓕᕆᐊᖅ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓂᑯᕕᑉᐳᖓ ᑕᕝᕙᓂ ᒪᓕᒐᓕᐅᕐᕕᒻᒥ 
ᒥᓂᔅᑕᐅᓪᓗᖓ ᓄᓇᕘᒥᑦ ᐃᒡᓗᓕᕆᔨᕐᔪᐊᒃᑯᓐᓄᑦ. 
ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᑎᓂᒃ 
ᑲᔪᓯᑦᑎᐊᖃᑦᑕᕐᓂᖓᓂᒃ ᓄᓇᕗᒻᒥᑦ 
ᐃᒡᓗᓕᐅᕐᓂᕐᒧᑦ ᐃᓕᓐᓂᐊᖅᐸᑦᑐᑦ. 
 
ᐅᖃᖅᑏ, ᐱᒋᐊᓕᖅᑎᓪᓗᒍ ᓄᓇᕗᒻᒥ 
ᐃᒡᓗᓕᐅᖅᐸᓪᓕᐊᑎᓪᓗᒋ ᐃᒡᓗᓕᕆᔨᕐᔪᐊᒃᑯᑦ 
ᓴᖅᑮᓚᐅᕐᒪᑕ ᐃᖅᑲᓇᐃᔭᖅᑎᑦᑎᓗᑎᒃ 
ᐃᓕᓐᓂᐊᑎᑦᑎᓗᑎᓪᓗ ᐊᔪᕈᓐᓃᖅᓴᓂᐊᖅᑐᓂᒃ 
ᐃᒡᓗᓕᐅᕐᓂᕐᒧᑦ. ᒫᓐᓇᐃᓛᒃ 51-ᖑᔪᑦ 
ᑎᑎᕋᖅᓯᒪᔪᑦ ᐃᓕᓐᓂᐊᓯᓐᓈᖅᑐᑎᒃ 
ᐃᖅᑲᓇᐃᔭᖅᑐᓐ ᐃᒡᓗᓕᐅᖅᑐᓂᒃ ᑕᒫᓂ ᓄᓇᕘᒥᑦ. 
ᑕᕝᕙᓐᖓᓪᓗ ᒪᕐᕉᒃ ᐊᕐᓇᐅᓪᓗᑎᒃ, 
ᓇᓗᓇᐃᒃᑯᑕᖅᑖᕋᓱᑦᑐ ᐊᔪᓐᖏᓕᓴᕐᓂᕐᒧᑦ 
ᓇᓗᓇᐃᒃᑯᑕᖅᑖᕐᓗᑎᒃ. ᐅᖃᖅᑏ, ᑕᕝᕙᓐᖓᑦ 51-
ᖑᔪᓂᒃ ᑖᒃᑯᐊ ᓄᓇᑖᖃᑕᐅᓯᒪᔪᐃᓐᓇᐃᑦ 
ᓄᓇᕘᒻᒥᑦ ᓄᓇᑖᕐᓂᕐᒧᑦ ᐊᖏᖃᑎᒌᒍᒻᒥᑦ.  
 
ᒫᓐᓇᐅᔪᖅ ᖁᔭᓐᓇᒦᕈᒪᔭᒃᑲ ᑲᑐᔾᔨᓗᑎᒃ 
ᐱᓕᕆᖃᑦᑕᕐᓂᕆᔭᖏᑦ ᐃᒡᓗᓕᕆᔨᕐᔪᐊᒃᑯᑦ, 
ᓄᓇᕘᒥᑦ ᓯᓚᑦᑐᖅᓴᕐᕕᒃ ᐊᒻᒪᓗ 
ᐃᓕᓐᓂᐊᖅᑐᓕᕆᔨᒃᑯᓐ. 
ᐱᕕᖃᖅᑎᑦᑎᒍᓐᓇᓐᖑᐊᑕᓯᓐᓇᖅᐸᒻᒪᑕ 
ᐊᔪᕈᓐᓃᖅᑎᒃᑲᓐᓂᕋᓱᒃᑐᒋᑦ ᐃᖅᑲᓇᐃᔭᕈᓐᓇᖅᑐᑦ 
ᓄᓇᕗᒻᒥ.  
 
ᐅᖃᖅᑏ, ᓄᓇᕘᒥᑦ ᓯᓚᑦᑐᖅᓴᕐᕕᒃ 17-ᖑᔪᓂᒃ 
ᐱᓚᒻᒪᔅᓴᓂᕐᒧᑦ ᐃᓕᓐᓂᐊᖅᑎᑦᑎᓛᖅᑐᑦ 2008-
2009, ᑖᒃᑯᓄᖓᒃᑲᓐᓂᖅ ᖁᓕᐅᔪᑦ 
ᐃᓕᓐᓂᐊᖅᑎᑦᑎᓚᐅᕐᒥᔪᑦ 2007-ᒥᑦ. 
ᐱᓕᒻᒪᔅᓴᓂᐅᔪᑦ ᓇᓗᓇᐃᖅᓯᔪᑦ ᐊᔅᓱᕈᓐᓂᖓᓂᒃ 
ᓯᓚᑦᑐᖅᓴᕐᕕᒃ ᐃᑲᔪᖅᑐᐃᓂᖏᓐᓄᑦ 
ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᔅᓯᓐᓈᑦ. 
ᐃᓕᓐᓂᐊᖅᑐᓕᕆᔨᒃᑯᑦ  

ᐊᔅᓱᕈᑦᑎᐊᖃᑦᑕᕐᒥᔪᑦ ᐃᑲᔪᖅᑐᐃᓪᓗᑎᒃ ᑖᒃᑯᓂᖓ 
ᓄᓇᕗᒻᒥ ᐃᖅᑲᓇᐅᔭᖅᑐᓄᑦ. ᐊᒻᒪᓱᓕ ᐅᖃᖅᑏ, 
ᐃᓕᓴᕆᔪᒪᒻᒥᔭᒃᑲ ᐃᒡᓗᓕᕆᔨᕐᔪᐊᒃᑯᑦ 
ᐱᓕᕆᓯᒪᓂᕆᔭᖏᑦ ᐱᕕᖃᖅᑎᑦᑎᓪᓗᑎᒃ ᑖᒃᑯᓄᖓ 
ᓄᑖᓄᑦ ᐃᓕᓐᓂᐊᖅᑐᓄᑦ ᐃᖅᑲᓇᐃᔭᖅᑐᓄᑦ 
ᐊᒻᒪᓗ ᐃᑲᕐᕋᒥᓂᒃ ᓄᐊᑦᑎᕙᓪᓕᐊᓕᖅᑎᓪᓗᒋᑦ 
ᐃᓕᓴᕆᔭᐅᔾᔪᑎᑖᕆᓂᐊᖅᑕᖓᓄᑦ. 
 
ᐅᖃᖅᑏ, ᑕᐃᒪᓕ ᑕᒪᒃᑯᐊ ᐊᒃᓱᕉᑕᐅᑎᓪᓗᒋᑦ 
ᐊᒥᓲᓂᖅᓴᐃᑦ ᐃᓪᓗᓕᐊᖑᔪᑦ 
ᐃᖅᑲᓇᐃᔭᖅᑎᖃᓕᖅᑐᑦ 60-ᐳᓴᖏᓐᓂ ᐃᓄᓐᓂᑦ.  
 
ᐃᓪᓗᓕᕆᔨᕐᔪᐊᐊᒃᑯᑦ ᐱᓕᕆᖃᑎᖃᖅᑐᑎᑦ 
ᐃᓕᓐᓂᐊᖅᑐᓕᕆᔨᒃᑯᓐᓂ, ᓯᓚᑦᑐᖅᓴᕐᕕᒻᒥᓗ 
ᐊᔅᓱᕈᓐᓇᓂᐊᖅᑐᑦ ᐃᑲᔪᕐᓗᑎᑦ 
ᐊᔪᕈᓐᓃᓴᖅᑎᑦᑎᓂᕐᒧᑦ ᓇᓗᓇᐃᒃᑯᑕᖅᑖᓂᕐᒧᑦ 
ᐃᖅᑲᓇᐃᔭᖅᑎᓂᑦ ᐊᒻᒪᓗ ᓯᕕᑐᔪᒧᑦ 
ᐃᖅᑲᓇᐃᔭᕈᓐᓇᓂᐊᕐᖓᑕ ᓄᓇᕗᒻᒥᐅᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᓯᐅᑦᓴᒃ 
 
ᐊᖓᔪᖅᑳᑉ ᐅᖃᐅᓯᖓ 029 - 3(1): 

ᖁᔭᒋᔭᐅᓂᖏᑦ ᐃᓕᓐᓂᐊᖅᑏᑦ 
ᐱᓕᕆᓂᖏᓐᓄᑦ 10-ᒋᔭᖓᓂᒃ ᐊᕐᕌᒍᑕᒫᑦ 
ᕿᑎᕐᒥᐅᑦ ᓇᒻᒥᓂᖃᖅᑐᑦ 
ᓴᖅᑭᔮᖅᑎᑦᑎᑎᓪᓗᒋᑦ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᐱᒋᔪᒪᔭᒃᑲ ᐃᖃᓗᑦᑑᑦᑎᐊᒥ 
ᓂᕿᓕᐅᕐᓂᕐᒧᑦ ᐃᓕᓐᓂᐊᓛᖅᑐᑦ ᑕᕝᕙᓂ 
ᖁᓕᒋᔭᖓᓂᑦ ᐊᕐᕌᒍᑕᒫᑦ ᕿᑎᕐᒥᐅᓂᑦ 
ᓴᖅᑭᔮᖅᑎᑦᑎᑎᓪᓗᒋᑦ ᕕᕝᕗᐊᕆ 17-ᒥ 18-ᒥᓗ 
ᑕᖅᑭᐅᓚᐅᖅᑐᒥᑦ. 
 
ᒪᑐᓕᖅᑎᓪᓗᒋᑦ ᓇᓚᐅᑦᑖᑎᑦᑎᓪᓗᑎᑦ ᒫᓕ ᑲᐅᓲᓂ,  

ᐱᐊᓂᑎᒃᑕ ᖃᔭᐃᑦᑐᖅ, ᕘᓇ ᐃᕼᐊᓗᐊᒃ, ᐃᓕᓴᐱ 
ᑎᒍᒥᐊᖅ, ᐋᒡᓂᔅ ᐊᒃᑭᑯᖕᓇᖅ, ᐊᒻᒪ ᑎᕙᓂ ᐳᐊᑕ. 
ᐃᖅᑲᓇᐃᔭᖅᑎᖓᓗ ᐋᓐᑎ ᐳᐃᓴᓐ 
ᖁᕕᐊᒋᔭᐅᒻᒪᕆᓚᐅᖅᑐᑦ ᑕᐃᑲᓃᖃᑕᐅᔪᓕᒫᓄᑦ. 
 
ᖁᓕᖓᓐᓂᑦ ᓴᖅᑭᔮᖅᑎᑦᑎᓂᖅ ᕿᑎᕐᒥᐅᓂᑦ 
ᑲᑎᑎᑦᑎᓚᐅᕐᖓᑕ  ᑭᒡᒐᑐᖅᑐᓂᑦ 
ᒐᕙᒪᑐᖃᒃᑯᓐᓂᑦ, ᓄᓇᕗᒻᒥ ᐱᓕᕆᕕᐅᔪᓂᑦ, 
ᓇᒻᒥᓂᖃᖅᑐᑦ, ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᑕᒫᓂ. 
ᑕᐃᒃᑯᐊ ᑕᐃᒪᐃᑦᑐᓂᑦ 
ᐃᖅᑲᓇᐃᔭᕆᐊᖃᖃᑦᑕᖅᓯᒪᑎᓪᓗᑕ ᐊᒃᓱᐊᓗᒃ 
ᓂᕿᓕᐅᕆᐊᖃᓲᖑᒻᒪᑕ.  
 
ᐅᖃᖅᑏ, ᑖᓐᓇ ᐃᓕᓐᓂᐊᑎᑦᑎᕙᑦᑐᖅ 
ᓂᕿᓕᐅᕆᐅᖅᓴᓂᕐᒧᑦ ᖃᓄᐃᓘᕐᕕᐅᔪᓂᑦ. 
ᐱᓗᐊᖅᑐᒥᑦ ᐅᔭᕋᓐᓂᐊᕐᕕᐅᔪᓂᑦ ᐊᓯᖏᓐᓂᓗ 
ᖃᓄᐃᓘᕐᕕᐅᔪᓂᑦ ᐃᓕᓐᓂᐊᖅᑎᑕᐅᑎᓪᓗᒋᑦ 
ᑖᒃᑯᐊ ᐃᓕᓐᓂᐊᖅᑎᐅᔪᑦ ᐃᒫᒃ 
ᐃᖅᑲᓇᐃᔮᖅᑖᕈᓐᓇᖅᓯᕙᑦᑐᑦ.  
 
ᐃᓕᓐᓂᐊᖅᑏᑦ ᐅᓪᓗᓕᒫᖅ ᐅᓐᓄᓕᒫᕐᓘᓐᓃᑦ 
ᐱᓕᕆᖃᑦᑕᓚᐅᖅᑐᑦ ᑕᐃᒃᑯᐊ ᓴᖅᑭᔮᖅᑎᑦᑎᔪᑦ 
ᖃᐃᖁᔭᐅᓯᒪᔪᓪᓗ ᓂᕆᑦᑎᐊᕋᓗᐊᕐᒪᖔᑕ. 
ᐅᐱᒋᑦᑎᐊᕙᑦᑕᕗᑦ ᐊᒻᒪᓗ ᓄᓇᕗᒻᒥ 
ᓯᓚᑦᑐᖅᓴᕐᕕᒻᒥ ᐃᓚᐅᖃᑕᐅᓚᐅᕐᖓᑕ 
ᐅᐱᒋᓪᓗᒋᓪᓗ. 
 
ᐅᖃᖅᑏ, ᑖᓐᓇ ᓂᕿᓕᐅᕆᐅᖅᓴᓂᖅ 
ᐱᓕᕆᕕᐅᔪᓂᑦ ᐱᒋᐊᓛᕐᒥᔪᖅ ᒫᑦᓯ 23, 2009. 
ᑕᐃᒃᑯᐊ ᐱᓇᓱᐊᖃᑕᐅᔪᒪᔪᑦ ᑕᒪᔅᓱᒧᖓ  
ᓯᓚᑦᑐᖅᓴᕐᕕᒥᓂᑦ ᐅᖃᕈᓐᓇᖅᑐᖅ ᑖᔅᓱᒧᖓ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 030 - 3(1): 

ᑎᑎᖅᑐᒐᐅᔭᕐᓂᕐᒧᑦ ᖃᕆᓴᐅᔭᓕᕆᓂᕐᒧᓪᓗ 
ᐃᓕᓐᓂᐊᕈᑎᒃ ᐊᖅᓴᕐᓃᑦ 
ᐃᓕᓐᓂᐊᕐᕕᖓᓐᓂ (ᑕᐹᖅᔪᒃ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᓐᓄᓴᒃᑯᑦ 
ᐊᓐᓄᕌᖃᑎᒃ, ᐅᖃᖅᑎᑦᑎᔩ. 
ᖃᕋᓴᐅᔭᓕᕆᓚᐅᕐᓂᐊᕋᒪ ᖃᐅᔨᓚᐅᖅᓯᒪᓪᓗᖓ 
ᒪᒃᑯᒃᑐᕐᔪᐊᕈᓘᓪᓗᖓ ᖃᕆᑕᐅᔭᕐᒥᑦ 
ᐊᒃᑐᖅᓯᓇᓲᓕᕋᑖᖅᑐᖓ ᑲᐸᑦᑐᐊᓘᓚᐅᖅᓯᒪᒐᒪ. 

ᐅᑯᐊᓕ ᐅᓂᒃᑲᐅᓯᕆᓛᖅᑕᖏᑦ 
ᐊᔾᔨᒋᓐᖏᕕᒡᔪᐊᕐᒪᒋᑦ. 
 
ᐅᖃᖅᑎᑦᑎᔩ, ᐅᓪᓗᒥ ᐅᓇ ᓇᖏᖅᓯᔾᔪᑎᒋᔭᕋ 
ᑖᒃᑯᓄᖓ ᑐᓴᖅᑕᐅᖁᒧᑦ ᑕᐃᒪ ᐅᓪᓗᓂᑦ 
ᐱᖓᓱᓂᑦ ᐃᓕᓐᓂᐊᖅᑐᖃᓚᐅᕐᒪᑦ 
ᑎᑎᖅᑐᕋᐅᔭᓂᕐᒧᓪᓗ ᖃᕋᓴᐅᔭᓕᕆᓂᕐᒧᓪᓗ 
ᑕᕝᕙᓂ ᐊᖅᓴᕐᓃᑦ ᐃᓕᓐᓂᐊᕐᕕᖓᓂ ᐃᖃᓗᖕᓂ 
ᐅᑭᐅᒃᓵᖑᓚᐅᖅᑐᖅ. 
 
ᑕᒪᓐᓇ ᑎᑎᖅᑐᕋᐅᔭᕐᓂᒧᓪᓗ ᖃᕋᓴᐅᔭᓕᕆᓂᕐᒧᓪᓗ 
ᐱᓕᕆᐊᖑᔪᖅ ᖃᓪᓗᓈᑐᓈᓯᑦ 
ᑕᐃᒍᖅᑕᐅᑦᑎᐊᑯᓘᔭᖅᖢᓂ IGNiting ᓲᕐᓗ 
ᐃᑭᑎᑦᑎᕙᓪᓕᐊᓂᖅ ᑕᐃᒫᒃ ᑐᑭᖃᖅᑎᑕᐅᔪᖅ 
ᑕᒪᒃᑯᓄᖓ ᓲᕐᓗ ᖃᕋᓴᐅᔭᓕᕆᓂᕐᒧᓪᓗ 
ᑕᒪᒃᑯᓄᖓ ᐃᓕᓴᖅᑐᓄᑦ ᑕᒪᒃᑯᐊ 
ᐊᔪᕈᓐᓃᖅᐸᓪᓕᐊᔪᓐᓇᖁᓪᓗᒋᑦ ᑕᒪᒃᑯᐊ ᓲᕐᓗ 
ᐱᔭᕆᐊᑐᔪᐊᓘᖅᑰᔨᔫᒐᓗᐊᓄᑦ. ᑕᒪᓐᓇᐃᓛᒃ 
ᒪᕐᕈᐊᑎᖅᑕᐅᓯᒪᓂᑰᓕᓚᐅᕐᒪᑦ ᓯᕗᓪᓕᕐᒥᑦ 
ᖃᐅᓱᐃᑦᑐᒥᑦ 2006-ᖑᑎᓪᓗᒍ ᑕᒪᓐᓇ 
ᐃᓕᓴᔾᔪᑕᐅᕌᓪᓚᓚᐅᖅᓯᒪᓐᓂᖅᖢᓂᑦ. ᑕᒪᓐᓇ 
ᐋᖅᑭᓲᖅᑕᐅᓂᑰᖕᒪᑦ ᑮᓇᐅᔭᖃᐅᑎᖃᕐᕕᖕᒥ Royal 
Bank-ᑯᓐᓄᑦ (ᕈᐃᔭᓪ ᑮᓇᐅᔭᒃᑯᕕᒃ) ᐊᒻᒪ 
ᑕᒪᒃᑯᓄᖓ ᓲᕐᓗ ᑎᑎᕋᕐᕕᐅᑉ, ᒪᑯᓄᖓ 
ᐱᓕᕆᔾᔪᑎᖏᓐᓄᑦ IBM-ᑯᓐᓄᑦ ᓴᓇᕙᒃᑐᓄᑦ. 
ᑕᒪᒃᑯᐊ ᓲᕐᓗ ᐃᑲᔪᖅᓱᐃᒻᒪᕆᓚᐅᖅᓯᒪᖕᒪᑕ 
ᖃᕋᓴᐅᔭᓕᕆᓂᖅ ᖃᓄᖅ ᑕᒪᒃᑯᐊ 
ᐊᑐᖅᑕᐅᓲᖑᖕᒪᖔᑕ ᓄᓇᖃᖅᑳᖅᓯᒪᔪᓄᓪᓗ 
ᐃᓄᖕᓄᓪᓗ ᑐᕌᖓᒐᓗᐊᖅᖢᑎᑦ ᑕᒫᓂ ᑲᓇᑕᒥ. 
 
ᐅᖃᖅᑎᑦᑎᔩ, ᐅᑐᐱᕆ 8-ᒥᑦ 10-ᒧᑦ ᐊᕙᑎᒻᒪᕇᑦ 
ᑖᒃᑯᐊ ᐃᓕᓐᓂᐊᓂᕐᒥᓂᒃ ᓇᓗᓇᐃᒃᑯᑕᓕᑦ 
ᐊᔪᖏᓐᓂᖏᓐᓂ 6, 7 ᐊᒻᒪᓗ 8 ᑕᒪᒃᑯᓂᖓ 
ᖃᐅᔨᓴᒻᒪᕆᓚᐅᖅᐳᑦ ᐃᓕᓐᓂᐊᖅᑎᑕᐅᓪᓗᑎᑦ 
ᓯᕗᓪᓕᖅᐹᒥᑦ ᐅᓪᓗᖓᓂ. ᑖᒃᑯᐊ ᓲᕐᓗ 
ᑐᓂᔭᐅᓚᐅᖅᐳᑦ ᑕᒪᒃᑯᓂᖓ ᖃᕆᓴᐅᔭᐃᑦ 
ᑕᒪᒃᑯᓂᖓ ᓲᕐᓗ ᐃᕐᕋᕕᖏᑦ ᖃᓄᖅ 
ᐊᐅᓚᓲᖑᖕᒪᖔᑕ ᐃᓗᓕᑯᓘᔭᖏᑦ ᖃᓄᖅ 
ᐊᐅᓚᓲᖏᖕᒪᖔᑕ  ᖃᓄᕐᓗ 
ᐋᖅᑭᒃᓱᐃᔪᖃᕈᓐᓇᕋᔭᕐᒪᖔᑦ. ᐊᒻᒪᓗ ᑕᒪᒃᑯᐊ 
ᐱᓕᕆᐊᖑᕈᓘᔭᖅᖢᑎᒃ ᖃᕆᓴᐅᔭᖅ ᑖᓐᓇ 
ᐊᑐᖅᑕᐅᓪᓗᑎᒃ ᐃᑭᑎᑦᑎᐊᓪᓚᒍᓐᓇᖅᐸᒡᖢᑎᓪᓗ 
ᐹᒥᓪᓗ ᓯᕙᓂᖅᑎᑦᑎᐊᓪᓚᒍᓐᓇᖅᖢᑎᒃ 
ᖁᖅᑯᐊᕈᑎᕈᓗᓐᓂᓪᓗ ᓂᓪᓕᑦᑎᖅᑎᐊᓪᓚᒃᐸᖦᖢᑎᒃ.  
ᖃᕆᓴᐅᔭᖅ ᑕᐃᓐᓇ ᐊᑐᖅᖢᑎᒍ 
ᐅᐊᑲᓪᓚᒡᓚᕈᓘᓚᐅᕐᒥᖕᒪᑦ. ᐅᖃᖅᑎᑦᑎᔩ, ᑖᒃᑯᐊ 
ᐱᒃᑯᓇᕐᓚᐅᖅᑐᑦ ᓄᑕᕋᑯᓘᒐᓗᐊᕐᖢᑎᒃ ᑖᑦᓱᒥᖓ 
ᐊᔪᕈᓐᓃᓴᖅᑎᑕᐅᕈᓗᓚᐅᕐᓂᕐᒪᑕ.  

ᖃᐅᑎᓪᓗᒍ ᑖᒃᑯᐊ ᐃᓕᓴᖅᑐᑦ ᐅᓐᓄᓴᒃᑯᑦ ᓇᖕᒥᓂᖅ 
ᓴᓇᑎᑖᓐᓅᓚᐅᖅᐳᑦ ᑕᒪᒃᑯᐊ ᖃᕆᓴᐅᔭᐅᑉ ᐃᓗᐊᓐᓂ 
ᖃᓄᖅ ᑐᕌᕐᕕᐅᖃᑦᑕᕈᓐᓇᐅᑎᒃᓴᖏᓐᓂᒃ, ᖃᓄᕐᓗ 
ᐋᖅᑭᑦᓱᖅᑕᐅᓲᖑᒻᒪᖔᑕ, ᐊᒻᒪᓗ ᐅᓇ 
ᐅᔾᔨᕆᔭᐅᑎᑕᐅᒋᐊᓐᖑᐊᓚᐅᕐᓱᓂ ᖃᕆᓴᐅᔭᑎᒍᑦ 
ᑖᓐᓇ ᖃᓄᖓᓴᖅᑐᕐᔪᐊᖑᖃᑦᑕᕐᒪᑕ ᐃᓛᓐᓂ ᑕᒪᒃᑯᐊ 
ᓄᑕᕋᐅᖃᑎᒥᓄᑦ ᖃᕋᓴᐅᔭᐃᑦ ᐊᑐᕐᖢᒋᑦ 
ᖃᓄᖓᓴᖅᑖᓗᒋᓪᓗᒋᑦ ᑕᒪᓐᓇᓗ ᖃᓄᖅ 
ᑕᐃᒪᓐᓇᐃᖏᔾᔫᒥᔪᓐᓇᕋᔭᕐᒪᖔᖅ ᑕᒪᒃᑯᐊ 
ᐅᔾᔨᖅᑐᑕᐅᔭᕆᐊᖃᖅᑐᑦ ᑕᒪᒃᑯᐊ 
ᓇᓗᓇᐃᖅᑕᐅᓯᐊᒻᒪᕆᓚᐅᖅᐳᑦ.  
 

ᐅᖃᖅᑎᑦᑎᔩ, ᐅᓪᓗᓂ ᐱᖓᓱᓂᒃ ᑕᒪᓐᓇ 
ᐃᓕᓐᓂᐊᖅᑐᑦ ᐃᓕᓴᖅᑐᓂᓛᒃ 
ᓴᓇᔪᓐᓇᖅᓯᓚᐅᕐᒥᔪᕐᓘᓐᓃᑦ ᑕᒪᒃᑯᓄᖓ 
ᐋᖅᑭᑦᓱᒐᑯᓗᓐᓄᑦ ᐃᓄᓐᖑᐊᓄᑦ robots-
ᖑᓂᕋᖅᑕᐅᔪᓄᑦ ᑕᒪᒃᑯᐊᓗ 
ᐊᐅᓚᑎᑕᐅᔪᓐᓇᖅᐸᓵᕐᖢᑎᒡᓘᓐᓃᑦ 
ᐅᖓᓯᒃᑲᓗᐊᕐᖢᑎᒃ ᑕᒪᒃᑯᐊ ᓲᕐᓗ ᐃᓕᓴᖅᑐᑦ 
ᑕᒪᒃᑯᓂᖓ ᓲᕐᓗ ᐅᔾᔨᕈᓱᑉᐹᓪᓕᒻᒪᕆᓚᐅᖅᐳᑦ 
ᐃᑲᔪᕈᓐᓇᖅᐹᓪᓕᒻᒪᕆᒡᖢᑎᓪᓘᓐᓃᑦ ᐊᒡᓛᓪᓘᓐᓃᑦ 
ᐃᒃᑯᐊ ᓂᕆᓐᓇᖅᓯᒐᓗᐊᖅᑎᓪᓗᒍ 
ᐊᖏᕐᕋᐅᒍᒪᓐᖏᒻᒪᕆᓕᓚᐅᖅᑐᓪᓘᓐᓃᑦ ᑖᒃᑯᓂᖓ 
ᐱᓕᕆᐊᒥᓂᒃ ᖁᕕᐊᓱᓗᐊᓕᕐᓂᑯᒧᑦ 
ᐃᓕᓐᓂᐊᕌᓂᒃᑲᓗᐊᕐᒪᑕᓘᓐᓃᑦ 
ᐊᖏᕐᕋᕈᒪᑦᓯᐊᖏᑉᐸᖥᕐᖢᑎᒃ ᑖᒃᑯᓂᖓ 
ᐅᐃᕆᓯᒪᓗᐊᕈᔪᓕᕐᓂᑯᒧᑦ 
ᐊᓕᐊᓇᐃᖅᑐᕐᓚᕈᓘᓚᐅᖅᓯᒪᓐᓂᕐᒪᑦ ᑖᒃᑯᓂᖓ 
ᐃᓕᓐᓂᐊᖅᑐᖃᖅᑎᓪᓗᒍ ᐅᓪᓗᐃᑦ ᐱᖓᓱᑦ ᑖᒃᑯᐊ. 
ᑖᓐᓇ ᖁᔭᓐᓇᒦᕕᔾᔪᐊᖅ 
ᐊᑭᓕᖅᓱᖅᑕᐅᖏᒃᑲᓗᐊᕐᖢᑎᒃ ᐃᓕᓴᐃᓚᐅᖅᑐᑦ 
ᐃᓕᓐᓂᐊᒃᕕᖕᒦᓐᖔᖅᓯᒪᔪᑦ ᐊᒻᒪᓗ ᐱᓗᐊᖅᑐᒥ 
ᑕᕝᕙᓐᖓᑦ ᐃᖃᓗᖕᒥᐅᑦ ᑮᓇᐅᔭᖃᐅᑎᖃᕐᕕᖓᓂ 
ᐃᖅᑲᓇᐃᔭᖅᑎᐅᔪᑦ ᐊᓪᓚᕝᕕᖕᒥ.  
 

ᐅᖃᖅᑎᑦᑎᔩ, ᓄᓇᕗᑦ ᐱᕈᖅᐸᓪᓕᐊᑎᓪᓗᒍ 
ᐊᖕᒪᑦᑕᐅᖅ ᑕᒪᒃᑯᐊ ᐃᓕᓴᖅᑐᖁᑎᕗᑦ ᑕᒪᒃᑯᓂᖓ 
ᓄᑖᓂᒃ ᐅᕙᖓ ᑲᑉᐱᐊᒋᓚᐅᖅᓯᒪᔮᓗᒃᑲ ᑕᒪᒃᑯᐊ 
ᐊᔪᕈᓐᓃᖅᑕᐅᕙᓪᓕᐊᓕᕐᒪᑕ ᑕᒪᒃᑯᓄᖓ 
ᐅᐱᒍᓱᑦᑎᐊᕐᓗᑎᒃ ᑲᑉᐱᐊᓱᓐᖏᑦᑎᐊᓕᕐᓗᑎᒃ 
ᐱᓕᒻᒪᒃᓴᑦᑎᐊᕈᓐᓇᓂᐊᕐᒪᑕ ᓯᕗᓂᑦᑎᓐᓂ  
ᖃᕆᓴᐅᔭᓕᕆᔪᓐᓇᑦᑎᐊᕐᓂᐊᖅᑐᐊᓘᖕᒪᑕ ᑕᒪᓐᓇ 
ᓂᕆᐅᒋᕙᕋ ᑕᒪᒃᑯᐊ ᒫᓐᓇ ᓄᑕᕋᕆᔭᕗᑦ ᑕᒪᒃᑯᓂᖓ 
ᐊᔪᕈᓐᓃᑦᑎᐊᓛᕋᓱᒋᓪᓗᒋᑦ ᓴᓐᖏᔫᓗᑎᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᑰᓕ. 
 

ᐊᖓᔪᖅᑳᑉ ᐅᖃᐅᓯᖓ 031 - 3(1): ᐃᓄᓕᒫᓄᑦ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐋᖅᑭᒃᓯᒪᓂᖅ 
- ᓄᓇᓕᓐᓃᖔᖅᑐᓂᒃ ᑲᑎᒪᑎᑦᓯᓂᖅ (ᑰᓕ) 

 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᐅᓪᓛᒃᑰᖅᐸᒃᑲ ᑲᑎᒪᔨᓗᒃᑖᑦ ᓯᕗᓕᖅᑎᕗᓪᓕ ᑕᒫᓂ.  
 

ᐅᖃᖅᑏ, ᐆᒥᖓᓕ ᐅᖃᐅᓯᖃᕈᒪᔪᖓ ᑖᒃᑯᐊ 
ᐋᓐᓂᐊᖅᑕᐃᓕᓂᐅᑉ ᒥᒃᓵᓄᑦ ᑕᕝᕙᓂ ᑲᑎᒪᔪᖃᕐᒪᑦ 
ᑕᒫᓂ, ᐅᖃᖅᑏ ᖁᕕᐊᓱᒃᖢᖓᓗ ᑕᕝᕙᓂ 
ᑎᑭᓯᒪᔪᖃᕐᒪᑦ ᐊᒥᓱᓂᒃ ᓄᓇᕗᑦᒦᓐᖔᖅᑐᓂᒃ 
ᐃᖃᓗᖕᓂ ᑲᑎᒪᓂᐊᕐᖢᑎᒃ ᐃᓛᒃ ᑲᑎᒪᒋᐊᓕᒡᖢᑎᒃ 
ᐅᑉᓗᒥ ᐋᓐᓂᐊᖅᑕᐃᓕᒪᓂᖅ ᖃᓄᖅ ᑕᒪᓐᓇ 
ᐸᕐᓇᐅᑎᒋᔭᕗᑦ, ᐸᕐᓇᐅᑎᒋᔭᕗᑦ ᑖᒃᑯᐊ 
ᑲᔪᓯᑎᑕᐅᒍᓐᓇᕆᐊᒃᖤᖓᑕ ᒥᒃᓵᓄᑦ, ᑕᐃᒃᑯᐊ 
ᐃᓚᐅᓪᓗᑎᒃ ᑕᒪᒃᑯᐊ ᐋᓐᓂᐊᖅᑕᐃᓕᓂᕐᒥᒃ 
ᐃᖅᑲᓇᐃᔭᖅᑎᕗᑦ ᐅᑉᓗᒥ ᐱᒋᐊᕐᖢᒍ 27-ᖑᑎᓪᓗᒍ, 
ᑕᐃᑯᖓ ᑎᑭᓐᓂᐊᕐᖢᑎᖏᓛᒃ 27-ᒧᑦ.  
 

ᑖᒃᑯᐊ ᓄᓇᓕᖕᓃᓐᖔᖅᑐᑦ ᐅᑯᓇᓐᖔᖅᑐᑦ ᑕᐃᒃᑯᐊᓗ 
ᐃᒃᓯᕙᐅᑕᐅᔪᑦ ᐋᓐᓂᐊᖅᑕᐃᓕᓂᕐᒧᑦ ᑲᑎᒪᔨᕋᓛᑦ, 
ᒪᒃᑯᑦᑐᓕᕆᔨᑕᖃᕐᖢᑎᒡᓗ, ᐊᒻᒪᓗ ᑕᐃᒃᑯᐊ 
ᑎᒥᒃᑎᐊᕆᖕᓂᕐᒧᑦ ᓄᓇᓕᓐᓂ ᑲᒪᔨᐅᖃᑦᑕᖅᑐᑦ ᐊᒻᒪ 
ᐃᓐᓇᐃᑦ ᒪᒃᑯᑦᑐᑦ ᐊᖕᒪ ᓇᑭᑐᐃᓐᓈᖅᑐᑦ ᓄᓇᓕᓐᓂᒃ 
ᐊᖕᒪ ᖃᓂᕐᕋᖅᑎᖏᑦ ᑕᒪᒃᑯᐊ ᓄᓇᓕᖕᓂ 
ᓂᕈᐊᖅᑕᐅᓯᒪᔪᑦ ᐊᒻᒪ ᐃᖅᑲᓇᐃᔭᖅᑎᕗᑦ ᑖᒃᑯᓇᓂ 
ᐋᓐᓂᐊᖅᑕᐃᓕᓂᕐᒧᑦ ᐱᓕᕆᕝᕕᒋᔭᑦᑎᓐᓂ ᒪᒃᑯᑦᑐᓪᓗ 
ᐃᓕᓐᓂᐊᖅᑐᓕᕆᔨᓪᓗ ᐊᒻᒪ ᐅᑭᐅᖅᑕᖅᑐᒥ 
ᓯᓚᑦᑐᖅᓴᕐᕕᒻᒦᓐᖔᖅᑐᒃᑕᖃᕐᖢᓂ ᐊᒻᒪ ᑖᒃᑯᐊ IQ, 
ᑕᐃᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᓐᓂᓐᖔᖅᑐᑦ ᑖᑦᓱᒪ 
ᐱᓕᕆᕝᕕᒋᔭᖏᓐᓂ 
ᐃᓕᓐᓂᐊᖅᑐᓕᕆᔨᒃᑯᓐᓃᓐᖔᖅᑐᖅᑕᖃᕐᖢᓂ.  
 

ᑕᒪᓐᓇ ᑎᒥᑦᑎᐊᕆᖕᓂᕐᒧᑦ ᐸᕐᓇᐅᑕᐅᖏᓐᓇᖅᑐᖅ 
ᐋᖅᑭᑦᑕᐅᓯᒪᖕᒪᑦ ᐃᑲᕐᕋᒐᓵᓗᐃᑦ ᓄᓇᓕᖕᒥᐅᑦ 
ᐊᐱᖅᓱᖅᑕᐅᖃᑦᑕᕐᖢᑎᒃ ᐅᖃᖃᑎᒋᔭᐅᖃᑦᑕᕐᖢᑎᒃ 
ᐊᖕᒪᓗ ᑲᑐᔾᔨᖃᑎᒌᑦ ᐃᓄᐃᑦ ᑕᒫᓂ ᓄᓇᕗᒻᒥ ᐊᒻᒪᓗ 
ᑖᒃᑯᐊ ᐃᖅᑲᓇᐃᔭᖅᑎᕗᑦ ᐱᓕᕆᕝᕕᖓ. ᑖᓐᓇ 
ᓯᕗᓪᓕᖅᐹᖑᑎᑕᐅᓪᓚᕆᑦᑐᖅ ᑐᐊᕕᕐᓇᖅᑎᑕᐅᓪᓗᓂ 
ᓄᓇᓕᖕᓂ ᖃᓄᖅ ᐋᖅᑭᒃᐹᓪᓕᕈᓐᓇᕐᒪᖔᑕ 
ᐱᓕᕆᖃᑎᒌᑦᑎᐊᕈᓐᓇᕐᒪᖔᑕᓗ ᑕᒪᓐᓇ 
ᑎᒥᑦᑎᐊᕆᖕᓂ ᐱᓪᓗᒍ. ᐅᖃᖅᑏ, ᑕᒪᒃᑯᐊ 
ᐊᒥᓱᕐᖑᖅᐹᓪᓕᕈᒪᒐᑦᑎᒍ ᐊᔪᓐᖏᓐᓂᕆᔭᐅᒋᐊᖃᖅᑐᑦ 
ᓄᓇᓕᖕᓂ ᐱᔪᓐᓇᐅᑎᖃᑦᑎᐊᕐᓗᑎᑦ ᒪᑯᐊᓗ 
ᓄᖑᔾᔫᒥᒋᐊᕐᓗᒋᑦ ᐃᓅᓯᕐᒧᑦ 
ᑎᒥᑦᑎᐊᕆᓐᖏᔾᔪᑕᐅᕙᒃᑐᑦ ᐊᒻᒪᓗ ᐱᕚᓪᓕᕈᒪᓪᓗᑕ 
ᖃᓄᖅ ᑎᒥᑦᑎᐊᕆᓐᓂᕐᒥᒃ ᓄᓇᑦᑎᓐᓂ 
ᐃᓄᖁᑎᖃᕈᓐᓇᕐᒪᖔᑦᑕ ᑕᒪᒃᑯᓂᓐᖓ 
ᑐᑭᓯᐊᔾᔨᐊᖅᔫᒥᒋᐊᕐᓗᑕ. 
 

ᑖᓐᓇ ᐅᑉᓗᖅ ᑕᓪᓕᒪᓂᑦ ᑕᒡᕙᓂ ᑲᑎᒪᓂᐊᖅᑎᓪᓗᒋᑦ 
ᖃᓂᕐᕋᖅᑕᐅᓂᐊᖅᑐᑦ ᑖᒃᑯᓇᓐᖓᑦ ᐱᓕᕆᕕᒋᔭᑦᑎᓐᓂ 
ᐃᖅᑲᓇᐃᔭᖅᑎᑦᑎᓂᖅ ᑕᒪᑐᒧᖓ ᑎᒥᑦᑎᐊᕆᓐᓂᐅᑉ 
ᒥᒃᓵᓄᑦ ᑲᒪᔨᐅᔪᒧᑦ. ᐊᒻᒪᓗ ᐋᖅᑭᒃᑕᐅᓯᒪᓪᓗᑎᑦ 

ᓄᓇᓕᓐᓃᓐᖔᖅᑐᑦ ᑕᐃᒃᑯᐊ 
ᐃᑲᔪᖅᑐᐃᑦᑎᐊᖁᓪᓗᑎᒍ ᐋᖅᑭᒃᓯᒪᒐᑦᑎᒍ ᑕᐃᒃᑯᐊ 
ᓇᓗᓇᐃᔭᖅᑕᐅᔪᑦ ᑕᒪᑐᒪᑉ ᒥᒃᓵᓄᑦ. ᐅᖃᖅᑏ, ᒪᑯᐊ 
ᐃᓚᖏᑦ ᐅᖃᐅᓯᐅᓂᐊᖅᑐᑦ ᓄᓇᓕᓐᓂ, ᐃᓛᒃ 
ᑲᑎᒪᑎᓪᓗᒋᑦ ᐃᓕᖅᑯᓯᑐᖃᕗᑦ ᐃᓅᓯᕗᑦ 
ᓄᓇᓕᓐᓂᓗ ᒥᒃᓯᖃᖅᑐᒥᒃ ᐃᖏᕐᕋᒐᓗᐊᕐᒪᖔᑕ 
ᑕᒪᑐᒪ ᑎᒥᑦᑎᐊᕆᓐᓂᐅᑉ ᒥᒃᓵᓄᑦ 
ᐱᓕᕆᐊᕆᖃᑦᑕᖅᑕᕗᑦ ᐊᒻᒪᓗ ᑕᐃᒃᑯᐊ ᐅᑭᐅᒐᓴᐃᑦ 
ᐊᒥᓱᑦ ᐃᖏᕐᕋᑦᑎᐊᕈᑕᐅᓲᕕᓃᑦ ᐊᑐᖅᑕᐅᔭᕆᐊᓖᑦ. 
ᑕᒪᒃᑯᐊᓗ ᑲᔪᓯᑦᑎᒋᐊᒃᑲᓐᓂᕈᒪᓪᓗᑎᒍ 
ᐅᓂᒃᑳᖅᑕᐅᓯᒪᔪᓪᓗ ᓄᓇᓕᓐᓂ ᐊᒻᒪᓗ 
ᑐᓴᒐᒃᓴᖃᖃᑦᑕᕋᑦᑕ ᓄᓇᓕᓐᓂ ᐃᓚᖏᑦ 
ᖃᓂᖅᑲᕈᓐᓇᖃᑦᑕᕐᒪᑕ ᐃᓚᖏᑦ ᓄᓇᓕᒃᒥᐅᑦ. 
ᑕᒪᒃᑯᐊᑦᑕᐅᖅ ᑐᓴᕈᒪᓂᐊᖅᖢᑎᒍᑦ ᑕᒡᕗᖓ 
ᐃᓕᔪᒪᓪᓗᑎᒍ ᐸᓐᓇᒍᑎᒋᔭᑦᑎᓐᓄᑦ. 
 
ᑲᔪᖏᖅᓴᐃᓂᕐᓗ ᐊᒻᒪᓗ ᑕᒪᑐᒥᓐᖓ 
ᓴᐳᒻᒥᓯᑦᑎᑎᐊᕐᓂᖅ ᑎᒥᑦᑎᐊᕆᓐᓂᕐᒧᑦ ᑕᒪᑐᒥᓐᖓ 
ᓄᖑᑉᐹᓪᓕᖅᑎᑦᑎᒍᑕᐅᒻᒪᑦ ᑕᒪᒃᑯᓂᓐᖓ ᑎᒥᑦᑎᓐᓄᑦ 
ᓈᒻᒪᓐᖏᔾᔪᑕᐅᔪᓐᓇᖅᑐᓂᑦ ᐃᓅᓯᖃᑦᑎᐊᕐᓂᖅ 
ᐱᔾᔪᑎᒋᓪᓗᒍ. ᑖᓐᓇ ᑲᑎᒪᑎᓪᓗᒋᑦ ᑕᒡᕙᓂ 
ᑎᒥᑦᑎᐊᕆᓐᓂᐅᑉ ᒥᒃᓵᓄᑦ ᓄᓇᕗᑦᒥᐅᑦ 
ᐊᒃᓱᕉᓴᖃᑦᑕᕐᒪᑕ. ᑕᒪᓐᓇ ᐃᓕᑕᕆᓯᒪᑦᑎᐊᕈᒪᒐᑦᑎᒍ 
ᑖᒃᑯᐊᓗ ᐸᓐᓇᐅᑎᒋᔭᕗᑦ ᐃᓗᐃᑦᑑᑦᑎᐊᕐᓗᑎᑦ 
ᐃᖏᕐᕋᒋᐊᒃᑲᓐᓂᓚᐅᖅᑖᓚᓪᓗᑎᑦ ᑕᐃᒃᑯᐊ ᑲᑎᒪᒻᒪᑕ 
ᑕᒡᕙᓂ ᖁᔭᓐᓇᒦᕈᒪᖦᖤᕋᓗᐊᖅᐸᒃᑲ ᑕᐃᒃᑯᐊ ᑕᒫᓂ 
ᑲᑎᒪᔪᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 032 - 3(1): ᓴᓐ ᔪᐃ 

Hᐋᕕ ᒪᒃᓕᐊᕋᓐ ᐃᓕᓴᕆᔭᐅᔾᔪᑎᒃ (ᓯᐅᑦᓴᒃ) 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᔪᒪᔪᖓ  
ᒪᓕᒐᓕᐊᑦᑎᓐᓂ ᑕᕝᕙᓂ ᐊᕐᕉᒍᒥ ᑎᓴᐅᒪᓂᑦ 
ᓄᓇᕘᒥ ᓯᓚᑦᑐᖅᓴᕐᕕᒻᒥ ᐃᓕᓐᓂᐊᖅᑏᑦ 
ᐱᑎᑕᐅᓂᐊᕐᖓᑕ ᓴᓐ ᔪᐃ ᕼᐋᕕ ᒪᒃᓕᐊᕋᓐ 
ᑐᓂᕐᕈᑕᐅᕙᒃᑐᒥᒃ.  
 
ᓴᓐ ᔪᐃ ᕼᐋᕕ ᒪᒃᓕᐊᕋᓐ ᑐᓂᕐᕈᑕᐅᔪᖅ $2,500-
ᖑᔪᑦ ᐊᕐᕌᒍᑕᒫᑦ ᑐᓂᔭᐅᕙᑦᑐᑦ ᑎᓴᒪᓄᑦ 
ᐱᑦᑎᐊᖅᓯᒪᔪᓄᑦ ᐃᓕᓐᓂᐊᕐᓂᖃᑦᑎᐊᖅᑐᓄᑦ, 
ᐊᒻᒪᓗ ᐃᑲᔪᑦᑎᐊᖅᓯᒪᔪᓄᑦ ᐃᓄᐃᑦ 
ᐃᓕᖅᑯᓯᖏᓐᓂᑦ ᓴᖅᑭᔮᖅᑎᑦᑎᓂᕐᒧᑦ 
ᓯᕗᓕᖅᑎᐅᓂᕐᒧᑦ ᓄᓇᓕᓐᓂ. 

ᐅᖃᖅᑏ, ᐅᐱᒋᔪᒪᔭᒃᑲ ᓯᕗᓪᓕᖅᐹᒥ 
ᐃᓕᓐᓂᐊᖅᑐᒥᒃ ᐃᓕᓐ ᕋᒻᐴᑦ ᑲᖏᖅᖠᓂᕐᒥᒃ 
ᐱᖓᔪᐊᓐᓂᒃ ᐃᓕᓐᓂᐊᖅᑐᖅ, ᓕᕖᓇ ᓄᔭᓕᐊᖅ 
ᐃᖃᓗᒻᒥᐅᖅ, ᑖᒃᑯᐊ ᐃᓕᓐᓂᐊᖅᑐᑦ ᓄᓇᕗᒻᒥ 
ᐃᓕᓴᐃᔨᐅᓂᕐᒧᑦ ᐃᓕᓐᓂᐊᖅᑐᒧᑦ.  
 
ᐅᐱᒋᔪᒪᒻᒥᔭᕋ ᓯᕗᓪᓕᖅᐹᒥ ᓈᓐᓯ ᒍᐊᑕᓐ 
ᑲᖏᖅᖠᓂᕐᒥ, ᑎᓴᒪᖓᓐᓂ ᐃᓕᓐᓂᐊᖅᑐᖅ ᑎᐳᕋ 
ᓯᑐᐊᒻ ᐃᖃᓗᒻᒥᐅᖅ ᓄᓇᕗᒻᒥ ᓯᓚᑦᑐᖅᓴᕐᕕᒻᒥ 
ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᖅ. 
 
ᑖᒃᑯᐊ ᐃᓕᓐᓂᐊᖏᓐᓇᕆᐊᖃᖅᑐᑦ ᑖᒃᑯᓇᓐᖓᑦ 
ᐱᔭᕇᕈᑎᓪᓗ ᐃᓕᓴᐃᔨᐅᓛᕐᓗᑎᑦ 
ᐋᓐᓂᐊᓯᐊᖅᑎᐅᓗᑎᓪᓘᓐᓃᑦ. ᑕᐃᒪᓕ, ᐅᖃᖅᑏ, 
ᑖᓐᓇ ᐊᕐᕌᒍᓄᑦ ᑎᓴᒪᓄᑦ 
ᓄᑖᕈᕆᐊᖅᑕᐅᖃᑦᑕᕈᓐᓇᖅᑐᖅ ᑕᐃᒃᑯᐊ 
ᐃᓕᓐᓂᐊᖅᑎᐊᖏᓐᓇᖅᑲᑕ.  
 
ᐅᖃᖅᑏ, ᑖᒃᑯᐊ ᐃᓕᓐᓂᐊᕈᑕᐅᔪᑦ ᓴᓐᖏᑎᑦᑎᕗᑦ 
ᐊᒃᓱᕈᕐᓂᖏᓐᓂᑦ ᐊᖏᖅᓯᒪᓂᖏᓐᓂᒃ 
ᐃᓕᓐᓂᐊᖅᑕᒥᓂᒃ ᐱᔭᕇᕋᓱᒃᑐᑎᑦ, ᐊᒻᒪᓗ 
ᖃᐅᔨᒪᓂᖓᑦ ᐃᓕᓐᓂᐊᖏᓐᓇᖅᑐᓂᑦ 
ᐱᔭᕆᐊᑭᓐᖏᒻᒪᑦ. ᓄᓇᕗᑦ ᓯᓚᑦᑐᖅᓴᕐᕕᒻᒥ 
ᖁᔭᓐᓇᒦᕈᒪᔭᒃᑲ ᒥᔅᑕ ᕼᐋᕕ ᒪᒃᓕᐊᕋᓐ ᐊᒻᒪᓗ 
ᑳᓪᒍᕇᒥ ᑮᓇᐅᔭᖃᖅᑎᑦᑎᕙᒃᑐᖅ ᑕᒪᒃᑯᓂᓐᖓ 
ᐃᑲᔪᖃᑦᑕᕐᖓᑎᑦ ᐃᓕᓴᕆᔭᐅᔾᔪᑎᓂᑦ ᖁᔭᓐᓇᒦᒃ 
ᐃᑲᔪᖅᑐᐃᒻᒪᑕ ᐃᓕᓐᓂᐊᖅᑐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. 
ᐅᖃᕈᒪᔪᖃᒃᑲᓐᓂᖅᐸᑦ ᐊᐱᕆᔪᖃᕆᐊᖃᖅᑰᓕᕐᒪᑦ 
ᓯᕿᓐᖑᔭᖅ ᐅᐃᒍᒃᑲᓐᓂᖁᔭᐅᓗᓂ ᒥᓂᔅᑕᐃᑦ 
ᐅᖃᕐᕕᖓ.  
 
ᒥᔅᑕ ᑕᑉᑑᓇ, ᐅᖃᕈᒪᒍᕕᑦ 
ᐊᖏᖅᑕᐅᔭᕆᐊᖃᓕᖅᑐᑎᑦ ᑖᒃᑯᓇᓐᖓᑦ 
ᑲᑎᒪᔨᐅᖃᑎᓐᓂᑦ ᐅᖃᕈᓐᓇᕐᒪᖔᖅᐱᑦ. ᒥᔅᑕ 
ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᖏᖅᑕᐅᔪᒪᕗᖓ ᑖᒃᑯᐊ 
ᐱᔭᕇᕋᓱᐊᕈᒪᓪᓗᒋᑦ ᐅᖃᐅᓯᒃᓴᕆᔭᒃᑲ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ. ᑕᐃᓐᓇ ᐊᐱᕆᖕᒪᑕ 
ᐃᓕᔅᓯᓐᓂᒃ ᐃᓕᔅᓯᓐᓄᓕᒫᖅ ᐊᖏᖅᑕᐅᔪᒪᓪᓗᓂ 
ᐅᖃᐅᓯᒃᓴᖓ ᐅᖃᐅᓯᕆᔪᒪᓪᓗᓂᒋᑦ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. ᐅᖃᓪᓚᓕᕆᑦ, 
ᒥᔅᑕ ᑕᑉᑑᓇ. 
 
ᐊᖓᔪᖅᑳᑉ ᐅᖃᐅᓯᖓ 033 - 3(1): 12-

ᒋᓕᖅᑕᖓᓂᒃ ᐊᕐᕌᒍᑕᒫᑦ ᐅᔭᕋᕐᓂᐊᓂᕐᒧᑦ 
ᑲᑎᒪᕐᔪᐊᕐᓂᖅ ᓄᓇᕗᒥ (ᑕᑉᑑᓇ) 

 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᖅᑲᐃᑎᑦᑎᔪᒪᔪᖓ ᒪᓕᒐᓕᐅᖅᑎᐅᔪᓂᑦ 
ᐊᕐᕌᒍᑕᒫᑦ ᖃᓄᐃᓘᕐᓂᐅᕙᑦᑐᓂᑦ ᑕᕝᕙᓂ 
ᐃᖃᓗᓐᓂ. ᐱᒋᐊᕐᓗᒍ 31-ᒥᑦ ᐃᐳᕈ 2-ᒧᑦ ᑖᓐᓇ 
12-ᒋᔭᖓᓐᓂ ᐊᕐᕌᒍᒥ ᓄᓇᕗᒻᒥ ᐅᔭᕋᓐᓂᐊᓂᕐᒧᑦ 
ᑲᑎᒪᕐᔪᐊᕐᓂᐅᓛᖅᑐᖅ.  
 
ᓄᓇᕗᒻᒥ ᐅᔭᕋᓐᓂᐊᓂᕐᒧᑦ ᑲᑎᒪᕐᔪᐊᕐᓂᖅ 
ᐅᐸᑦᑕᐅᕙᑦᑐᖅ ᓇᑭᑐᐃᓐᓇᓕᒫᖅ ᑲᓇᑕᒥ, ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ ᓚᐃᓴᑖᖅᑎᑦᑎᐅᔪᓂᑦ 
ᒪᓕᒐᓕᕆᔨᐅᔪᓂᑦ ᒐᕙᒪᐅᔪᓂᑦ ᐊᒻᒪᓗ ᓄᓇᓕᓐᓂ 
ᓯᕗᓕᖅᑎᐅᔪᓄᑦ ᐱᖃᑕᐅᕙᑦᑐᑦ. 
 
ᑖᓐᓇ ᐃᓱᒪᒋᔭᐅᓛᖅᑐᖅ ᑕᒫᓂ ᑲᑎᒪᕐᔪᐊᓂᕐᒥᑦ 
“ᓯᕗᒧᑦ ᕿᓚᓈᕆᓂᕐᒧᑦ ᑕᒪᒃᑯᐊ ᑐᑭᓕᐅᖅᑕᐅᓗᑎᑦ 
ᐊᒃᓱᕈᓐᓇᖅᑐᑦ ᐱᕕᒃᓴᐅᓕᕐᓗᑎᑦ.” 
 
ᑐᓴᖅᑎᑦᑎᔪᒪᔪᖓ ᒪᓕᒐᓕᐅᖅᑎᓂᑦ ᑕᒪᒃᑯᐊ 
ᓯᓚᕐᔪᐊᒥᑦ ᑮᓇᐅᔭᑦ ᐊᒃᓱᕈᓐᓇᓕᕋᓗᐊᖅᑎᓪᓗᒍ 
ᐊᒃᑐᐃᓂᖃᕐᓂᐊᒥᒻᒪᑦ ᓄᓇᕗᒻᒥᑦ. 
ᖁᓚᓐᖏᓐᓇᓱᑉᐳᒍᓪᓕ ᑭᓯᐊᓂ ᑕᒪᓐᓇ 
ᒪᑭᒪᓂᐊᕐᒪᑦ ᐅᔭᕋᓐᓂᐊᕐᓂᐅᔪᖅ ᓄᓇᕗᒻᒥ. 
 
ᓴᓇᔭᐅᓂᖓ Meadowbank, ᖃᒪᓂᑦᑐᐊᑉ 
ᓴᓂᐊᓃᑦᑐᖅ, ᐊᖑᒻᒪᑎᔪᖅ ᐊᒻᒪ 
ᐱᒋᐊᕈᓐᓇᓂᐊᖅᑐᒋᔭᐅᔪᖅ ᐊᕐᕌᒍ ᐃᒪᐃᓕᖅᑲᑦ. 
ᐊᒃᓱᐊᓗᒃ ᐃᑉᐱᓇᕐᓂᖃᑦᑎᐊᓂᖃᖅᑐᖅ 
ᑮᓇᐅᔭᓕᐅᕈᑕᐅᑦᑎᐊᕐᓗᓂᓗ ᓄᓇᕗᒻᒥ. ᐊᓯᖏᑦ  
ᐱᓕᕆᐊᖑᔪᑦ ᐱᕙᓪᓕᐊᓂᖃᕐᒥᔪᑦᑕᐅᖅ.  
 

ᑲᑎᒪᕐᔪᐊᕐᓂᐅᔪᑦ ᑐᓵᖃᑦᑕᓂᐊᖅᑐᑦ ᐱᓕᕆᔨᐅᔪᓂᑦ 
ᐊᒻᒪᓗ ᐅᖃᖃᑎᒋᓗᒋᑦ ᖃᓄᖅ ᓄᓇᕗᒻᒥᐅᖑᔪᑦ 
ᐃᓚᒋᔭᐅᓪᓚᕆᒍᓐᓇᕐᒪᖔᑕ 
ᐅᔭᕋᓐᓂᐊᕐᓂᓕᕆᓂᕐᒥᑦ ᐱᓕᒻᒪᒃᓴᐃᓂᕐᒧᑦ, 
ᐃᓕᓐᓂᐊᑎᑦᑎᓂᕐᒧᑦ, ᐱᕙᓪᓕᐊᔪᓕᕆᓂᕐᒧᑦ 
ᐱᓕᕆᕕᓐᓂ ᓄᓇᓕᓪᓗ ᐃᓚᐅᖃᑕᐅᓗᑎᑦ 
ᐊᒃᑲᕆᔪᓂᓪᓗ ᒪᓕᒐᕐᓂᑦ ᐊᑐᖃᑦᑕᓂᕐᒧᑦ.  
 
ᑖᓐᓇᓗ ᕿᓚᓈᕆᔭᐅᔪᖅ town-ᑯᑦ ᐊᓪᓚᕕᖓᓄᑦ 
ᓴᖅᑭᔮᖅᑎᑕᐅᓛᖅᑐᖅ ᖃᕋᓴᐅᔭᒃᑯᑦ. 
ᓄᓇᕗᒻᒥᐅᓕᒫᑦ ᐃᓚᐅᖁᒐᓗᐊᖅᐸᒃᑲ 
ᐃᓱᒫᓗᒍᑎᒋᔭᖓᓂᑦ ᑕᕝᕗᖓ ᑐᓂᓯᓗᑎᑦ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᔪᒍᑦ ᑮᓇᐅᔭᑎᒍᑦ 
ᐊᔅᓱᕈᓐᓇᖅᑐᖅ ᑭᓯᐊᓂᓕ ᐱᓕᕆᐊᒃᓴᑎᓐᓂ 
ᐱᓕᕆᒍᑦᑕ ᐃᑲᔪᕐᓗᒋᓪᓗ ᓄᓇᕗᒻᒥᐅᑕᐅᔪᑦ 
ᐅᐸᓗᖓᐃᖅᓯᒪᔪᓐᓇᖅᑐᑦ 
ᓯᕗᓕᖅᑎᒻᒪᕆᐅᔪᓐᓇᖅᐳᖅ ᐅᔭᕋᓐᓂᐊᓂᕐᒥᑦ 
ᑕᒪᓐᓇ ᓯᕗᓂᑦᑎᓐᓄ ᑮᓇᐅᔭᑎᒍᑦ 
ᕿᓚᓈᕈᑎᒋᓂᐊᕋᑦᑎᒍᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. 
ᐱᑕᖃᕈᓐᓃᖅᐸᑦ, (ᑐᓵᔨᑎᒍᑦ) ᒪᓕᒐᓕᐅᖅᑏᑦ 
ᐅᖃᐅᓯᖏᑦ. (ᑐᓵᔨᑎᒎᕈᓐᓃᖅᑐᖅ) ᓯᐊᕈᐊᐃ, 
ᕿᕕᐊᖓᑲᐃᓐᓇᓐᖏᓐᓇᒪ ᑕᒪᐅᖓ. (ᑐᓵᔨᑎᒍᑦ) 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᐅᑲᓕᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 059 - 3(1): 

ᕿᓯᓕᕆᓂᖅ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᐃᑦ 
ᐊᓂᒍᕋᑖᖅᑐᓂᑦ ᖃᓄᖅ ᐱᓇᓱᒻᒪᖔᕐᒪ 
ᐊᐱᖅᑯᑕᐅᕙᓕᓚᐅᕐᖓᑦ ᑭᓯᐊᓐᓂᑦᑕᐅᖅ ᑕᒪᓐᓇ  
ᖃᓄᐃᓘᓪᓚᕆᒻᒪᖔᖅ ᓇᓗᓇᐃᑦᑎᐊᕈᒪᒐᒃᑯ 
ᓄᓇᕗᒻᒥᐅᑕᐅᖃᑎᓐᓄᑦ. 
 

 



ᓇᒡᒐᔾᔭᐅ, ᒫᑦᓯ 23, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᖁᔨᑦᑎᐊᕋᒪ ᑖᓐᓇ ᐱᒋᐊᓕᕋᑖᖅᑎᓪᓗᑕ 
ᐸᑎᒻᒥᑎᑕᐅᓚᐅᖅᓯᒪᒐᑦᑕ ᐅᖃᐅᔾᔪᐃᓪᓗᑕ 
ᖃᓄᓕᒫᖅ ᐱᔪᓐᓇᓂᑦᑎᒍᑦ, ᖃᐅᔨᒪᓂᑦᑎᒍᑦ 
ᓄᓇᕗᒻᒧᑦ ᐃᑲᔪᖅᑎᒐᓱᓐᓂᐊᕋᑦᑎᒍ. 
ᑕᐃᒪᐃᑦᑎᓪᓗᒍᓗ ᐸᑎᒻᒥᒃᓯᓯᒪᒐᓗᐊᖅᑎᓪᓗᖓ 
ᑭᓯᐊᓂᑦᑕᐅᖅ ᐃᓅᒐᒪ ᐅᐱᒍᓱᕕᔾᔪᐊᖏᓐᓇᖅᑐᖓ 
ᑖᓐᓇᓗ ᐃᔨᕋᖅᑑᑎᒋᓚᐅᖅᓯᒪᖏᑦᑎᐊᖅᑐᒍ. 
 
ᐃᓅᓪᓗᑕ ᓄᓇᕗᒻᒥ ᐊᑭᑐᔪᑲᓪᓚᒻᒥᑦ ᐊᑭᓖᓯᒪᒐᑦᑕ 
ᑕᒫᓂ ᓇᖏᕈᓐᓇᖁᓪᓗᖓ. ᐅᕙᖓ ᐊᒻᒪ 
ᐃᓅᖃᑎᒃᑲ ᐱᔪᓐᓇᐅᑎᖏᑦ ᓄᓇᒧᑦ 
ᑕᐅᖅᓯᔾᔪᑎᒋᓯᓐᓈᓚᐅᖅᓯᒪᒐᑦᑎᒍᑦ ᓇᒻᒥᓂᖅ 
ᒐᕙᒪᖃᕈᒪᓪᓗᑕ ᔪᓚᐃ 9, 1993-ᒥᑦ. ᓇᒻᒥᓂᖅ 
ᒐᕙᑖᕈᒪᓚᐅᖅᓯᒪᒐᑦᑕ. ᐃᒫᒃ ᑕᒪᒃᐊ ᐱᔪᒪᔭᕗᑦ 
ᐊᓚᒃᑲᐅᒪᒋᐊᒃᑲᓐᓂᕈᒪᓪᓗᑎᒍᑦ ᐊᒻᒪᓗ 
ᓴᐳᒻᒥᔪᒪᓪᓗᑎᒍᑦ ᐅᖃᐅᓯᑯᓗᑉᐳᑦ, ᐃᓕᖅᑯᓯᕗᓪᓗ 
ᓯᕗᓂᑦᑎᓐᓄᑦ ᑲᔪᓯᑦᑎᐊᖁᓪᓗᒋᑦ. 
 
ᐅᖃᖅᑎᑦᑎᔩ, ᐃᒫᒃ ᑲᓐᖑᓱᓐᖏᑎᐊᖅᑐᖓ 
ᐅᖃᖃᑦᑕᖅᓯᒪᒐᒪ ᐅᓪᓗᒥ ᑕᒪᓐᓇ ᕿᓯᓕᕆᓂᖅ 
ᐱᒻᒪᕆᒋᔭᐅᒻᒪᑦ ᐃᓐᓄᓐᓄᑦ ᐊᒻᒪᓗ 
ᐃᑲᔫᑕᐅᒃᑲᓐᓂᕈᓐᓇᖅᑐᓂᑦ ᓄᓇᕗᒻᒥᐅᑕᓕᒫᓄᑦ. 
ᐃᓕᓯᒪᒐᒪ ᑕᐅᕙᓂ ᑕᕆᐅᑉ ᐊᑭᐊᓂ ᑖᓐᓇ 
ᓴᓐᖏᓂᖅᐹᖑᓯᒪᒻᒪᑦ ᐅᓂᒃᑳᕗᑦ ᐃᓅᓪᓗᑕ 
ᐅᓪᓗᒥᒧᑦ ᐊᓯᐊᓂᑦ ᓴᓐᖏᓂᖅᓴᒥᑦ 
ᑕᑯᓚᐅᓐᖏᓐᓇᒪ. 
ᑕᐃᒪᐃᒻᒪᑦ ᐃᓅᖃᑎᒃᑲ ᓄᓇᕗᒻᒥᐅᑕᐅᖃᑎᒃᑲ 
ᓴᓐᖏᓂᖅᐹᒥᑦ ᐊᓚᒃᑲᐅᒪᑎᑦᑎᖃᑎᒋᔪᒪᕙᒃᑲ 
ᑕᐅᕗᖓ ᑕᕆᐅᑉ ᐊᑭᐊᓂᒥᐅᑕᓄᑦ 
ᑭᒡᒐᑐᖅᑎᐅᔪᓄᑦ. ᐊᓯᑦᑎᓐᓂ 
ᑕᐃᒪᐃᑦᑐᖃᕈᓐᓇᓐᖏᒻᒪᑦ.  
 
ᐃᓇᑦᑎᓯᒪᓐᖏᑦᑐᖓ ᒥᓂᔅᑕᐅᔪᒥᑦ ᐲᖁᔨᓪᓗᖓ 
Cabinet-ᒥᑦ. ᑭᓯᐊᓂᓕ ᐅᖃᖅᓯᒪᔪᖓ, 
ᓴᙱᓂᕐᐹᒥᒃ ᑭᒡᒐᑐᖅᑕᖃᕈᒪᓪᓗᖓ ᓄᓇᕗᑦ. 
ᓯᓚᑖᓄᑦ ᖃᐅᔨᒪᑦᑎᐊᖅᑐᓯ ᑕᒪᓐᓇ 
ᐊᔅᓱᕉᑎᒋᓯᒪᔭᕋ ᐱᐅᓂᕐᓴᓂᒃ ᐱᓇᓱᒋᐊᖃᕋᑦᑕ.  
ᑕᑯᓂᐊᑎᑦᑎᓐᖑᐊᕈᒪᖃᐃ ᐃᒫᒃ ᓴᙱᓂᖅᐹᒥᒃ 
ᐱᔪᒪᓂᕐᒥᒃ.  
 

ᐱᔭᕇᕈᒪᒐᓗᐊᖅᑐᖓ, ᐅᖃᖅᑎᑦᑎᔩ, 
ᖃᓄᐃᙱᑉᐸᑦ? ᐊᖏᖅᑕᐅᒍᒪᒐᓗᐊᖅᑐᖓ 
ᓂᕈᐊᖅᑕᐅᖃᑎᒋᓯᒪᔭᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐅᑲᓕᖅ ᐊᐱᕆᖕᒪᑦ 
ᐃᓕᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐅᖃᐅᓯᒃᓴᒥᓂᒃ 
ᐱᔭᕇᕈᓐᓇᕈᒪᓪᖢᓂ. ᐋᒡᒑᖅᑐᖃᕐᐹ? 
ᐋᒡᒑᖅᑐᖃᙱᒻᒪᑦ. ᐱᔭᕇᕋᓱᒍᓐᓇᖅᐳᑎᑦ, ᒥᔅᑕ, 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ 
ᓂᕈᐊᖅᑕᐅᖃᑎᒋᓯᒪᔭᒃᑲ ᖁᔭᓐᓇᒦᒃ.  
 
ᐄ, ᐅᖃᖅᓯᒪᒐᒪᐃᓛᒃ ᓴᙱᓂᖅᐹᒥᒃ 
ᐋᖅᑭᔅᓯᒐᓱᒋᐊᖃᕋᑦᑕ. ᐅᓂᒃᑳᕈᓐᓇᖅᑐᖓᖃᐃ 
ᐊᑐᓚᐅᖅᑕᑎᓐᓂᒃ. 
 
ᐃᒫ ᑖᓐᓇ ᐊᓪᓚᕝᕕᒋᔭᐅᔪᖅ ᓇᑦᓯᓕᕆᓂᖅ 
ᕿᓯᓕᕆᓂᖅ ᐊᒻᒪ ᐃᖃᓗᓕᕆᓂᖅ 
ᐱᕙᓪᓕᐊᔪᓕᕆᔨ ᐊᕙᑎᓕᕆᔨᒃᑯ ᓅᑕᐅᓯᒪᓕᕐᖓᑦ 
ᓄᑎᓚᐅᖅᓯᒪᒐᒃᑯ. ᐅᖃᖅᑎᑦᑎᔩ, ᐊᐅᓚᔨᒍᕕᑦ, 
ᑖᓐᓇ ᐱᕙᓪᓕᐊᔪᓕᕆᔨᒃᑯᓄᑦ ᐊᒻᒪ 
ᐃᖏᕐᕋᔪᓕᕆᔨᒃᑯᓐᓃᖔᓚᐅᕐᓯᒪᔫᒐᓗᐊᖅ.  ᑭᓯᐊᓂ 
ᑎᓕᓯᓕᕋᒪ ᒥᓂᔅᑕᔪᒥᑦ ᑕᕝᕗᖓ ᐊᓪᓚᕕᒻᒧᑦ. ᑖᓐᓇ 
ᐃᓅᖃᑎᑯᒋᒐᓗᐊᖅᑐᒍᑦ ᑕᕝᕗᖓ, ᐃᓕᕙᓪᓕᐊᔭᕋ 
ᑭᓯᐊᓂ ᑕᓯᕐᒥᐅᑕᐅᓚᐅᕐᓯᒪᒻᒪᑦ. ᑕᐃᒪ ᑕᕝᕙ 
ᕿᓯᓕᕆᓂᕐᒥᑦ ᑲᒪᒋᔭᖓ, ᐋᖅᑭᒋᐊᒐᓚᓚᐅᕐᓯᒪᒻᒪᑦ 
ᐃᓅᖃᑎᓐᓄᑦ.  
 
ᑖᓐᓇ ᑕᕝᕙ ᓇᓗᓇᐃᒃᑲᓐᓂᕈᒪᖅᑲᐅᔭᕋ.  
ᐃᓅᓂᕐᒧᑦ ᑖᓐᓇᑐᐃᓐᓇᖅ ᐊᑕᒻᒥᔪᖅ ᑕᒪᓐᓇ 
ᓴᙱᓂᕐᐹᒥ. ᑭᓯᐊᓂ ᒐᕙᒪᖃᕈᓐᓇᕐᓂᖅ 
ᑕᑯᔭᐅᑎᒐᓱᒋᐊᖃᕋᑦᑎᒍ ᓯᓚᑎᑦᑎᓄᑦ.  
 
ᐅᖃᖅᑎᑦᑎᔩ, ᐃᒫᖃᐃ ᐃᑉᐱᓂᖅᑎᑦᑎᑲᒻᒪᓯᒪᒐᒪ 
ᑕᕝᕙ ᑲᑎᒪᔨᑦᑎᓐᓂ, ᑲᑎᒪᔨᐅᖃᑎᑦᑎᓐᓂ ᑖᒃᑯᐊ  
ᐅᓂᒃᑳᖃᑦᑕᓚᐅᖅᑕᓐᓄᑦ. ᑭᓯᐊᓂᑦᑕᐅᖅ 
ᐅᖃᕈᒪᔪᖓ ᐃᓅᖃᑎᒃᑲ. ᐃᑲᔪᕋᓱᓪᓗᒋᑦ  
ᒪᒥᐊᓚᐅᖅᓯᒪᔾᔮᓐᖏᓐᓇᒻᒪ.  

ᑖᓐᓇ ᑕᕝᕙ ᐅᕙᓐᓄᑦ ᐊᑕᒻᒪᑦ.  
 
ᓂᕈᐊᖅᑕᐅᓯᒪᓪᓗᖓ ᐊᑯᓂᑲᓪᓚᕈᓗᒃ 
ᐅᖃᐅᔾᔭᐅᖃᑦᑕᕐᓯᒪᔪᖓ. ᐊᒻᒪᓗ 
ᐅᖃᐅᑕᐅᖃᑦᑕᖅᑐᖓ ᑲᔾᔮᓇᓐᖏᑦᑐᒐᓚᓄᑦ 
ᐅᓄᖅᑐᓄᑦ. ᑭᓯᐊᓂᑦᑕᐅᖅ ᖃᐅᔨᒪᔪᖓ 
ᓂᕈᐊᖅᑕᐅᓯᒪᓪᓗᑕ ᑕᐃᒫᒃ ᐊᑑᑎᖃᕐᒪᑦ, 
ᐊᑐᕆᐊᖃᓲᖑᒻᒥᒐᑦᑕ. ᑕᐃᒪ ᖃᓄᑐᐃᓐᓇᑦᑎᐊᖅ 
ᑕᐃᔭᐅᒍᓐᓇᖅᑐᖓ, ᑖᓐᓇ ᐱᓇᓱᑦᑕᒃᑲ 
ᐊᓯᐅᔾᔮᓐᖏᓐᓇᒃᑭᑦ.  
 
ᑭᓯᐊᓂᑦᑕᐅᖅ ᑕᐃᒪᒃᑲᓗᐊᖅᑎᓪᓗᒍ, ᐅᖃᖅᑎᑦᑎᔩ, 
ᐃᒫᒃ ᐊᔾᔨᒌᙱᑦᑐᑯᓗᓐᓂ ᑭᒡᒐᑐᕐᓯᖔᕐᒥᒐᒪ. ᐃᒫ 
ᖁᕕᐊᒋᑦᑎᐊᐸᑦᑕᒃᑲ ᑭᒡᒐᑐᖅᑕᑯᓗᒃᑲ, 
ᐅᓂᒃᑳᓕᕋᐃᒻᒪᑕ ᐅᕙᓐᓂᑦ, ᐅᕙᓐᓄᑦ 
ᐃᓕᑦᑎᑦᑎᒃᑲᓐᓂᓇᕐᒪᑦᕕᔾᔪᐊᑲᒻᒪᑕ ᖃᓄᖅ 
ᐱᐅᓯᖃᕐᒪᖔᑕ. 
 
ᑕᐃᒪᐃᒃᑲᓗᐊᖅᑎᓪᓗᒍ ᐃᓅᖃᑎᒋᓐᖏᑕᓐᓂ 
ᑭᒡᒐᑦᑐᕕᔾᔪᐊᕋᔭᖅᑐᖓ ᑭᓯᐊᓂᑦᑕᐅᖅ 
ᖃᐅᔨᒪᑎᑦᑎᑎᐊᖅᓯᒪᒐᒪ ᐃᓅᓪᓗᑕ ᓱᓕ 
ᐊᓪᓕᖅᐹᖑᒐᑦᑕ ᓄᓇᖅᑎᑦᑎᓐᓄᑦ 
ᐊᓐᖑᑎᒐᓱᐊᒡᒐᕋᑦᑕ ᓄᓇᖃᑎᑯᓗᑦᑎᓐᓄᑦ ᐊᒻᒪᓗ, 
ᑲᓇᑕᓕᒫᒥ. ᑕᐃᒪᐃᑦᑎᓪᓗᒍ ᑕᒪᓐᓇ 
ᐊᓯᐅᒋᐊᖃᕋᑦᑎᒍ,; ᑕᐃᒫ ᑕᕝᕙ 
ᐅᖃᐅᔾᔪᑦᑎᐊᖅᐸᑕᒃᑲ ᓯᕗᓂᔅᓴᖃᑦᑎᐊᕈᒪᒐᒪ  
ᓄᓇᕗᒻᒥᐅᑕᓕᒫᒃᑲ ᐃᓚᒋᓗᒋᑦ. (ᑐᓵᔨᑎᒍᑦ) 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑏᑦ 
ᐅᖃᐅᓯᖏᑦ. (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ 
ᐊᑯᓪᓕᕐᒧᑦ, ᔮᓐ ᓂᙵᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 060 - 3(1): 

ᐊᑭᑐᔪᖅᑐᕈᑎᒃᓴᐃᑦ ᓇᐅᔮᓂ (ᓂᓐᖓᖅ) 
 
ᓂᙵᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᓇᐅᔮᕐᒥᐅᑦ 
ᑰᒑᕐᔪᒻᒥᐅᓪᓗ ᐅᓪᓗᑰᖅᐸᒃᑲ.  
 
ᐅᖃᖅᑎᑦᑎᔩ, ᓇᐅᔮᓂᒃ ᒪᐃᔭᒥᒃ ᑑᓇᑦ ᑐᒥᒃ 
ᕼᐋᒻᓚᑦᑯᑦ ᑎᑎᖅᑲᖅᑖᕋᒪ ᐸᕐᓇᒃᐸᓪᓕᐊᔪᒪᖕᒪᑕ  

ᐸᕐᓇᒃᐸᓪᓕᐊᖕᒪᑕᓗ ᐸᕐᓇᒃᓯᒪᑉᓗᓂ 
ᐃᖢᐊᕐᓂᖅᓴᐅᖕᒪᑦ ᓯᕗᓂᒃᓴᒧᑦ ᐅᖃᖅᑎ. ᑖᓐᓇ 
ᑎᑎᖅᑲᖅ ᑐᓴᕈᒪᔪᖅ ᐅᑭᐅᓄᑦ ᓯᑕᒪᓄᑦ 
ᐊᑐᕐᓂᐊᖅᑐᓄᑦ. ᑖᒃᑯᐊ ᓇᐅᔮᕐᒥᐅᑦ 
ᐊᑭᑐᔪᖅᑕᐅᑎᖏᑦ Capital Plan ᖑᓂᕋᖅᑕᐅᔪᑦ. 
ᑕᒫᓂ ᑎᑎᕋᖅᓯᒪᔪᓂ ᑐᓴᕈᒪᔪᑦ.  
 
ᑕᐃᒪ ᐅᕙᓐᖔᕐᓗᖓ 
ᓇᐅᔮᓅᖓᐅᕙᓪᓕᐊᓚᐅᕈᒫᕋᒪ ᑲᑎᒫᓂᒃᑯᑦᑕ 
ᖃᑯᒍᓪᓚᕆᑭᐊᖅ. ᐃᓛᓐᓂ ᑲᑎᒪᕕᒃᓴᖅ 
ᑎᑎᕋᕐᓯᒪᒐᓗᐊᕐᖢᓂ ᐅᖓᖅᑯᖅᑲᐅᖏᒻᒪᑦ ᑕᐃᑯᖓ 
ᓇᐅᔮᓅᓂᐊᓵᖅᑎᓪᓗᖓ ᑎᑎᕋᖅᓯᒪᔪᓂᒃ Capital 
Plan ᒐᕙᒪᒃᑯᓐᓂᑦ. ᑐᖅᓯᖅᑐᕐᓂᐊᕋᒪ 
ᐊᐱᖅᓱᕐᓇᖅᓯᖅᐸᑦ.  
 
ᑕᐃᒪ ᐸᕐᓇᑦᑎᐊᖅᖢᓂ ᑭᓯᐊᓂ ᓄᓇᓕᖕᓂ, 
ᓄᓇᖁᑎᒥ ᑖᑉᓱᒧᖓ ᐃᖢᐊᕐᓂᖅᓴᐅᖃᑦᑕᕐᒪᑦ 
ᕼᐋᒻᓚᑦᑯᑦ ᐸᕐᓇᑎᐅᒻᒪᑕ, ᐸᕐᓇᑎᑐᐃᓐᓇᐅᖏᑦᑐᑦ 
ᐊᒻᒪᓗ ᑕᒪᒃᑯᐊ ᐊᑭᑐᔪᐃᑦ ᓄᓇᓕᓐᓄᑦ 
ᐊᑐᖅᑐᓪᓚᑦᑖᑦ ᐊᒻᒪᓗᑦᑕᐅᖅ ᓱᓕ ᓴᓇᔭᒃᓴᓄᑦ 
ᐊᑐᕐᖢᑎᒃ ᓴᓇᔨᖃᐅᔭᒃᐸᒻᒪᑕ. 
 
ᓄᓇᓕᓐᓂ ᐊᒥᓱᑦ ᐅᑉᐱᓐᓇᕋᓂ ᓇᐅᔮᑦᑕᐅᖅ 
ᑕᐃᒪᓐᓇᐃᒻᒪᑦ ᑰᒑᕐᔪᓪᓗ, ᑕᒪᒃᑯᐊ 
ᓴᓇᔭᐅᖃᑦᑕᖅᑐᑦ ᐊᑐᕐᓂᓖᑦ ᓲᕐᓗ ᐆᑦᑐᑎᒋᓗᒍ 
ᐋᓐᓂᐊᕕᒃᓴᖅ ᓇᐅᔮᓂ ᑕᒪᒃᑯᐊ ᑐᓴᖅᑕᐅᔪᒪᒻᒪᑕ. 
ᐅᖃᖅᑎᑦᑎᔩ, ᐅᕙᑦᑎᐊᕈ ᐊᐱᖅᓱᓇᖅᓯᑉᐸᑦ 
ᐊᐱᕆᓂᐊᖅᐳᖓ ᒥᓂᔅᑕᒧᑦ ᑖᑦᓱᒥᖓ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ 
ᐅᖃᐅᓯᖏᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 061 - 3(1): 

ᐱᒃᑯᒋᔭᐅᓂᖏᑦ ᓂᕈᐊᖅᑏᑦ ᓴᓂᑭᓗᐊᕐᒥ 
(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓯᕗᓪᓕᖅᐹᒥᒃ ᐅᐱᒋᔪᒪᔭᕋ ᑕᐃᓐᓇ ᓴᑭᐊᒋᔭᕋ 
ᐱᕙᓪᓕᐊᓯᒪᒻᒪ, ᐱᓂᐊᖅᑐᒋᑲᐃᓐᓇᖅᑲᐅᒐᒪ. . .  
 
>>ᐃᓪᓚᖅᑐᑦ 
 
. . . ᑕᐃᓐᓇ ᓴᑭᐊᒋᔭᕋ ᐃᓛᒃ ᐅᑯᐊᒋᔭᕋ.  
 
ᐅᖃᖅᑏ, ᓂᑯᕕᑉᐳᖓ ᐅᐱᒋᔪᒪᓪᓗᖓ 
ᐃᓕᓐᓂᐊᖅᑎᐅᔪᖅ ᐃᓕᓴᐃᔨᖓᓪᓗ ᐅᓂᒃᑳᓚᐅᕐᒪᑕ 
ᓄᓇᓕᓐᓂ ᐱᕙᓪᓕᐊᔪᓕᕆᓂᕐᒧᑦ 
ᑕᑯᑦᓴᐅᑎᑦᑎᑎᓪᓗᒋᑦ ᐃᓪᓗᓕᒻᒥ ᑖᓐᓇ 
ᑲᒪᒋᔭᐅᕙᒻᒪᑦ.  
 
ᐅᖃᖅᑏ, ᕿᑭᖅᑖᓗᒻᒥ ᓇᖕᒥᓂᖅ 
ᐱᓕᕆᕕᖃᖅᑐᓄᑦ ᑲᑐᔾᔨᖃᑎᒌᖏᓐᓄᑦ 
ᐃᓕᓴᑎᑦᑎᕙᒻᒪᑕ ᐅᕕᒃᑲᐅᔪᓂᒃ ᐊᔾᔨᒌᓐᖏᑦᑐᓂᒃ 
ᐱᓕᕆᕕᖃᖅᑐᓂᒃ ᐃᓄᓐᓂᓪᓗ ᑲᑐᔾᔨᓂᕐᒧᑦ.  
 
ᐅᖃᖅᑏ, ᐅᑯᐊᖑᓚᐅᖅᑐᑦ ᓯᑕᒪᑦ ᐃᓕᓐᓂᐊᖅᑏᑦ, 
ᓗᐃᓴ ᓵᓚ, ᑎᐊᐱ ᑲᕐᕖᒃ, ᒥᒃ ᐊᐸᖃᖅ, ᐊᒻᒪ ᑯᕆᔅ 
ᑭᑐᓱᒃ, ᐃᑲᔪᖅᑐᑕᐅᓪᓗᑎᒃ ᓯᓐᑎ ᑯᑦᔨᐅᒥᒃ, ᑖᒃᑯᐊ 
ᓴᖅᑮᓚᐅᕐᒪᑕ ᐱᓕᕆᓂᕐᒧᑦ.  
 
ᐅᖃᖅᑏ, ᐃᓕᓐᓂᐊᖅᑎᐅᔪᑦ ᑖᒃᑯᐊ 
ᐃᓕᑉᐹᓕᒻᒪᕆᓚᐅᕐᒪᑕ ᑲᔪᓯᑦᑎᐊᓚᐅᕐᖓᑕ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒃᑲ ᐅᐱᒋᖃᑎᒋᒍᒪᕙᒃᑲ  

ᑖᒃᑯᓂᖓ ᐅᕕᒃᑲᐅᔪᓂᒃ ᐱᓕᕆᑦᑎᐊᓚᐅᕐᖓᑕ 
ᐃᓕᓴᐃᔨᖓᓂᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 062 - 3(1): 

ᓯᕗᓕᖅᑏᑦ ᐳᓛᑦᑎᐊᕐᓂᖏᑦ ᒥᑦᑎᒪᑕᓕᒻᒧᑦ 
ᐊᒻᒪ ᓄᓘᔮᓐᓄᑦ (ᐊᕐᕚᕐᓗᒃ) 

 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒡᒑᒃᑲ 
ᐅᖃᓕᒫᕐᓂᐊᓕᕋᒪ ᐲᓲᕆᒐᒃᑭᑦ 
ᑐᓵᔾᔪᑎᑐᐃᓐᓇᐅᒻᒪᑎᒃ.  
 
ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑐᖓ ᑕᒫᓂ 
ᐱᓇᓱᐊᕈᓯᐅᑉ ᓄᓐᖑᕆᕋᑖᖅᑕᖓᓂ ᑖᒃᑯᐊ 
ᓯᕗᓕᐅᖅᑏᑦ ᒥᑦᑎᒪᑕᓕᒻᒧᓐᖓᐅᓚᐅᕐᒪᑕ ᐊᒻᒪ 
ᓄᓘᔮᕐᓄᑦ, ᖁᔭᓐᓇᒦᕈᒪᔭᕋ ᓯᕗᓕᖅᑎ ᐋᕆᐊᒃ, 
ᒥᔅᑕ ᑕᑉᑑᓇ ᐊᒻᒪ ᒥᓂᔅᑕ ᓯᐅᑦᓴᒃ, 
ᐃᖅᑲᓇᐃᔭᖅᑎᖏᓪᓗ 
ᒥᑦᑎᒪᑕᓕᒻᒧᓐᖓᐅᔪᓐᓇᓚᐅᕐᒪᑕ ᐱᖃᑎᒋᓪᓗᒋᑦ 
ᐅᓪᓗᑐᐃᓐᓇᐅᕋᑖᓚᐅᖅᑐᒥ. ᐃᓛᒃ ᑖᓐᓇ 
ᐊᒥᓱᒐᓚᓐᓂᒃ ᐋᖅᑭᑦᓯᔾᔪᑎᖃᓚᐅᕐᒪᑦ 
ᐳᓚᕋᕐᓂᕆᔭᕗᑦ. 
 
ᐅᓪᓗᑐᐃᓐᓇᕐᒥ ᐅᓐᓄᒃᑯᑦ ᒪᐃᔭ ᐊᐃᐳᓚᕼᐋᒻ ᑯᑉᓗ, 
ᐃᓪᓗᐊᕐᔪᒐ, ᐊᒻᒪ ᑖᒃᑯᐊ ᒥᑦᑎᒪᑕᓕᖕᒥᐅᑦ 
ᐅᐸᒍᑎᓚᐅᕐᒪᑕ, ᑖᓐᓇ ᒪᐃᔭᕗᑦ ᓈᓴᖅᑕᐅᑎᓪᓗᒍ 
ᑭᖑᒧᖔᖅ ᐊᐃᐳᕈ 1-ᒥ ᓇᓪᓕᐅᑎᓛᓕᕐᒪᑦ ᑕᐃᑲᓂ 
ᓄᑖᑦᑎᐊᒥᒃ ᐱᓐᖑᐊᕕᒃᓵᑖᖑᓚᐅᖅᑐᒥ, ᑖᒃᑯᐊᓗ 
ᑕᑯᒃᓴᐅᓚᐅᖅᑐᑎᒃ ᒥᑦᑎᒪᑕᓕᒻᒥᐅᑦ 
ᑕᑯᑦᓴᐅᑎᑦᓯᕙᐅᑎᖏᑦ ᒪᒃᑯᑦᑐᑦ 
ᑕᑯᑦᓴᐅᑎᑦᑎᓲᖑᒻᒪᑕ ᑲᑕᔾᔭᒃᖢᑎᓪᓘᓐᓃᑦ 
ᕿᓚᐅᔾᔭᒃᖢᑎᓪᓘᓐᓃᑦ ᖃᓄᑐᐃᓐᓇᖅ 
ᐱᑎᑦᑎᓲᖑᒻᒪᑕ ᑕᐃᑲᓃᓚᐅᕐᒥᔪᑦ.  
 
(ᑐᓵᔨᑎᒍᑦ) ᑕᐃᒃᑯᐊ ᖃᓄᐃᓕᐅᕈᓘᔭᖅᑎᑕᐅᓚᕐᒪᑕ 
ᐅᓐᓄᒃᑯᑦ ᑕᐃᑦᓱᒪᓂ ᐱᓐᖑᐊᕐᖢᑎᓪᓗ 
ᐃᓕᖅᑯᓯᑐᖃᑎᒍᑦ ᒧᒥᕐᖢᑎᓪᓗ. ᑭᓯᐊᓂ ᐅᖃᖅᑏ 
ᐅᖃᕈᓐᓇᖅᑐᖓ ᐃᓕᓐᓄᑦ ᒪᓕᒐᓕᐅᖅᑎᓄᓪᓗ 
ᓴᖅᑭᑎᑦᑎᔾᔮᖏᓐᓇᒪ ᒪᓕᒐᓕᐅᖅᑎᓂᒃ 
ᒧᒥᓚᐅᖅᑐᓂᒃ ᐊᔾᔨᓂᒃ ᓴᖅᑭᑎᑦᑎᔾᔮᖏᓐᓇᒪ 
ᑕᕝᕗᖓ.  

ᐅᖃᖅᑏ, ᒪᓕᒐᓕᐅᖅᑏᑦ ᖃᐅᔨᒪᖕᒪᑕ ᐊᑦᓱᕈᖅᓱᖓ 
ᐱᓕᕇᓐᓇᕋᒪ ᓴᓐᖏᑎᑉᐹᓪᓕᕈᓐᓇᖁᓪᓗᒋᑦ 
ᓄᓇᓕᖕᓂᒃ ᐃᓅᑦᑎᐊᓂᕐᒨᖓᔪᑦ ᐱᓐᖑᐊᕐᕕᒃ 
ᓄᑖᖅ ᓄᓇᑦᑎᓐᓂ ᐃᑲᔫᑕᐅᓂᐊᖅᑐᖅ 
ᑲᑎᕝᕕᐅᖃᑦᑕᓂᐊᕐᓗᓂ ᐊᒥᓱᓂᒃ ᐅᑭᐅᓂ 
ᖃᐃᕙᓪᓕᐊᔪᓂ.  
 
ᐅᖃᖅᑏ, ᒫᓐᓇᐅᔪᖅ ᓂᕆᐅᑉᐳᖓ 
ᐱᕙᓪᓕᐊᓂᖃᐃᓐᓇᕐᓂᐊᕐᒪᑦ ᑮᓇᐅᔭᖅ 
ᓇᑉᐸᖅᑎᖅᑐᖅᑕᐅᓂᕐᓗ ᓯᐊᕐᕆᔮᕐᕕᒃᓴᐅᑉ 
ᓯᕗᓕᖅᑎ ᐅᖃᖃᑦᑕᖅᓯᒪᒻᒪᑦ ᑖᓐᓇ 
ᓯᕗᓪᓕᖅᐸᐅᓂᐊᕐᓂᖓᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᓯᕙᑖᕐᕕᖕᒥ. . 
.  
 
ᐅᖃᖅᑎ: ᒥᔅᑕ ᐊᕐᕚᕐᓗᒃ, ᐅᖃᐅᓯᒃᓴᑎᑦ 
ᐅᖃᐅᓯᕆᔭᕇᕈᓐᓇᒍᒪᒍᕕᒋᑦ 
ᐊᖏᖅᑕᐅᔭᕆᐊᖃᓕᕐᒥᒐᕕᑦ ᑖᒃᑯᓄᖓ 
ᑲᑎᒪᔨᐅᖃᑎᖕᓄᑦ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᕕᐊᓱᓕᕌᖓᒪ ᐳᐃᒍᖃᑦᑕᕋᒃᑯ ᐃᑲᕐᕋᖅ. ᒫᓐᓇ 
ᐊᖏᖅᑕᐅᔪᒪᔪᖓ ᒪᓕᒐᓕᐅᖅᑎᐅᖃᑎᒃᑲᓄᑦ ᑖᓐᓇ 
ᐱᐊᓂᒍᒪᓪᓗᒍ ᐅᖃᐅᓯᒃᓴᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐃᓕᔅᓯᓐᓄᓕᒫᖅ 
ᐊᖏᖅᑕᐅᔪᒪᖕᒪᑦ ᐅᖃᐅᓯᒃᓴᒥᓂᒃ 
ᐅᖃᓪᓚᒌᕈᓐᓇᕈᒪᓪᓗᓂ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᐱᔭᕇᕋᓱᒋᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕙᑖᕐᕕᖕᒥ 
ᐅᓪᓛᒃᑯᑦ ᑖᒃᑯᐊ ᒥᓂᔅᑕᐃᑦ ᐃᖅᑲᓇᐃᔭᖅᑎᖏᓪᓗ 
ᓄᓘᔮᖕᓅᖓᐅᓚᐅᕐᒪᑕ ᓄᓘᔮᓐᓂᑦ 
ᓴᕕᕋᔭᒃᓴᓕᕆᔨᒃᑯᑦ ᐅᔭᕋᒃᑕᕆᐊᕐᕕᖏᓐᓄᑦ. ᑖᒃᑯᐊ 
ᐃᓚᐅᓚᐅᖅᑐᑦ ᖃᐅᔨᒪᖕᒪᑕ ᑖᓐᓇ ᐊᒃᓱᕐᔪᐊᕌᓗᑦ 
ᐊᒃᑐᐃᓯᒪᖕᒪᑦ ᒥᑦᑎᒪᑕᓕᖕᒥᐅᓂᑦ 
ᐃᖅᑲᓇᐃᔭᕐᕕᐅᖃᑦᑕᓚᐅᕐᒪᑦ. 
 
(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᑕᐅᑐᖅᑰᖅᑕᐅᔪᖅ 
ᓄᓘᔮᓐᓂᑦ ᖃᓄᐃᓘᕋᑕᐅᔪᒧᑦ  

ᐱᕕᒃᓴᕆᖕᓂᐅᔪᖅ ᓲᕐᓗ ᑕᒪᒃᑯᐊ 
ᖃᓄᐃᓘᕈᑕᐅᔪᒪᔪᓂᑦ, ᒫᓐᓇᐅᔪᒥᓪᓗ ᓄᓇᕐᔪᐊᒥᑦ 
ᖃᓄᐃᓕᖓᓂᖓ ᑮᓇᐅᔾᔭᒃᓴᕈᑕᐅᕙᒃᑐᑦ 2009-ᒥᑦ 
ᖃᐅᔨᓴᕈᑕᐅᓯᒪᔪᑦ ᐸᕐᓇᐅᑕᐅᓯᒪᔪᓪᓗ ᑕᒪᑐᖓ 
ᓴᖅᑭᑎᑦᑎᓯᒪᔪᑦ ᐃᓕᓐᓂᐊᕈᑕᐅᔪᒪᔪᓂᑦ 
ᓴᓇᔭᖅᓴᖅᑖᕈᑕᐅᓇᔭᖅᑐᓄᓪᓗ 
ᒥᑦᑎᒪᑕᓕᖕᒥᐅᑕᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐊᒻᒪᓗ 
ᐅᔾᔨᕆᖅᑲᐅᔪᒃᓴᐅᒐᑦᑕ ᑖᓐᓇ ᒪᓕᒐᕐᒥᑦ 
ᐋᖅᑭᒃᓯᓚᐅᕋᓗᐊᕋᑦᑕ ᑖᓐᓇ ᑐᓐᓄᓃᓚᓯᒪᔪᖅ 
ᑐᓄᓂᓐᖑᖅᑎᑐᒪᓪᓗᒍ. ᒥᓂᔅᑕ ᓯᕗᓕᖅᑎᑦᑕ ᓱᓕ 
ᐊᑐᖅᑲᐅᖕᒪᒍ ᐃᒻᒪᖃ ᐅᔾᔨᕆᔭᕆᐊᖃᖅᐳᑦ ᒪᓕᒐᖅ 
ᑖᓐᓇ ᓄᑖᖅ ᐊᑐᖃᑦᑕᖁᓪᓗᒍ ᐊᑕᐅᓯᑯᓗᖕᒥᑦ N-
ᖃᕐᒪᑦ. 
 
ᐅᖃᖅᑎᑦᑎᔩ, ᐊᒻᒪ ᑖᒃᑯᐊ ᒥᓂᔅᑕᐅᔪᑦ 
ᑲᑎᒪᖃᑎᖃᓚᐅᕐᒥᖕᒪᑕ Hᐊᒻᓚᑦ ᑲᑎᒪᔨᑯᓐᓂ, 
ᒪᐃᔭᒥᓪᓗ ᐊᒻᒪᓗ ᐃᓐᓇᕐᓂᑦ ᐊᒻᒪᓗᑦᑕᐅᖅ 
ᑐᓴᖃᑦᑕᓚᐅᖅᑐᑦ ᐊᔾᔨᒌᖏᑦᑐᓂᒃ ᐅᖃᐅᓯᒃᓴᐅᔪᓂᑦ 
ᑭᓯᐊᓂ ᖃᐅᔨᑎᑦᑐᒪᕙᔅᓯ ᑖᒃᑯᐊ ᒪᓕᒐᓕᐅᕐᕕᖕᒥ 
ᐅᖃᐅᓯᕆᕙᓚᐅᖅᑕᒃᑲ ᓂᕿᓕᕆᕝᕕᒃᓴᐃᑦ 
ᓯᐊᕐᕆᔮᕐᕕᒃᑖᕆᐊᖃᕐᓂᕗᓪᓗ ᐊᓯᖏᓪᓗ. 
ᐸᖕᓂᖅᑑᒥᓗ ᐃᖏᕐᕋᔾᔪᑎᓕᕆᔨᒃᑯᑦ ᐋᓐᓂᐊᖅᑐᓄᑦ. 
ᑕᒪᕐᒥᑦᑎᐊᖅ ᑖᒃᑯᐊ ᐅᖃᐅᓯᐅᓚᐅᕐᒪᑕ 
ᑕᐃᒪᓐᓇᑦᑕᐃᓐᓇᖅ. ᖃᐅᔨᒪᓂᐊᕐᒪᑦ ᑖᒃᑯᐊ 
ᒥᓂᔅᑕᐅᔪᑦ ᓯᕗᓕᖅᑎᕗᓪᓗ ᐅᖃᓪᓚᒃᑳᖓᒪ 
ᒥᑦᑎᒪᑕᓕᖕᒥᐅᑦ ᑭᒡᒐᖅᑐᖅᖢᒋᑦ ᐅᖃᓪᓚᖃᑦᑕᕋᒪ 
ᐅᖃᖅᑕᕕᓂᖏᓐᓂᑦ ᖃᐅᔨᒪᑦᑎᐊᕐᓂᐊᓕᕐᒪᑕ.  
 
ᐊᒻᒪᓗᑦ ᑭᖑᓪᓕᖅᐹᒥᒃ, ᐅᖃᖅᑎᑦᑎᔩ, ᑖᒃᑯᐊ 
ᖁᔭᓐᓇᒦᕈᒪᖕᒥᔭᒃᑲ ᕼᐊᒻᓚᒃᑯᑦ, ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑦ, ᓄᓘᔮᓐᓂᑦ 
ᓴᕕᕋᔭᒃᓴᓕᕆᔨᒃᑯᓪᓗ ᑕᒪᓐᓇ ᐳᓛᕐᓂᖅ 
ᒥᑦᑎᒪᑕᓕᖕᒧᑦ ᐊᒃᓱᐊᓗᒃ ᐋᖅᑭᑦᑎᐊᖅᓯᒪᓚᐅᕐᒪᑦ 
ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᒥᓂᔅᑕᐅᔪᑦ ᐱᖓᓱᑦ 
ᐱᓗᐊᖅᑐᒥᑦ ᖁᔭᓐᓇᒦᕈᒪᖕᒥᔭᒃᑲ 
ᒥᑦᑎᒪᑕᓕᖕᒨᓚᐅᕐᒪᑕ, ᒥᑦᑎᒪᑕᓕᖕᒨᕈᒪᓚᐅᖅᖢᑎᑦ 
ᑲᔪᓯᑎᑦᑎᑦᑎᐊᓚᐅᕐᒪᑕ.  
 
ᖃᐅᔨᒪᒋᕗᖓᑦᑕᐅᖅ ᓯᕗᓕᖅᑎᕗᑦ 
ᐅᖃᖅᑲᐅᖕᒥᖕᒪᑦ ᓄᓇᕗᒻᒥᐅᓕᒫᒡᒎᖅ  
ᑖᒃᑯᐊ ᐊᕐᕌᒍᑦ ᑎᓴᒪᓐ ᐊᒡᒋᖅᑎᓪᓗᒋᑦ 
ᐅᐸᒍᒪᔭᐃᓐᓇᕆᒐᓗᐊᖅᐸᐃᑦ  

ᑐᓐᖓᓱᒃᑎᑕᐅᖃᑦᑕᕐᓕ ᐊᒻᒪ 
ᑐᓐᖓᓱᒃᑎᑕᐅᖃᑦᕐᓂᐊᕐᒥᔪᒍᑦ ᒥᑦᑎᒪᑕᓕᖕᒥᐅᓂᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒪᓕᒐᓕᐅᖅᑏᑦ ᐅᖃᕐᕕᖓ. ᒪᓕᒐᓕᐅᖅᑎ 
ᑲᖏᖅᖠᓂᐅᑉ ᓂᒋᐊᓄᑦ ᑎᑭᕋᕐᔪᐊᕐᒧᓪᓗ, ᒥᔅᑕ 
ᑯᓱᒐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 063 - 3(1): 

ᐋᒻᐳᕉᔅ ᖃᕐᓕᒃ ᑲᖏᖅᖠᓂᕐᒥ 
ᖃᑦᑎᕆᔨᒃᑯᓐᓄᑦ ᐊᖓᔪᖅᑳᖅᑖᖑᔪᖅ 
(ᑯᓱᒐᖅ) 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᓂᑉᓕᓚᐅᖏᓂᒻᓂᑦ 
ᓇᓪᓕᒋᒐᓗᐊᖅᐸᒃᑲ ᑲᖏᖅᖠᓂᕐᒥᐅᑕᐅᖃᑎᒃᑲ 
ᐅᓪᓗᒥ ᐊᒃᓱᕈᕐᓇᖅᑑᒃᑰᖅᑎᓪᓗᒋᑦ. 
 
ᐅᖃᖅᑎᑦᓯᔩ, ᖁᕕᐊᓱᒃᐳᖓᑦᑕᐅᖅ ᐊᓯᐊᒍᑦ ᐅᓪᓗᒥ 
ᐅᖃᐅᓯᖄᕐᔪᒋᐊᒃᓴᖅ ᑲᖏᖅᖠᓂᕐᒥᑦ ᕼᐊᒻᓚᒃᑯᑦ 
ᖃᑦᑎᕆᔨᖏᑦ ᐃᓄᖕᒥ, ᐃᓄᒻᒪᕆᖕᒥ 
ᐃᓱᒪᑕᖅᑖᕐᓂᐊᓕᕐᒪᑕ. ᑖᓐᓇ ᓴᕆᒪᓱᕈᑎᒋᕙᕋ 
ᖃᐅᔨᒪᔪᖓ ᓂᕈᐊᖅᑕᐅᓯᒪᖃᑎᒋᓯᒪᔭᕋ ᒥᔅᑕ ᑰᓕ 
ᑖᑉᓱᒥᖓᑦᑕᐅᖅ ᓴᕆᒪᓱᒃᑐᖅ. 
 
ᐅᓐᓂᖅᓯᐅᕈᑎᒋᔪᒪᔭᕋᐃᓛᒃ ᑖᓐᓇ ᐋᒻᐳᕉᔅ ᖃᕐᓕᒃ 
ᑲᖏᖅᖠᓂᕐᒥᑦ ᖃᑦᑎᕆᐅᔨᒪᓕᖅᑐᖅ ᐅᑭᐅᑦ 16 
ᐅᖓᑖᓄᑦ. ᑖᒻᓇ ᐃᓱᒪᑕᓐᖑᕐᕐᓂᐊᓕᕐᒪᑦ. ᒫᓐᓇ 
ᐃᓕᓐᓂᐊᕐᓂᐊᖅᑑᒐᓗᐊᖅ ᖃᑦᑎᕆᔨᓄᑦ 
ᐃᓱᒪᑕᕆᔭᐅᔪᖅ ᐃᐅᓪ ᓯᑕᐱᖕ ᓄᖅᑲᕐᓂᐊᕐᓕᕐᒪᑦ 
ᓴᓇᑦᑕᐃᓕᓂᒃ ᒪᕐᕉᓐᓂᒃ ᐊᕐᕕᓂᓖᖅᑲᐃ ᐃᓱᓕᑉᐸᑕ. 
ᑕᐃᑯᖓ ᓄᖅᑲᓚᐅᓐᖏᓐᓂᖓᓂ ᐃᓱᒪᑕᐅᓂᐅᑉ 
ᒥᔅᓵᓄᑦ, ᐱᓕᕆᖃᑎᒌᖕᓂᐊᖅᑑᒃ. 
 
ᐋᒻᐳᕉᔅ ᖃᕐᓕᒃ ᑕᒪᑐᒧᖓ ᓄᑖᓐᖑᖏᑦᑎᐊᕐᒪᑦ 
ᒪᑯᒃᑐᒻᒪᕆᑯᓘᒐᓗᐊᖅᖢᓂ ᐃᓕᓐᓂᐊᕌᓂᔅᓯᒪᕗᑦ 
ᐱᖓᓱᓂᒃ ᐊᕐᕕᓂᓕᖕᓂᑦ ᐊᒥᓲᑎᒋᔪᓂᒃ 
ᐃᓕᓐᓂᐊᕈᑕᐅᕙᒃᑐᓂᒃ ᖃᑦᑎᕆᔨᐅᓂᐅᑉ ᒥᔅᓵᓄᑦ. 
ᑖᒃᑯᓄᖓ ᓄᓇᓖᑦ ᖃᑦᑎᕆᔨᐅᓂᐅᑉ ᒥᔅᓵᓄᑦ 
ᐃᓕᓐᓂᐊᖅᑎᔅᓯᔨᖏᓐᓂᒃ ᐃᓛᒃ 
ᐃᓕᓐᓂᐊᖅᑎᑕᐅᕙᒃᑐᓂᒃ ᑕᐃᒃᑯᓂᖓ 
ᐱᐊᓂᒃᓯᒪᑦᓯᐊᖅᑐᖅ. ᐊᒻᒪ ᐃᓕᓐᓂᐊᖅᓯᒪᓪᓗᓂ 
ᐊᒡᓛᑦ ᖃᓄᖅ ᐃᑭᒋᐊᖅᑐᕕᓂᐅᒻᒪᖔᑦ 
ᖃᐅᔨᓴᕐᓂᕐᒥᑦ ᐃᓕᓐᓂᐊᖅᓯᒪᖃᑕᐅᒻᒫᖅᖢᓂ.  

ᐋᒻᐳᕉᔅ ᐱᓕᕆᓯᒪᓕᖅᑐᑦ ᑲᖏᖅᖠᓂᕐᒥᑦ 
ᖃᑦᑎᕆᔩᑦ ᑎᑎᕋᕐᕕᐊᓄᑦ ᑕᐃᑲᓐᖓᓂᑦ 1993-ᒥᑦ 
ᐱᒋᐊᖅᖢᒍ.  
 
ᖃᐅᔨᒪᒻᒪᑕ ᑲᑎᒪᔨᐅᖃᑎᒃᑲ ᓄᓇᖅᑲᑎᕗᓪᓗ, 
ᑕᒪᒃᑯᐊ ᐃᒻᒥᓂᒃ ᑐᓂᔾᔪᑎᒋᓯᒪᖃᑦᑕᖅᑐᑦ 
ᐊᑭᓕᖅᑐᖅᑕᐅᖏᒻᒪᕆᒃᖢᑎᓪᓘᓐᓃᑦ ᖃᑉᑎᕆᔩᑦ 
ᐃᑲᔪᕕᔾᔪᐊᖃᑦᑕᕐᒪᑕ ᓄᓇᑉᑎᓐᓂᑦ.  ᐃᒡᓗᑉᑎᓐᓂᒃ 
ᒥᐊᓂᖅᓯᑉᓗᑎᒃ, ᐃᓚᑯᓗᑉᐳᓪᓗ ᐃᓅᖃᑎᕗᓪᓗ 
ᐊᒃᓱᕈᕐᓇᖅᑐᒃᑰᓕᕌᖓᑕ ᓯᕗᓪᓕᖅᐸᐅᓪᓗᑎᒃ 
ᑐᓂᓯᒪᓲᖑᒻᒪᑕ ᐃᒻᒥᓂᒃ ᐃᑲᔪᕋᓱᒃᖢᑎᒃ 
ᐃᑭᑦᑐᖃᓕᕌᖓᑦ. ᑕᒪᓐᓇ ᖁᔭᒋᔭᒃᑲ ᐃᓛᒃ ᑕᒪᕐᒥᒃ 
ᖃᑦᑎᕆᔩᑦ ᓄᓇᕘᑉ ᐃᓗᐊᓂᑦ ᐃᑲᔪᕕᒡᔪᐊᖃᑦᑕᕐᒪᑕ 
ᐃᓅᖃᑎᖏᓐᓂᒃ. 
 
ᐅᖃᖅᑎᑦᑎᔩ, ᓴᕆᒪᓱᒍᒪᕗᖓ ᐊᒻᒪ ᐊᑖᑕᖓᑦ 
ᖃᕐᓕᒃ ᓴᕆᒪᓱᖃᑎᒋᕙᕋ ᐋᒻᐳᕉᔅ ᖃᕐᓕᒃ 
ᐃᓱᒪᑐᓐᖑᕐᓂᐊᓕᕐᒪᑦ ᑲᖏᖅᖠᓂᐅᑉ ᖃᑦᑎᕆᔨᖓᑕ 
ᑎᑎᕋᕐᕕᐊᓂᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᕐᕕᖓ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ, ᒥᔅᑕ 
ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 064 - 3(1): 

ᓄᓇᖃᖅᑳᖅᑐᒥᓂᐅᓂᕐᒧᑦ ᐱᔪᓐᓇᐅᑎᓂᑦ 
ᓴᒃᑯᑦᓯᓂᖅ (ᑰᓕ) 

 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᐅᕙᖓᑦᑕᐅᖅ ᓂᑯᕕᔾᔪᑎᒋᔭᕋ ᐊᒻᒪ ᑕᐃᒃᑯᐊ 
ᐃᓕᑕᕆᔪᒪᓪᓗᒋᑦ ᑲᖏᖅᖠᓂᕐᒥᑦ 
ᐊᒃᓱᕈᕐᓇᖅᑐᒃᑰᓪᓚᕆᒻᒪᑕ ᒫᓐᓇ.  
 
ᐊᒻᒪ ᑖᓐᓇ ᐋᒻᐳᕉᔅ ᖃᕐᓕᒃ ᖃᐅᔨᒪᑦᑎᐊᖅᖢᒍ 
ᐊᑖᑕᖓᓗ. ᑕᐃᖕᓇ ᓴᕆᒪᒋᑦᑎᐊᒻᒪᕆᒃᑖᓗᑉᐳᑦ 
ᐱᓕᕆᒃᑲᒻᒪᕆᐅᒻᒪᑦ ᖃᐅᔨᒪᒐᑦᑎᒍᑦ. 
 
ᐅᖃᖅᑏ, ᐆᒥᖓᓕ ᓂᑯᕕᔾᔪᑎᖃᓗᐊᖅᑐᖓ. ᒫᓐᓇ 
ᑕᐃᒪ ᓄᓇᕗᑦᒥᐅᑦ ᖃᐅᔨᕙᓪᓕᐊᒻᒪᑕ ᐊᒻᒪ  
ᓴᕆᒪᓱᒃᖢᑎᒃ ᐅᑭᐅᓂᒃ ᖁᓕᓂᒃ ᓄᓇᕗᑦ  
ᒐᕙᒪᖓᑦ  

ᓇᓪᓕᐊᑎᓂᐊᓕᖅᑎᓪᓗᒍ ᑕᒡᕙᓂ ᐊᐃᐳᕈ 1. 
ᑐᓴᖃᑦᑕᖅᖢᑕᓗ ᒥᑦᑎᒪᑕᓕᒻᒦᕌᓂᖅᑲᐅᔪᑦ 
ᓯᕗᓪᓕᖅᐹᒥ ᐊᒻᒪ ᒥᓂᔅᑕᑎᒍᑦ 
ᐳᓚᕋᖃᑦᑕᖅᑎᑕᐅᖁᔭᐅᓪᓗᑕ 
ᐅᖃᐅᑎᔭᐅᓂᐊᖅᖢᑕ ᑕᒡᕙᓂ, ᐃᓛᒃ 
ᐅᖃᐅᑎᔭᐅᓯᒪᓕᖅᖢᑕ ᓯᕗᓕᖅᑎᑦᑎᓐᓄᑦ. ᑕᒡᕙᓂ 
ᐅᑭᐅᖅ ᖃᐃᔪᖅ ᑕᐃᒪᐃᓕᖓᑎᓪᓗᒍ. 
 
ᑖᓐᓇ ᐅᐱᒋᔪᒪᓪᓗᒍ ᓄᓇᕗᑦᒥᐅᑦ ᐊᒻᒪ ᑕᐃᒃᑯᐊ 
ᐱᓇᓱᐊᖃᑦᑕᓚᐅᖅᑐᑦ ᓄᓇᕗᑦ ᒐᕙᒪᑖᕋᓱᕐᖢᑕ. 
ᑖᓐᓇᑑᓚᐅᓐᖏᑦᑐᐋᓘᒻᒪᑦ, ᔭᐃᒥᓯ ᐊᕐᕚᕐᓗᒃ 
ᖃᐅᔨᒪᑦᑎᐊᕐᒪᑦ ᐃᓇᖏᓚᐅᖅᓯᒪᓪᓗᓂᖓ. ITC-
ᑯᓐᓂᒃ ᐱᒋᐊᕋᑦᑕ ᐊᒻᒪ ᑕᐃᒃᑯᐊ ᑎᒥᐅᔪᑦ ᐊᒥᓱᑦ 
ᑭᖑᓂᐊᒍᑦ. ᐅᑭᐅᑦ ᖁᓕᑦ ᐅᖓᑖᓄᐊᕋᑕᖅᖢᒍ 
ᐃᓚᖏᑦ ᐃᖅᑲᓇᐃᔭᖅᑐᑦ ᐱᓕᕆᖃᑦᑕᓕᓚᐅᕐᒪᑕ 
ᓄᓇᕗᑦᑖᕋᓱᐊᕐᓂᖅ Land Claims- ᐱᓗᐊᖅᑐᒥᒃ 
ᐃᖏᕐᕋᓕᖅᑎᓪᓗᒍ. 
 
ᐅᓇ ᓂᑯᕕᔾᔪᑎᒋᖃᑕᐅᔭᕋ ᑐᑭᓯᐅᒪᑦᑎᐊᖁᔨᓪᓗᖓ 
ᐃᓚᖓᓂᒃ ᑐᓴᖃᑦᑕᓕᕋᑦᑕ, ᑕᐃᒃᑯᐊ 
ᐱᔪᓐᓇᐅᑎᕗᑦ ᓴᒃᑯᓚᐅᖅᓯᒪᔭᕗᑦ Extinguishment 
of Inuit Rights, ᓄᓇᕗᑦ ᒐᕙᒪᒧᑦ ᑐᕌᖓᖏᖦᖢᓂ 
ᑕᐃᒪᐃᓕᖓᒻᒪᑦ ᖃᐅᔨᒪᖁᔨᑐᐃᓐᓇᖅᖢᖓ. Article 
4 ᐱᔾᔪᑎᒋᓪᓗᒍ Extinguishment Clause 
ᐃᓕᔭᐅᓯᒪᓐᖏᑦᑐᖅ. ᑕᐃᒃᑯᐊᓕ ᑭᓯᐊᓂ 
ᐃᓄᖕᓄᐃᓐᓇᖅ ᑐᕌᖅᑐᑦ ᐱᔾᔪᑎᒋᓪᓗᒋᑦ ᑖᒃᑯᐊ 
ᓄᑖᑦ ᐱᔪᓐᓇᐅᑎᑖᕆᔭᕗᑦ, ᓄᓇᕘᑉ ᓄᓇᑖᕈᑎᒧᑦ 
ᐊᖏᕈᑎᒻᒪᕆᐊᒍᑦ, extinguishment, ᑕᐃᓐᓇ 
ᓴᒃᑯᑦᑎᓂᖅ ᑕᐃᑯᖓ ᑐᕌᖓᔪᖅ. ᓄᓇᕗᑦ 
ᒐᕙᒪᑖᕋᓱᓐᓂᕐᒧᑦ ᐱᔾᔪᑕᐅᓐᖏᑦᑐᖅ ᑖᓐᓇ ᑕᐃᒫᒃ 
ᓇᓗᓇᐃᕈᒪᔭᕋ.  
 
ᐅᕙᓂ ᑲᑎᒪᔨᐅᖃᑎᒌᒃᑎᓪᓗᑕ ᓴᕆᒪᓱᒋᐊᖃᕋᑦᑕ 
ᓄᓇᕗᑦ ᒐᕙᒪᖃᓕᖅᖢᑕ, ᑭᓇᐅᒍᓗᐊᖅᐸᑦ 
ᓂᕈᐊᖅᑕᐅᓯᒪᔪᖅ. ᓂᕈᐊᖅᑎᑦ ᑕᒻᒪᓲᖑᓂᖏᓐᓂᒃ  
ᐅᖃᕈᒪᓲᖑᖏᓐᓇᑦᑕ. ᓂᕈᐊᕌᖓᑕ  

ᑭᓇᑐᐃᓐᓇᕐᒥᒃ ᐱᔪᓐᓇᐅᑎᑦ ᑐᓂᔭᐅᓯᒪᔪᑦ 
ᒐᕙᒪᑦᑎᓐᓄᑦ ᑖᒃᑯᐊ ᐊᑐᓕᖃᑦᑕᕋᑦᑎᒍᑦ. ᑖᓐᓇ 
ᑕᕝᕙ ᓇᖏᖅᓯᔾᔪᑎᒋᔭᕋ ᓴᕆᒪᒋᓪᓗᒍᓗ, 
campaign-ᓕᕌᖓᑕᓕ ᐊᔾᔨᒋᓐᖏᑖᓗᒐᓗᐊᖓ. 
ᑕᐃᑲᓂ. . .  
 
ᐅᖃᖅᑎ: ᒥᔅᑕ ᑰᓕ, ᓯᕿᓐᖑᔭᐃᑦ 
ᐃᓱᓕᓯᒪᓕᕐᒥᒻᒪᑦ. ᐅᖃᐅᓯᒃᓴᑎᑦ ᐃᓱᓕᑦᑐᒪᒍᕕᒋᑦ 
ᐊᐱᕆᔭᕆᐊᖃᓕᕐᒥᔪᑎᑦ ᐃᓱᓕᑦᑐᓐᓇᕈᒪᓪᓗᒍ. ᒥᔅᑕ 
ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐊᐱᕆᒍᒪᔪᖓ, ᐅᓇ 
ᓇᐃᑦᑐᕈᓘᓕᖅᑑᒐᓗᐊᖅ, ᐅᐃᒍᔭᐅᔪᒪᓪᓗᖓ. 
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᑰᓕ ᐊᐱᕆᖕᒪᑦ 
ᐊᖏᖅᑕᐅᔪᒪᓪᓗᓂ ᐅᖃᐅᓯᒃᓴᓂ 
ᐅᖃᐅᓯᕆᔭᕇᕈᓐᓇᕈᒪᓪᓗᓂᒋᑦ. ᐋᒡᒑᖅᑐᖃᖅᐸ? 
ᐋᒡᒑᖅᑐᖃᓐᖏᒻᒪᑦ. ᐃᓱᓕᑦᑎᒋᐊᕆᑦ, ᒥᔅᑕ ᑰᓕ. 
 
ᐊᖓᔪᖅᑳᖅ ᑕᒐᖅ ᑰᓕ: ᖁᔭᓐᓇᒦᒃ. 
 
ᐆᒥᖓ ᐅᖃᕈᒪᖅᑲᐅᔪᖓ ᑭᖑᓪᓕᖅᐹᒥᒃ. 
ᐱᑕᖃᓚᐅᖅᑐᖅ ᑕᐅᕙᓂ ᑖᒃᑯᐊ 35-ᓄᑦ ᐊᕐᕌᒍᓄᑦ 
ᐋᔩᖃᑎᒌᒐᓱᐊᖅᑎᓪᓗᒋᑦ ᐊᒻᒪ ᑕᐃᑯᓄᖓ 
ᑐᓂᕐᕈᑕᐅᓐᖏᒃᑲᓗᐊᕐᖢᓂ, ᑎᒥᓪᓕ ᐊᓯᖏᑦ 
ᐆᑦᑐᖃᑦᑕᓚᐅᖅᑐᑦ aboriginal self-government. 
ᑲᓇᑕ ᑕᐅᓇᓂ ᑕᐃᒃᑯᐊ ᖃᑕᓐᖑᑎᕗᑦ ᑕᐃᒪᐃᑦᑐᒥ 
ᐱᓇᓱᐃᓐᓇᖅᑐᑐᖃᐅᓚᐅᕐᒪᑕ ᐊᒻᒪ ᐃᓄᐃᑦ 
ᓄᓇᖓᓂ ᑕᐃᒪᐃᑦᑐᒥᒃ ᐱᓇᓱᒃᑐᖃᓚᐅᕐᒥᔪᖅ. 
ᑭᓯᐊᓂᓕ ᑖᓐᓇ ᑎᑭᐅᑎᓚᐅᓐᖏᑦᑐᖅ ᐅᕙᒍᑦ 
ᐃᓚᐃᑎᒍᑦ public government-ᒥᖔᖅ 
ᐱᔪᒪᔪᑎᒍᑦ ᐃᑲᔪᖅᑐᖅᑕᐅᓂᖅᓴᐅᓕᓚᐅᕋᑦᑕ, ᑕᒡᕙ 
ᑖᓐᓇ ᐱᔾᔪᑎᒋᓪᓗᒍ ᑕᒡᕙᓂ ᓇᖏᕈᓐᓇᖅᑐᒍᑦ 
ᖃᓄᐃᑦᑐᑐᐃᓐᓇᐅᒐᓗᐊᕈᑦᑕ ᑖᓐᓇ 
ᐅᐱᒋᔭᐅᖁᓪᓗᒍ.  
 
ᐊᐃᐳᕈ 1-ᒧᑦ ᑎᑭᐅᑎᕙᓪᓕᐊᒐᑦᑕ 
ᐱᓕᕆᖃᑎᒌᓗᑕᐅᓗᓂᐅᒋᐊᖃᕐᖢᓂᓗ 
ᑐᖓᓱᑦᑎᑦᑎᔪᒪᔪᖓ ᑭᑐᓕᒫᑦᑎᐊᓂᒃ ᐅᕙᓂ 
ᑲᑎᒪᔨᐅᔪᓂᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑏᑦ 
ᐅᖃᐅᑎᒃᓴᖏᑦ. ᒪᓕᒐᓕᐅᖅᑎ ᕿᑭᖅᑖᓘᑉ 
ᓂᒋᐊᓄᑦ, ᒥᔅᑕ ᓯᐊᓪ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 065 - 3(1): 

ᓇᐃᒪᐅᓴᖃᑦᑕᕐᓂᐅᑉ 
ᑲᒪᒋᔭᐅᔭᕆᐊᖃᕐᓂᖓᑕ ᐱᒻᒪᕆᐅᓂᖓ 
(ᓯᐊᓪ) 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐅᖃᓪᓚᖅᑲᐅᑎᓪᓗᒍᑦ ᒪᕐᕉᒃ ᐃᑲᕐᕌᒃ ᐱᐊᓂᐊᓂᖕᒪᑕ 
ᐅᑉᓗᒥᐅᓕᕐᒪᑦ.  
 
ᖁᔭᓐᓇᒦᒃ, ᐅᖃᖅᑏ. ᒫᓐᓇ ᐅᖃᐅᓯᖃᕈᒪᔪᖓ 
ᓄᓇᓕᖕᓄᑦ ᑕᒪᐃᓐᓄᑦ ᓄᓇᕗᑦᒥ 
ᐊᒃᑐᖅᓯᖃᑦᑕᖅᓯᒪᔪᒥᒃ. ᐅᖃᖅᑏ, ᑖᓐᓇ 
ᐅᔾᔨᕆᓗᒃᑖᖅᑰᕋᑦᑎᒍ ᑕᒪᓐᓇ ᓇᐃᒪᐅᓴᖃᑦᑕᕐᓂᖅ 
ᐋᓐᓂᐊᕈᑕᐅᔪᓐᓇᕐᒪᑦ ᐃᓄᖁᑎᑦᑎᓐᓄᑦ 
ᓂᕈᐊᖅᑕᐅᓯᒪᕝᕕᒋᔭᑦᑎᓐᓄᑦ ᑕᒪᒃᑯᐊᓗ 
ᐱᕋᔭᓐᓂᒃᑯᑦ ᐃᖕᒥᓃᕐᓂᕐᒧᑦ 
ᐊᒃᑐᖅᓯᓂᖃᕈᓐᓇᖃᑦᑕᕆᓪᓗᑎᒃ ᓄᑕᕋᓛᓄᓪᓗ 
ᐃᒥᓗᐊᖅᐸᑦᑐᓄᑦ ᐃᕐᓂᐊᖑᓯᒪᔪᓄᑦ.  
 
ᐅᖃᖅᑏ, ᑕᒪᓐᓇ ᓲᕐᓗ ᑲᒪᒋᓂᐊᕐᓗᒍ ᐳᑭᖅᑕᓖᑦ 
ᐃᑲᔪᖅᑎᒋᔭᕆᐊᖃᕋᑦᑎᒍᑦ ᐊᒻᒪᓗ 
ᓯᑉᑎᒻᕙᐅᓚᐅᖅᑐᒥ ᐊᕐᕌᓂ ᒐᕙᒪᒃᑯᑦ 
ᓴᖅᑭᑎᑦᑎᓚᐅᖅᓯᒪᖕᒪᑕ ᖃᓄᖅᑑᕈᑎᒃᓴᓂᒃ 
ᐳᑭᖅᑕᓕᖕᓄᑦ ᓄᓇᕗᑦ ᒐᕙᒪᒃᑯᖏᓐᓄᓪᓗ.  
 
ᐊᒻᒪᓗ ᑕᒪᓐᓇ ᐃᓕᓐᓂᐊᕈᑎᒃᓴᐃᑦ 
ᓴᖅᑭᑎᑕᐅᓂᐊᕐᓗᑎᒃ ᐳᑭᖅᑕᓕᓐᓄᑦ. ᑕᒪᓐᓇ 
ᓇᐃᒪᐅᖅᓴᖃᑦᑕᕐᓂᖅ 
ᓴᖅᑭᐅᒪᓐᖏᓂᖅᓴᐅᓕᕈᓐᓇᖁᓪᓗᒍ ᑕᒪᒃᑯᐊ 
ᓴᖅᑭᑎᑕᐅᓂᐊᖅᑎᓪᓗᒋᑦ ᐃᓕᓐᓂᐊᕈᑎᒃᓴᐃᑦ. 
ᑕᒪᓐᓇ ᐊᔭᐅᖅᑐᐃᓂᖅ  

ᓯᕗᓪᓕᖅᐸᐅᑎᑕᐅᔭᕆᐊᖃᓪᓚᕆᒃᑐᖅ ᐊᒻᒪᓗ  
ᐃᑲᔪᖅᑐᖅᑕᐅᖃᑦᑕᕐᓗᑎᒃ ᐳᑭᖅᑕᓖᑦ ᑕᒪᒃᑯᐊ 
ᐊᑐᐃᓐᓇᐅᔪᓐᓃᖁᓗᒋᑦ ᐅᓗᕆᐊᓇᖅᑐᑦ.  
 
ᐅᖃᖅᑏ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ ᑲᑎᒪᔨᐅᓚᐅᖅᓯᒪᑎᓪᓗᖓ ᑕᒪᓐᓇ 
ᐊᒃᓱᕉᑎᒋᕙᕋ ᓄᓇᓖᑦ 
ᐊᐅᓚᑦᑎᑦᑎᐊᕈᓐᓇᕐᓯᓂᖅᓴᐅᓕᖁᓪᓗᒋᑦ 
ᐃᒥᐊᓗᖕᒥᒃ ᐊᒻᒪᓗ ᐱᓕᕆᔭᕆᐊᖃᖅᑐᒍᑦ 
ᐅᔾᔨᖅᑐᖅᑎᐊᕐᓗᑕ ᓇᓕᐊᑦ ᑎᒥᐅᔪᑦ 
ᐊᐅᓚᑦᓯᓂᖅᓴᐅᓕᕈᓐᓇᕐᒪᖔᑕ 
ᐊᔭᐅᖅᑎᕆᔪᓐᓇᖃᑦᑕᕋᔭᕐᒪᖔᑕᓗ 
ᐋᖅᑭᒋᐊᕈᑎᒃᓴᓄᑦ ᐃᓕᓐᓂᐊᕈᑎᒃᓴᓄᓪᓗ 
ᐃᑲᔪᖅᑕᐅᔾᔪᑎᒃᓴᓄᑦ.  
 
ᐅᖃᖅᑏ, ᖁᕕᐊᓱᑦᑎᐊᖅᑐᖓ ᓯᕗᓕᖅᑎᕗᑦ 
ᐅᖃᐅᓯᖃᓚᐅᕐᒪᑦ 
ᐱᕙᓪᓕᐊᑎᑦᑎᔭᕆᐊᖃᕐᓂᑦᑎᓐᓄᑦ ᓲᕐᓗ ᑕᒪᒃᑯᐊ 
ᐃᖕᒥᖕᓃᑦᑕᐃᓕᒪᔾᔪᑏᑦ ᓴᖅᑭᖅᐹᓪᓕᕈᓐᓇᖁᓪᓗᒋᑦ 
ᖃᓄᖅᑑᕈᑎᒃᓴᓪᓗ ᑕᒪᓐᓇ 
ᐊᒃᓱᕉᑎᒋᔭᕆᐊᖃᖅᑕᖅᐳᑦ ᓇᐃᒪᐅᖅᓴᕐᓂᕐᓗ 
ᑲᒪᒋᔭᐅᔪᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. (ᑐᓵᔨᑎᒎᕈᓐᓃᖅᑐᖅ) 
ᐱᑕᖃᕈᓐᓃᕐᒪᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 4. 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 
(ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒧᑦ ᓯᕗᓕᖅᑎ, ᐄᕙ 
ᐋᕆᐊᒃ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 014 - 

3(1): ᒐᕙᒪᑐᖃᒃᑯᑦ ᐱᒋᐊᖅᑎᑕᖏᑦ 
ᖁᑦᑎᑦᑐᒥ (ᐋᕆᐊᒃ) 

 
ᓯᕗᓪᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓇ ᐅᖃᐅᓯᕆᓂᐊᖅᑕᕋ 
ᖃᓪᓗᓈᑎᑑᕐᓗᖓ ᐊᐱᖅᑯᑕᐅᓚᐅᖅᑐᖅ 
ᒪᓕᒐᓕᐅᖅᑎᒥᒃ ᑕᑉᐹᓐᖓᑦ ᖁᑦᑎᑦᑐᒥᒃ, ᓇᒥ, 
ᐃᓛᒃ ᐅᖃᖃᑎᖃᖅᓯᒪᒻᒪᖔᕐᒪ 
ᖃᐅᔨᓴᕐᓂᐅᒐᔭᖅᑐᓂᒃ ᐅᑭᐅᖅᑕᖅᑐᒥ 
ᒐᕙᒪᑐᖃᒃᑯᓐᓃᓐᖔᖅᑐᓂᒃ. 
 
(ᑐᓵᔨᑎᒍᑦ) ᑕᒪᓐᓇ ᑐᓴᖅᑎᑦᑎᓂᐅᓚᐅᖅᑐᖅ 
ᒥᓂᔅᑕ ᓯᑐᕌᒧᑦ, ᐃᓄᓕᕆᔨᑐᖃᒃᑯᓐᓄᑦ 
ᒥᓂᔅᑕᖓᓄᑦ ᕕᕝᕗᐊᕆ 20, 2009-ᒥ 
ᑐᓴᒐᑦᓴᑦᑎᐊᕙᐅᓚᐅᕐᒪᑦ ᓄᓇᕗᒻᒥᐅᓄᑦ, 
ᐃᓄᓕᕆᔨᑐᖃᒃᑯᑦ ᓇᓗᓇᐃᖅᓯᔪᓐᓇᖅᓯᓚᐅᕐᒪᑕ 
ᐱᖓᓲᓕᖁᓪᓗᒋᑦ ᖃᐅᔨᓴᕐᕕᐅᓇᔭᖅᑐᑦ 
ᖁᑦᑎᑦᑐᒥᐅᓄᑦ ᑕᒪᒃᑯᓂᓐᖓ 
ᖃᐅᔨᓴᕐᕕᐅᓇᔭᖅᑐᓂᑦ ᓄᓇᕗᑦᒥ ᑕᒪᒃᑯᐊᓗ 
ᑲᓇᑕᒥ ᖃᐅᔨᓴᖅᑎᐅᕙᒃᑐᑦ 
ᐊᑐᐃᓐᓇᐅᔪᓐᓇᖅᓯᖁᓪᓗᒋᑦ ᓄᓇᕗᑦ ᐃᓗᐊᓂ 
ᐊᖏᕐᕋᖃᕐᓗᑎᑦ ᓄᓇᕗᑦᒥ 7-ᒥᒃ ᖁᓕᓄᑦ 
ᐅᑭᐅᓄᑦ. 
 
ᐱᓕᕆᖃᑎᖃᖅᓯᒪᔪᒍᑦ 
ᐃᓄᓕᕆᔨᑐᖃᒃᑯᓐᓃᓐᖔᖅᓯᒪᔪᓂᑦ ᐊᒻᒪᓗ 
ᐱᓗᐊᖅᑐᒥ ᑕᒪᓐᓇ ᐸᓐᓇᒃᑕᐅᕙᓪᓕᐊᑎᓪᓗᒍ 
ᐊᑐᓕᖅᑎᑦᑕᐅᕙᓪᓕᐊᑎᓪᓗᒋᓪᓗ 
ᖃᓄᐃᓘᕈᑕᐅᔪᒪᔪᑦ ᐃᓄᓕᕆᔨᑐᖃᒃᑯᑦ 
ᐅᑭᐅᓗᑦᑖᒧᑦ ᐱᓕᕆᐊᖃᓚᐅᖅᑐᑦ 
ᖃᓄᖅᑑᕈᑎᒃᓴᓂᑦ ᓯᕗᓪᓕᖅᐸᐅᓇᔭᖅᑐᓂᑦ 
ᖃᐅᔨᓴᕈᑕᐅᓇᔭᖅᑐᓂᓪᓗ ᐊᓯᖏᓐᓂᑦ ᓄᓇᕐᔪᐊᕐᒥ 
Antarctic-ᒥᓪᓗ ᓇᓗᓇᐃᔭᐃᓗᑎᑦ 
ᓯᕗᓪᓕᖅᐸᐅᑎᑕᐅᔭᕆᐊᖃᕐᓂᖓᓐᓄᑦ 
ᖃᐅᔨᓴᕈᑎᒃᓴᐃᑦ ᓇᓗᓇᐃᔭᕐᓗᑎᑦ 
ᓇᒦᑦᑕᕆᐊᖃᕐᒪᖔᑦᑖ. ᐊᕐᕌᓂᐅᓚᐅᖅᑐᒥᒡᓗ 
ᐱᔪᒪᓇᔭᖅᑐᓂᑦ ᓇᓗᓇᐃᔭᐃᕙᓪᓕᐊᓚᐅᖅᓱᑕ 
ᑕᒪᑐᒧᓐᖓ ᖁᕕᐊᒋᑦᑎᐊᓚᐅᖅᑕᖅᐳᑦ ᑖᒃᑯᐊ 
ᓄᓇᕗᑦ ᐱᖓᓱᓂᑦ ᓄᓇᓕᓐᓂᑦ 
ᓇᓗᓇᐃᕐᕕᐅᓯᒪᓕᕐᒪᑕ ᐃᓚᐅᖃᑕᐅᓇᔭᖅᑐᓂᑦ 
ᖃᐅᔨᓴᕐᕕᐅᓇᔭᖅᑐᓂᑦ.  
 

ᑭᖑᓪᓕᖅᐹᒥᒃ ᒐᕙᒪᑐᖃᒃᑯᑦ ᑮᓇᐅᔭᖁᑎᖓᓂᒃ 
ᐅᖃᐅᓯᖃᓚᐅᖅᑎᓪᓗᒋᑦ ᐃᓄᓕᕆᔨᑐᖃᒃᑯᑦ 
ᓴᓂᕐᕙᐃᓚᐅᖅᑐᑦ $10 ᒥᓕᐊᓐᓂᑦ 
ᓴᖅᑭᑎᑦᑎᔪᒪᓂᕐᒧᑦ ᐊᑭᒋᔭᐅᓇᔭᖅᑐᓂᑦ 
ᑕᒪᑐᒧᓐᖓ. ᑕᒪᓐᓇ ᖃᐅᔨᓴᕈᑕᐅᕙᓪᓕᐊᓂᐊᖅᑐᖅ 
ᐊᒻᒪᓗ ᐃᓄᓕᕆᔨᑐᖃᒃᑯᑦ ᑕᐃᒃᑯᓄᓐᖓ ᐱᖓᓱᓄᑦ 
ᓄᓇᓕᓐᓄᑦ ᐅᐸᒍᑎᓂᐊᖅᑐᑦ ᓇᓗᓇᐃᔭᐃᓗᑎᑦ 
ᖃᓄᐃᓘᖅᐸᓪᓕᐊᓂᐊᕐᒪᖔᕐᒥᒃ, ᓱᓇᓄᓪᓗ 
ᓱᓇᓕᕆᖃᑦᑕᕋᔭᕐᒪᖔᕐᒦᒃ. ᑖᒃᑯᐊ ᒐᕙᒪᒋᔭᖅᐳᑦ 
ᐃᑲᔪᐃᓐᓇᕐᓂᐊᖅᑐᑦ ᑕᒪᒃᑯᓂᓐᖓ 
ᐱᓕᕆᖃᑎᒋᔭᐅᓇᔭᖅᑐᓂᑦ.  
 
ᑖᒃᑯᐊ ᓄᓇᓖᑦ ᑎᒃᑯᐊᖅᑕᐅᓯᒪᔪᑦ ᒐᕙᒪᑐᖃᒃᑯᓐᓄᑦ 
ᓇᓗᓇᐃᔭᖅᑕᐅᓂᐊᖅᑐᑦ. ᐊᒻᒪᓗ 
ᐊᑐᓕᖁᓯᒪᔭᑦᑎᓐᓂᑦ ᑐᓂᓯᓯᒪᓐᖏᑦᑐᒍᑦ ᑖᓐᓇ 
ᓄᓇᕗᑦ ᑎᒃᑯᐊᖅᑕᐅᖃᑕᐅᓯᒪᓂᖓᓄᑦ 
ᖁᕕᐊᒋᓪᓗᒍ ᐃᑲᔪᖅᑐᑐᐃᓐᓇᖅᑕᖅᐳᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑎᑦ 
ᐅᖃᐅᓯᒃᑯᑦ ᐊᐱᖅᑯᑎᒥᓂᕐᓄᑦ. ᑲᑎᒪᔾᔪᑎᒃᓴᖅ 5. 
ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 
ᒥᔅᑕ ᑯᓱᒐᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐃᓕᑕᕆᔪᒪᑉᓗᒍ ᑕᒡᕙᓂ ᓄᓕᐊᕋ, 
ᓵᓕ ᑯᓱᒐᖅ, ᑐᓐᖓᓱᒃᑎᑦᑐᒪᑉᓗᒍᓗ ᑕᒡᕙᓂ 
ᑲᑎᒪᕝᕕᐅᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᒻᒧᑦ ᑐᓐᖓᓱᒋᑦ. 
ᐃᓕᓴᖅᓯᓂᖅ ᒪᓕᒐᓕᐅᕐᕕᒻᒧᑦ ᐳᓛᖅᑎᓂᑦ. 
ᐱᑕᖃᕈᓐᓃᖅᐸᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 6. 
ᐅᖃᐅᓯᒃᑯᒃ ᐊᐱᖅᑯᑏᑦ. ᐊᑯᓪᓕᕐᒧᑦ ᒪᓕᒐᓕᐅᖅᑎ, 
ᒥᔅᑕ ᓂᓐᖓᖅ. 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 047 - 3(1): ᐊᑭᑐᔪᖅᑐᕈᒃᓴᓄᑦ 

ᐸᕐᓇᐅᑏᑦ ᓇᐅᔮᓂ (ᓂᓐᖓᖅ) 
 
ᓂᓐᖓᖅ: ᖁᔭᓐᓇᒦᒻᒪᕆᐊᓗᒃ, ᐅᖃᖅᑏ. ᑕᐃᒪ 
ᐊᐱᕆᔪᒪᔭᕋ ᓄᓇᓕᓐᓄᑦ ᒐᕙᒪᓕᕆᓂᕐᒧᓪᓗ 
ᒥᓂᔅᑑᔪᖅ ᐊᖓᔪᖅᑳᖅ ᑯᓱᒐᖅ 
ᐅᖃᐅᓯᕆᖅᑲᐅᔭᒥᓂ ᒥᒃᓵᓄᑦ. 
 
ᓇᐅᔮᓂᒃ ᑎᑎᖅᑲᖅᑖᓚᐅᕋᒪ ᑕᐃᒃᑯᐊ ᐅᑭᐅᓄᑦ 
ᓯᑕᒪᓄᑦ ᐊᑭᑐᔪᖅᓯᐅᑏᑦ (capital plan) ᑕᐃᒫᒃ 
ᑕᐃᒍᖅᑕᐅᔪᓂᑦ. ᑎᑎᕋᖅᓯᒪᔪᓂᑦ 
ᖃᐃᑦᑎᔪᓐᓇᕐᓂᐊᕐᒪᖔᖅ ᐆᒪ ᐃᓗᐊᓂ 
ᑭᐅᔭᐅᓐᖏᒃᑲᓗᐊᕐᓗᖓ 
ᓇᐅᔮᓅᖓᐅᓂᐊᓵᖅᑎᓪᓗᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᐅᑎᓕᕆᓂᕐᒧᑦ, ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᖁᔭᓐᓇᒦᒡᓗ ᐊᐱᕆᒐᕕᑦ. ᐄ, ᑖᒃᑯᐊ 
ᑎᑎᕋᕐᕕᑦᑕ ᐃᓗᐊᓄᑦ five-year capital plan 
ᐊᐅᓚᑕᕗᑦ ᓱᓇᐅᒻᒪᖔᑕ ᑕᐃᑯᓐᖓ ᓇᐅᔮᓄᑦ 
ᓇᓗᓇᐃᕈᓐᓇᑦᑎᐊᕐᓂᐊᖅᑕᒃᑲ 
ᐊᐅᓪᓚᓐᖏᓐᓂᖓᓂ, ᑕᑯᒋᐊᕋᔭᖅᐸᓐᖓᓘᓐᓃᑦ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ, 
ᒥᔅᑕ ᓯᐊᓪ. 
 
ᐊᐱᖅᑯᑦ 048 - 3(1): ᓄᓇᕗᒥ 

ᐃᒥᐊᓗᓕᕆᓂᕐᒧᑦ ᒪᓕᒐᖅ ᐊᒻᒪ 
ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᑦ 
ᐱᓕᕆᐊᒃᓴᖏᑦ (ᓯᐊᓪ) 

 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒥᓂᔅᑕᒧᑦ 
ᑮᓇᐅᔭᓕᕆᔨᒃᑯᓐᓄᑦ,  

ᑖᒃᑯᐊ ᖃᓄᐃᓘᕈᑕᐅᓯᒪᔪᑦ ᐃᒥᐊᓘᑉ ᒥᒃᓵᓄᑦ. 
 
ᑕᒪᓐᓇ ᐅᖃᐅᓯᕆᖅᑲᐅᒐᒃᑯ ᓇᐃᒪᐅᓴᖃᑦᑕᕐᓂᖅ  
ᑕᒪᓐᓇ ᐅᓗᕆᐊᓇᖅᑑᒻᒪᑦ ᓄᓇᕗᑦᒥᐅᓄᑦ. 
 
ᐊᒻᒪᓗ ᑕᒪᒃᑯᐊ ᒥᓂᔅᑕᐅᔪᖃᐃ ᐅᖃᕈᓐᓇᖅᐸ 
ᖃᓄᐃᓕᐅᖅᐸᓪᓕᐊᓯᒪᒻᒪᖔᑕ 
ᐸᕐᓇᐃᕙᓪᓕᐊᓯᒪᒻᒪᖔᑕᓗ ᐃᑲᔪᖅᑑᑕᐅᓇᔭᖅᑐᓄᑦ 
ᐃᒥᐊᓗᓕᕆᓂᐅᑉ ᒥᒃᓵᓄᑦ ᐃᓕᓐᓂᐊᕐᓂᕐᒧᑦ 
ᑲᑎᒪᔨᕋᓛᖑᓇᔭᖅᑐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᑮᓇᐅᔭᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᕈᒪᓪᓗᒍ ᑖᓐᓇ ᒪᓕᒐᓕᐅᖅᑎ 
ᑕᒪᑐᒧᖓ ᐊᐱᖅᑯᑎᖃᓵᕐᒪᑦ ᑖᒃᑯᐊ 
ᐊᐱᖅᑯᑎᒋᖃᑦᑕᓚᐅᕋᒃᑭᑦ 
ᒪᓕᒐᓕᐅᖅᑎᑐᐃᓐᓇᐅᓪᓗᖓ.  
 
ᐅᖃᖅᑏ, ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ. . .  
ᐄ, ᑮᓇᐅᔭᓕᕆᔨᒃᑯᑦ ᑕᒪᑐᒥᖓ 
ᐃᑲᔪᖅᑐᐃᑦᑎᐊᖏᓐᓇᖅᑐᑦ 
ᐃᓕᓐᓂᐊᖅᑎᑦᑎᒃᑲᓐᓂᕈᒪᓪᓗᑎᒃ ᐃᒥᐊᓗᓕᕆᓂᕐᒧᑦ 
ᐃᓕᓐᓂᐊᕈᑎᒃᓴᓂᒃ ᑲᑎᒪᔨᕋᓛᖑᔪᓄᑦ ᑕᒪᒃᑯᐊ 
ᖃᓄᑐᐃᓐᓇᖅ ᐱᕙᓪᓕᐊᒃᑲᓐᓂᕈᓐᓇᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 2008-09-
ᒥ ᐱᓕᕆᐊᖑᔪᒪᔪᑦ ᑮᓇᐅᔭᓕᕆᔨᒃᑯᓐᓄᑦ 
ᐅᖃᖅᓯᒪᖕᒪᑦ ᑖᓐᓇ ᓯᕕᑐᔪᒃᑯᑦ ᐃᒥᐊᓗᖕᒧᑦ 
ᐱᖁᔭᕐᔪᐊᖅ ᕿᒥᕐᕈᔭᐅᔪᓐᓇᖁᓪᓗᒍ. ᒥᓂᔅᑕᐅᔪᖅ 
ᐅᖃᕈᓐᓇᖅᐸᖃᐃ ᐅᑉᓗᒥᒧᑦ ᖃᓄᐃᓕᖓᓕᕐᒪᖔᖅ 
ᑕᒪᓐᓇ ᐅᖃᖃᑎᒌᒍᑕᐅᓯᒪᔪᖅ ᐱᔾᔪᑎᒋᓪᓗᒍ? 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃᖢᒍᓗ ᑖᓐᓇ ᒪᓕᒐᓕᐅᖅᑎ 
ᑕᒪᑐᒪ ᐊᐱᖅᑯᑎᖃᕐᒪᑦ. ᑖᒃᑯᐊ 
ᐱᓕᕆᖃᑎᒌᒃᓯᒪᔪᑦ, ᐱᓕᕆᖃᑎᒌᖕᓂᐊᖅᑐᖅ 
ᓴᖅᑭᑎᑕᐅᓯᒪᓕᖅᑐᑦ ᒪᓕᒐᕆᔭᐅᔪᓂᒃ 
ᕿᒥᕐᕈᔨᐅᓇᔭᖅᑐᑦ ᐊᒻᒪᓗ ᐅᖃᕈᓐᓇᖏᓪᖢᖓ 
ᖃᑯᒍ ᓄᓇᓖᑦ ᐅᖃᖃᑎᒋᔭᐅᕙᓪᓕᐊᓂᐊᕐᒪᖓᑕ 
ᑕᒪᑐᒧᖓ ᑕᒪᓐᓇ ᓯᕗᓪᓕᖅᐸᐅᑎᑕᐅᓯᒪᔫᒐᓗᐊᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓯᐊᓪ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᐃ 
2007-ᒥ ᑎᑎᖅᑲᕐᒥᒃ ᓴᖅᑭᑎᑦᑎᔪᖃᓚᐅᕐᒪᑦ 
ᒪᓕᒐᓕᐅᖅᑎᓄᑦ ᑕᒪᒃᑯᐊ ᑮᓇᐅᔭᑦ ᐱᕈᖅᑎᑕᐅᔪᑦ 
ᑕᒪᒃᑯᓄᖓ ᐊᑭᓖᔭᕆᐊᖃᖃᑦᑕᖅᑐᓄᑦ 
ᓯᖁᒥᑦᑎᔭᕌᖓᑕ ᐃᒥᐊᓗᖕᒧᑦ ᑕᒪᓐᓇ 
ᐊᑐᓕᖅᑎᖅᑕᐅᔪᓐᓇᕐᓂᐊᖅᐸᖃᐃ 
ᐃᑲᔫᑕᐅᔪᓐᓇᖁᓪᓗᒋᑦ ᑕᒪᒃᑯᐊ ᑮᓇᐅᔭᑦ 
ᐃᓕᓐᓂᐊᕈᑎᒃᓴᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃ ᑖᓐᓇ ᐊᐱᕆᖕᒪᑦ. 
ᒥᓂᔅᑕᐅᓪᓗᖓ ᑮᓇᐅᔭᓕᕆᔨᒃᑯᓐᓄᑦ 
ᐱᖕᒪᕆᐊᓘᔪᖅ ᐃᓕᑕᕆᓯᒪᒐᒃᑯ ᐊᒻᒪᓗ 
ᐊᐱᕆᓯᒪᓪᓗᖓ ᑮᓇᐅᔭᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓂᒃ ᖃᓄᖅ ᑕᒪᒃᑯᐊ 
ᐊᑐᓕᖅᑎᖅᑕᐅᓇᔭᕐᒪᖔᑕ ᑕᒪᒃᑯᓐᓄᖓ 
ᐃᓕᓐᓂᐊᕈᑎᒃᓴᓄᑦ ᐃᒥᐊᓗᓕᕆᓂᐅᑉ ᒥᒃᓵᓄᑦ 
ᖃᓄᖅᑑᕈᑎᒃᓴᐃᑦ 
ᐊᑐᐃᓐᓇᐅᑎᑕᐅᕙᓪᓕᐊᔪᓐᓇᖁᓪᓗᒋᑦ ᓄᓇᓕᖕᓄᑦ 
ᐃᓱᒪᒋᕙᓪᓕᐊᔪᓐᓇᕋᑦᑎᒍ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖁᔭᓐᓇᒦᒃ, ᒥᔅᑕ 
ᓯᐊᓪ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᑦᑐᒧᑦ 
ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 049 - 3(1): ᖁᑦᑎᑦᑐᒧᑦ 

ᐊᐅᓪᓚᖅᑎᑕᐅᓂᑯᒥᓃᑦ ᑭᖑᓂᕆᓯᒪᔭᖏᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒐᕙᒪᒃᑯᑦ 
ᓯᕗᓕᖅᑎᖓᓄ ᖁᔭᓐᓇᒦᒡᖢᒍᓗ 
ᑭᐅᓯᑦᑎᐊᖅᑲᐅᖕᒪᑦ ᐊᐱᖅᑯᑎᒋᓚᐅᖅᑕᕋᓂ 
ᑎᑎᖅᑲᑎᒍᑦ.  
 
ᐅᖃᖅᑏ, ᒫᑦᓯ 17, 2009-ᒥ 
ᐅᖃᐅᓯᖃᓚᐅᖅᓯᒪᒐᒪ ᒐᕙᒪᑐᖃᒃᑯᑦ 
ᐱᓕᕆᐊᒃᓴᕆᔭᖓᓂᒃ ᑕᒪᓐᓇ ᖁᑦᑎᑦᑐᒥᐅᓄᑦ 
ᓅᑕᐅᓚᐅᖅᑐᓂᒃ ᐱᔾᔪᑎᖃᕐᖢᖓ 
ᐱᓕᕆᔾᔪᔾᔨᔭᕆᐊᖃᕐᓂᖏᑦ ᐊᑉᓱᕉᑎᒋᓯᒪᓪᓗᒋᑦ 
ᓄᓇᓕᖕᓄᓪᓗ ᐃᖏᕐᕋᔪᓕᕆᓂᕐᒧᑦ 
ᐊᒃᑐᐊᓂᖃᖃᑦᑕᕐᓂᖓ ᐱᔾᔪᑎᒋᓪᓗᒍ.  
 
ᑲᓇᑕᐅᑉ ᓯᕗᓕᖅᑎᕐᔪᐊᖓᓄᖅᑲᐃ 
ᐅᖃᖃᑎᖃᖅᓯᒪᕙᑦ ᑕᒪᑐᒪ ᒥᒃᓵᓄᑦ, 
ᐃᖏᕐᕋᔪᓕᕆᓂᐅᑉ ᒥᒃᓵᓄᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᕗᒧᑦ 
ᓯᕗᓕᖅᑎ, ᐊᖓᔪᖅᑳᖅ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᔅᓱᒥᖓ ᐊᐱᖕᒪᑦ. ᑖᓐᓇ 
ᐅᖃᐅᓯᒃᓴᑦᑎᐊᕙᐅᖕᒪᕆᒻᒪᑦ, ᑖᓐᓇ 
ᓇᓗᓇᐃᑦᑎᐊᕐᓂᐊᖅᐸᕋ 
ᐅᖃᐅᓯᕆᖃᑦᑕᕈᓐᓇᕐᓂᐊᕋᒃᑯ ᑖᕗᖓ 
ᑲᑎᖃᑎᖃᕌᖓᑦᑕ ᐊᒻᒪᓗ ᐱᔭᒃᓴᑦᑎᓐᓂ 
ᐃᓚᐅᓯᒪᔪᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑕᐃᒫ? (ᑐᓵᔨᑎᒍᑦ) 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᓯᕗᓕᖅᑎᐅᔪᖅ ᓇᓗᓇᐃᖅᓯᒍᓐᓇᖅᑯᖃᐃ  

ᖃᖓ ᓂᕆᐅᒍᓐᓇᕋᔭᕐᒪᖔᑦᑕ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖃᖓᐅᓂᖓᓂᒃ ᓇᓗᓇᐃᑐᐊᖅᐸᑕ 
ᑐᓴᖅᑎᓛᕆᕙᕋ, ᑐᓴᖅᑎᑉᐸᓪᓕᐊᖃᑦᑕᕐᓂᐊᖅᐸᕋ 
ᐊᑕᐅᓯᐅᓈᕐᓗᒎᔾᔮᖏᒻᒥᒻᒪᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒪᒻᒪᑦ ᓯᕗᓕᖅᑎᐅᔪᑦ ᑕᒪᓐᓇ ᐅᑭᐅᖅᑕᖅᑐᒥ 
ᖁᑦᑎᑦᑐᒥᖏᓛᒃ. ᓄᓇᖁᑎᖃᕈᒪᓐᓂᖅ 
ᓯᕗᓪᓕᐅᔾᔭᐅᖁᔭᐅᒻᒪᑦ.  
 
ᒫᑦᓯ 17-ᖑᑎᓪᓗᒍ ᐅᖃᐅᓯᕐᓂᒃ ᑐᓴᖅᑎᑦᑎᓚᐅᕋᒪ 
ᓴᖅᑮᓂᐊᕐᓂᖓᓂ ᐅᑭᐅᖅᑕᖅᑐᒥ ᑲᑎᒪᔨᐅᔪᓂ, 
ᐱᖃᓯᐅᔾᔨᓪᓗᑎᒃ ᒪᐃᔭᐅᔪᓂᒃ ᐊᓪᓚᑦᑎᐅᔪᓂᒃ 
ᓄᓇᓕᓐᓂ. ᐱᕚᓪᓕᕈᑕᐅᓂᐊᖅᑐᖅ 
ᐊᐅᓚᑦᑎᕙᓪᓕᐊᓂᖏᓐᓄᑦ.  
 
ᓯᕗᓪᓕᖅᑎᐅᔪᑦ ᐊᖏᕈᓐᓇᖅᖄ 
ᑐᓴᖅᑎᑦᑎᒍᓐᓇᕋᔭᕐᒪᖔᑦ ᑕᐃᒃᑯᓂᖓ 
ᑲᑎᒪᔨᐅᓕᕋᑖᖅᑐᓂᒃ ᑕᒪᔅᓱᒧᖓ ᐅᑭᐅᖅᑕᖅᑑᑉ 
ᖁᑦᑎᑑ ᓇᒻᒥᓂᕆᔭᐅᓂᖓᓂᒃ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕐᓇᖅ 
ᓯᕗᓕᖅᑎ. 
 
ᓯᕗᓪᓕᖅᑎ ᐃᕚ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᕕᐊᓱᑦᑎᐊᓛᖅᐳᖓ 
ᑲᑎᒪᖃᑎᒋᔪᓐᓇᓕᕈᒃᑭᑦ ᑕᐃᒃᑯᐊ. ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᑯᑏᑦ. 
ᐃᖃᓗᐃᑦ ᐱᖓᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ 
ᐅᑲᓕᖅ. 
 
ᐊᐱᖅᑯᑦ 050 - 3(1): 

ᐃᖅᑲᓇᐃᔮᒃᓴᐅᒍᓐᓇᖅᑐᑦ ᓄᓇᓕᒻᒥᐅᓄᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ 
ᐊᐱᕆᔪᒪᔭᕋᑦᑕᐅᖅ. ᐃᖅᑲᓇᐃᔭᖅᑎᓕᕆᔨᒃᑯᓐᓄᑦ 
ᒥᓂᔅᑑᔪᖅ. ᓂᕈᐊᖅᑕᐅᖃᑎᒋᔨᒪᔭᕋ ᑐᓄᓐᓂ 
ᐊᐱᕆᓚᐅᕐᖓᑦ ᐱᓇᓱᐊᕈᓯᐅᓚᐅᖅᑐᒥᒃ.  
 
ᐃᒫᒃ ᑕᒪᒃᑯᐊ ᓄᓇᓕᑐᖃᑯᓗᐃᑦ ᐃᓅᖃᑎᕗᑦ ᑕᒫᑦ 
ᖄᖏᖅᑕᐅᖃᑦᑕᑎᓪᓗᒋᑦ ᐃᖅᑲᓇᐃᔮᓄᑦ 
ᑕᒫᓂᑦᑕᐅᖅ ᐃᖃᓗᒻᒥᐅᑕᑐᖃᑯᓗᒃᓄᑦ 
ᐃᓇᑦᑕᐅᓯᒪᒐᒪ ᑕᒪᓐᓇ 
ᕿᒥᕐᕈᔭᐅᒃᑲᓐᓂᖁᔭᐅᓪᓗᓂ.  
 
ᒐᕙᒪᒋᔭᑦᑎᓐᓄᑦ ᑕᒫᓂ ᓄᓇᓕᑐᖃᑯᓗᐃᑦ, 
ᕿᒥᕐᕈᔭᐅᒃᑲᓐᓂᖁᔭᐅᓗᑎᒃ 
ᐃᖅᑲᓇᐃᔮᖅᑕᖃᓕᕋᐃᑉᐸᑦ ᑕᒫᓂ ᓄᓇᑦᑎᓐᓂᒃ. 
ᑖᓐᓇ ᓯᕗᓪᓕᖅᐹᒥᒃ ᐊᐱᖅᑯᑎᒋᒍᒪᔭᕋ, ᑕᒪᓐᓇ 
ᐊᑐᖅᑕᐅᓕᑎᑕᐅᒐᓱᒍᓐᓇᕐᒪᖔᑦ ᑕᒫᓂ ᐃᖃᓗᓐᓂ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᐅᖃᖅᑏ, ᑐᑭᓯᕋᑖᓐᖏᓐᓇᒃᑯ ᑖᓐᓇ 
ᐊᐱᖅᑯᑎᒋᔭᖓ ᐅᖃᒃᑲᓐᓂᑲᐃᓐᓇᕐᓕᐅᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑐᑭᓯᑎᒋᐊᕈᓐᓇᖅᐱᐅᒃ, ᒥᔅᑕ 
ᐅᑲᓕᖅ. 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ 
ᐅᐃᒍᒋᐊᒃᖃᓐᓂᕈᒪᔭᕋ ᓂᕈᐊᖅᑕᐅᖃᑎᒋᓯᒪᔭᕋ 
ᑐᓄᓂᒃᑲᓐᓄᑦ ᐃᓇᑦᑎᓚᐅᕐᖓᑦ 
ᕿᒥᕐᕈᔭᐅᒃᑲᓐᓂᖁᓪᓗᒋᑦ  
ᐃᖅᑲᓇᐃᔭᖅᑎᑖᕆᔭᐅᕙᑦᑐᑦ ᒐᕙᒪᒃᑯᓐᓄᑦ. 
ᓄᓇᓕᓐᓂᖔᖅᑐᑦ ᕿᒥᕐᕈᔭᐅᑲᓐᓂᖁᓪᓗᒋᑦ.  
 
ᑖᓐᓇᑕᐅᖅ ᑕᒫᓂ ᐃᖃᓗᓐᓂᒥᐅᑕᓂ 
ᕿᒥᕐᕈᔭᐅᒃᑲᓐᓂᖁᔭᐅᒻᒪᑦ, ᐃᖃᓗᒻᒥᐅᑕᑐᖃᐃᑦ 
ᕿᒥᕐᕈᔭᐅᓯᓐᓈᕈᓐᓇᖅᐸᑕ 
ᐃᖅᑲᓇᐃᔭᖅᑕᖃᓕᕋᐃᑉᐸᑦ ᒐᕙᒪᒃᑯᓐᓂ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑐᑭᓯᔭᒃᑲᑯᑦ ᑐᑭᓯᔭᒃᑯᑦ 
ᖃᓄᐃᑦᑑᑦ ᐃᖅᑲᓇᐃᔮᖑᔪᑦ ᐊᑐᐃᓐᓇᐅᒻᒪᖔᑕ 
ᓇᓄᓕᓐᓂ ᑕᐃᒪ ᐊᒥᓱᑲᓪᓚᐅᒻᒪᑕ 
ᓴᖅᑭᔮᖅᑎᑕᐅᕙᑦᑐ ᐱᔭᕇᖅᑕᐅᒍᓐᓇᕐᓗᑎ 
ᒫᓐᓇᐅᔪᖅ ᐱᑕᖃᕐᓂᕐᓴᐅᓂᐊᓕᕐᒥᔪᖅ ᑕᒪᒃᑯᐊ 
ᐃᓅᓱᑦᑐᖁᑎᕗᑦ ᐱᒋᐊᖅᑕᐅᕙᓪᓕᐊᓛᓕᕐᒥᒻᒪᑦ 
ᐃᓕᓐᓂᐊᖅᑐᑦ ᐃᖅᑲᓇᐃᔭᖅᑎᑕᐅᑲᐃᓐᓇᕐᓗᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ 
ᐃᓇᒋᐅᒃᑲᓐᓂᖁᒪᔭᕋ ᒥᓂᔅᑕᐅᔪᖅ, ᐃᒫ ᑕᒪᓐᓇ 
ᐊᑭᑭᓕᒋᐊᕈᑕᐅᑲᓐᓂᕈᓐᓇᕐᖓᑦ ᒐᕙᒪᒋᔭᑦᑎᓐᓄᑦ: 
ᖃᖓᑦᑕᐅᓯᒃᑯᑦ ᑎᑭᑎᑦᑎᖃᑦᑕᕐᓂᖅ 
ᐃᖅᑲᓇᐃᔭᖅᑎᓃᑦ ᓄᑖᓂᒃ ᑕᒪᓐᓇ 
ᐊᑭᑭᓪᓕᒋᐊᕈᑕᐅᒃᑲᓐᓂᕈᓐᓇᕕᐅᑎᒻᒪᑦ. 
 

ᒐᕙᒪᒋᔭᑦᑎᓐᓄᑦ ᑖᓐᓇ ᐊᔭᐅᒃᑲᓐᓂᕈᒪᔭᕋ 
ᕿᒥᕐᕈᐊᑲᓐᓂᖁᓪᓗᒍ. ᓄᓇᓕᑐᖃᐃᑦ 
ᕿᒥᕐᕈᐊᑲᓐᓂᖁᓪᓗᒍ ᖃᓄᕐᓕ 
ᐃᓕᓐᓂᐊᖅᑎᑕᐅᒃᑲᔮᕐᓗᑎᖅᑲᐃᓕ ᐃᖅᑲᓇᐃᔮᖏᑦ 
ᐊᑐᐃᓐᓇᕈᕆᐊᖃᑦᑕᖁᓪᓗᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᔪᖅ 
ᐊᐱᖅᑯᑎᑎᐊᕚᓗᒻᒥ ᐊᐱᕆᒻᒪᑦ ᐅᕙᒍᑦ 
ᐃᖅᑲᓇᐃᔮᖅᑖᖅᑎᑦᑎᓂᒃᑯᑦ ᓯᕗᓪᓕᐅᑎᕋᓱᑉᐸᑦᑕᕗᑦ 
ᓄᓇᑖᖃᑕᐅᓯᒪᔪᑦ ᑕᒪᒃᑯᐊ 
ᓯᕗᓪᓕᐅᑎᓐᓇᓱᑉᐸᑦᑕᕗᑦ ᐊᒻᒪᓗ 
ᐅᖃᒃᑲᓐᓂᕈᒪᑐᐃᓐᓇᕐᓗᖓ ᑕᐃᓐᓇ 
ᐱᒋᐊᕐᐸᓪᓕᐊᓂᐊᓕᕐᒥᒻᒪᑦ ᐃᓕᓐᓂᐊᖅᑐᑦ ᐊᐅᔭᒃᑯᑦ 
ᐃᖅᑲᓇᐃᔭᖅᑎᑕᐅᓂᖏᓐᓄᑦ ᑕᒪᒃᑯᓄᖓ 
ᓄᓇᑖᖃᑕᐅᓯᒪᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᖃᐅᔨᒪᑦᑎᐊᖅᑕᕗᑦ ᐃᑲᔪᖅᑐᑎᒍᓗ. ᑕᐃᒫᑦᑕᐅᖏᓛ 
ᑎᓕᔭᐅᓯᒪᒐᒪᑦᑕᐅᖅ ᑭᒡᒐᑐᖅᑕᑯᓗᓐᓄᑦ ᑖᓐᓇ 
ᓄᓇᓕᓐᓃᖔᖅᑐᑦᑕᐅᖅ ᐃᒫᒃ ᐃᖅᑲᓇᐃᔮᓂᒃ 
ᕿᒥᕐᕈᔭᐅᒃᑲᓐᓂᖁᑦᑎᐊᖅᑕᕋ ᓯᕗᓂᑦᑎᓐᓂ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓛᒃ 
ᐅᖃᖃᑦᑕᓚᐅᖅᓯᒪᒐᒪᐃᓛᒃ ᑖᒃᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑦ ᕿᒥᕐᕈᕙᓪᓕᐊᓂᐊᕋᑦᑎᒍ 
ᐃᓕᖅᑯᓯᕆᔭᐅᕙᒃᑐᑦ ᐊᐅᓚᓂᕆᕙᒃᑕᖓ  

ᐋᖅᑭᓱᖅᓯᒪᓂᖓᑕ ᑕᒫᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 
ᖁᔭᓐᓇᒦᒃ, ᒥᓂᔅᑑᔪᖅ, ᑕᒪᑐᒥᓐᖓ 
ᕿᒥᕐᕈᑲᓐᓂᖁᑦᑎᐊᕋᒃᑯ. ᐃᒫᖃᐃ ᔫᓂᒥᑦᑎᐊᒧᖅᑲᐃ 
ᑲᑎᒪᒃᑲᓐᓂᓛᕋᑦᑕ ᑕᐃᑲᓂ ᐅᓂᒃᑳᕆᐊᕈᓐᓇᖅᐸᑦ 
ᖃᓄᖅ ᓅᑉᐸᓪᓕᐊᓯᒪᓕᕐᒪᖔᖅ ᓯᕗᓂᑦᑎᓐᓂ, 
ᖃᓄᐃᓕᖓᓛᕐᒪᖔᖅ ᖁᔭᒋᕕᔾᔪᐊᕋᔭᖅᑕᕋᓗᐊᕗᑦ 
ᐸᕐᓇᐸᓪᓕᐊᒍᓐᓇᖅᑲᑦ ᑕᐃᒫᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ 
ᑐᓴᐅᒪᑎᑦᑏᓐᓇᖃᑦᑕᓂᐊᖅᑯᖓ 
ᖃᓄᐃᓘᖅᐸᓪᓕᐊᓂᑦᑎᓐᓂᑦ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᑐᓄᓂᕐᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᐊᕐᕚᕐᓗᒃ. 
 

ᐊᐱᖅᑯᑦ 051 - 3(1): ᐃᓄᐃᑦ ᐅᓂᒃᑳᖏᑦ 
Hᐃᐊᓐᓇᓕ ᓛᓴᓐ ᐃᖏᕐᕋᑎᓪᓗᒍ 
ᑕᓪᓗᕈᓐᓇᒃᑯᑎᒍᑦ (ᐊᕐᕚᕐᓗᒃ) 

 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᓄᑦ 
ᒐᕙᒪᑐᖃᐃᑦ, ᑕᒻᒪᖅᑐᐊᓘᓕᖅᐳᖓ, ᐅᖃᖅᑎᑦᑎᔩ. 
ᒐᕙᒪᐃᑦ ᓄᑖᑦ ᓂᕈᐊᖅᑕᐅᓚᐅᓐᖏᓂᕐᓂ ᑕᐃᒃᑯᐊ 
ᓄᑕᐅᓐᖏᓐᓂᖅᓴᐅᖃᑖᖅᑐᑦ ᒐᕙᒪᒃᑯᑦ 
ᐊᐱᖅᓱᖃᑦᑕᓚᐅᕋᓗᐊᕐᒥᒐᒃᑭᑦ ᐅᓂᒃᑳᖅ St. Roch 
ᑕᑉᐹᓂ ᑕᕆᐅᒃᑯᑦ ᑕᓪᓗᕈᑎᒃᑯᑦ ᑕᕆᐅᕗᑦ ᑖᕗᖓ 
ᕚᓐᑰᕙᓕᐊᓚᐅᖅᓯᒪᔪᒥᓂᐅᒻᒪᑕ ᕼᐃᐊᓐᓇᓕ 
ᓛᓴᓐᒥᒃ captain-ᖃᖅᖢᑎᒃ. ᐅᓂᒃᑳᖏᑦ 
ᐊᔪᓐᖏᑦᑐᕐᔪᐊᕌᓘᒻᒪᑕ. ᑭᓯᐊᓂ ᑖᒃᑯᐊ 
ᐊᐱᖅᓱᖃᑦᑕᖅᑕᒃᑲ ᐸᓂᒃᐸᑯᑦᓱᒃᑯᑦ ᐃᓚᖏᓪᓗ 
ᑭᖑᕚᖏᑦ ᖃᔮᒃᑯᓪᓗ, ᐊᓱᐃᓪᓛᒃ 
ᐊᐱᖅᓱᖃᑦᑕᖅᖢᒋᑦ ᐅᓂᒃᑳᖃᑦᑕᕐᒥᒻᒪᑕ 
ᐊᔾᔨᒌᓐᖏᑦᑎᐊᒻᒪᕆᑦᑕᖓᓂᒃ. 
ᐊᐱᖅᓱᖃᑦᑕᓚᐅᕋᓗᐊᕋᒪ ᒐᕙᒪᐅᖃᑖᖅᑐᓂᑦ ᒫᓐᓇ 
ᐊᐱᕆᔪᒪᓕᖅᐳᖓ ᓄᑖᓄᑦ ᒐᕙᒪᒃᑯᓐᓄᑦ. 
 

ᑖᒃᑯᐊ ᐅᓂᒃᑳᑦ ᐃᓚᖓ ᐊᕐᓇᖅ 
ᓯᕗᓪᓕᖅᐸᐅᖃᑕᐅᓯᒪᔪᖅ 90-ᖏᓐᓄᑦ 
ᐅᑭᐅᖃᓕᕐᒪᑦ 96-ᐅᖅᑰᓕᕐᒪᑦ ᐊᒡᓛᑦ. ᑖᒃᑯᐊ 
ᓄᖑᑉᐸᑕ ᑕᐃᒪᓐᓇᒃ ᐋᖅᑭᓚᐅᖅᓯᒪᔾᔮᓐᖏᒻᒪᑦ 
ᐅᓂᒃᑳᖅ.  
 

ᑕᐃᒃᑯᐊ ᐃᓄᐃᑦ 
ᐊᔪᓐᖏᑦᑐᕐᔪᐊᖑᑎᑕᐅᐱᓪᓚᑦᑎᓐᓇᒋᑦ ᓱᐊᐸᓗᒃᑯᑦ  
ᐆᒻᒪᑎᑦᑎᑐᐃᓐᓇᖃᑦᑕᖅᑐᒥᓃᑦ ᑖᒃᑯᓂᓐᖓ 
Hᐃᐊᓐᓇᓕ ᓛᓴᓐᑯᓐᓂᑦ ᐃᓚᖏᓐᓂᓪᓗ. 
ᐊᓐᓄᕌᓕᐅᖅᐸᒃᖢᒋᓪᓗ ᓂᕆᑎᑉᐸᒃᓗᒋᓪᓗ ᐊᓪᓛᑦ 
ᓈᒻᒥᓄᑦ ᐊᒡᒐᐃᔭᐃᖅᓯᑉᐸᒃᓗᒋᑦ. 
 

ᑕᒪᓐᓇ ᑲᒪᒋᔭᐅᔪᖅᐸᑦ ᐊᐱᕆᔪᒪᔪᖓ 
ᒥᓂᔅᑕᖓᓐᓄᑦ ᐃᓕᖅᑯᓯᓕᕆᔨᒃᑯᓐᓄᑦ ᑕᒪᓐᓇ 
ᐅᓐᓂᒃᑳᖅ ᐱᐊᓂᒃᑕᐅᓇᓱᓐᓂᐊᕋᓗᐊᖅᐸᑦ 
ᑲᒪᒋᔭᐅᓂᐊᕋᓗᐊᖅᐸᑦ ᑖᒃᑯᐊ ᐃᓚᐅᓚᐅᖅᑐᑦ 
ᑐᖁᔪᐃᓐᓇᐅᓚᐅᓐᖏᓐᓂᖏᓐᓂ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ. ᐃᓛᒃ 
ᐊᐱᖅᑯᑎᒋᓚᐅᖅᓯᒪᔭᐃᑦ ᑕᐃᓐᓇ 
ᐃᖅᑲᐅᒪᑦᑎᐊᖅᖢᒍ. ᑖᒃᑯᐊ 
ᐃᓕᖅᑯᓯᓕᕆᔨᒃᑯᓂᓛᒃ, ᖃᓄᖅᑐᖑᑯᐊ 
ᐊᑎᖅᑖᖅᑎᐊᕌᓐᓄᓚᐅᕐᓚᕗᑦ... ᐃᓛᒃ ᑖᒃᑯᐊ 
ᐅᖃᐅᓯᓕᕆᓂᕐᒧᓪᓗ ᑕᒪᒃᑯᓂᖓ 
ᑮᓇᐅᔭᖁᑎᖃᕋᑦᑕ ᐅᓂᒃᑳᖅᓯᐅᕈᑎᒃᓴᓂᑦ, ᓲᕐᓗ 
ᓂᐱᓕᐅᕆᖃᑦᑕᕐᖢᑕ ᐃᓐᓇᕐᓂᑦ ᓄᓇᓕᓐᓂᑦ 
ᐊᔾᔨᒌᓐᖏᑦᑐᓂᑦ ᓲᕐᓗ ᖃᐅᔨᒪᑦᑎᐊᕋᑦᑕ 
ᑎᑎᖅᑲᖅᑕᖃᖅᑎᓐᓇᒍ ᐅᓂᒃᑳᖅᑕᐃᓐᓇᕐᓄᑦ 
ᑕᒪᒃᑯᓄᖓ ᐊᒥᓱᑲᓪᓚᓐᓂᑦ ᐃᓄᐃᑦ 
ᖃᐅᔨᒪᔭᖏᓐᓂᑦ ᐊᓐᓇᐃᓯᒪᕕᔾᔪᐊᕋᑦᑕ 
ᑎᑎᕋᐅᓯᖃᓐᖏᓗᐊᕐᓂᖅᐳᑦ ᐱᔾᔪᑎᒋᓪᓗᒍ. 
ᑮᓇᐅᔭᖁᑎᖃᕋᑦᑕ ᑕᒪᒃᑯᓄᖓ 
ᓂᐱᓕᐅᖅᐸᓪᓕᐊᔪᒪᓪᓗᑕ ᐃᓐᓇᕐᓂᑦ 
ᐱᓗᐊᓐᖑᐊᖅᑐᓂᑦ. 
 

ᑕᒪᓐᓇ ᕿᒥᕐᕈᔪᓐᓇᑦᑎᐊᖅᐸᕋ, ᐅᖃᖅᑎᑦᑎᔩ, ᑖᓐᓇ 
ᐊᐱᖅᑯᑎᒋᔭᖓ ᑖᒃᓱᒧᖓ ᑐᕌᖓᔪᒥᒃ 
ᖃᓄᖅᑑᕈᑎᖃᕈᓐᓇᕋᔭᕐᒪᖔᑦᑕ. ᑭᓯᐊᓂ 
ᐅᖃᐅᑎᔪᓐᓇᖅᑕᕋ ᐅᖃᖅᑎᑦᑎᔩ, 
ᑮᓇᐅᔭᖁᑎᖃᖅᐳᒍᑦ ᑕᒪᒃᑯᓄᖓ 
ᐅᓂᒃᑳᖅᓯᐅᕈᑎᒃᓴᑦᑎᓐᓄᑦ ᓂᐱᓕᐅᕐᓂᒃᑯᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᕐᕚᕐᓗᒃ. 
 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, 
ᒥᓂᔅᑕ. ᖃᐅᔨᒪᔪᖓ. ᑭᓇᑭᐊᖅ ᑕᒫᓐᖓᑦ ᐊᖅᑯᒻᒥᒃ 
ᑎᒍᐊᓪᓚᒡᓗᒍ ᑮᓇᐅᔭᐃᑦ ᑐᒃᓯᕋᕈᓐᓇᖅᑐᑎᑦ 
ᐊᐱᖅᓱᕐᓂᐊᕐᓗᑎᒃᖢ. ᖃᐅᔨᒪᒐᓗᐊᖅᐳᖓ ᑭᓯᐊᓂ 
ᖃᒃᓰᓐᓇᑯᓗᐃᑦ.  

ᓲᕐᓗ ᑕᒑᑉ ᐅᖃᐅᓯᕆᖃᑦᑕᓚᐅᕐᒥᔭᖏᑦ, ᐃᒃᑯᐊ 
ᑑᕐᖔᓗᒃᑯᑦ, ᖃᖓᑕᓲᒧᑦ ᔭᒐᑦᑐᕕᓃᑦ. ᐊᒻᒪᓗ 
ᑖᒃᑯᐊ ᓯᕗᓪᓕᖅᐹᑦᑎᐊᖑᓚᐅᕐᒪᑦ ᑖᓐᓇ St. Roch 
ᑕᑉᐸᐅᓇ Northwest Passage-ᑯᑦ 
ᑭᖑᓪᓕᖅᐹᑦᑎᐊᖑᓚᐅᕐᒪᑦ ᐊᔪᖅᐸᑦᑎᓪᓗᒋᑦ 
ᑭᖑᓂᖓᒍᑦ ᐃᓄᒡᒋᖅᐸᓚᐅᓐᖏᒻᒪᑕ, ᐃᓄᖕᒥᒃ 
ᑭᓯᐊᓂ ᖃᐅᔨᒪᔨᖃᕐᖢᑎᒃ, ᐊᐅᓚᑦᓯᔨᖃᕐᖢᑎᒃ 
ᓯᐊᓛᖃᕐᖢᑎᒃ ᐆᒪᑎᑦᑎᔾᔪᑎᖃᕐᖢᑎᒃ 
ᐊᔪᓚᐅᓐᖏᒻᒪᑕ.  
 
ᐊᐱᕆᔪᒪᔪᖓ ᑕᒪᒃᑯᐊ special circumstances, 
ᑐᐊᕕᕐᓇᓗᐊᕐᓂᖏᑦ ᑕᒪᒃᑯᐊ ᖃᐅᔨᒪᓕᕌᖓᒥᔾᔪᑦ 
ᒐᕙᒪᒃᑯᑦ, ᐃᓕᖅᑯᓯᓕᕆᔨᒃᑯᑦ ᐱᓗᐊᖅᑐᒥᒃ, 
ᐱᒋᐊᖅᑎᑦᑎᔪᓐᓇᖏᒻᒪᑖ ᓇᖕᒥᓂᖅ ᐅᓂᒃᑳᕈᒪᔪᒥᒃ 
ᐊᐱᖅᓱᕈᒪᔪᒥᓪᓗ ᐅᑕᖅᑭᐅᔭᑐᐃᓐᓇᖏᓪᓗᑎᒃ 
ᐱᓗᐊᖅᑐᒥ ᑭᖑᓂᑦᑎᓐᓂᒃ ᑕᑯᒃᓴᐅᔪᒫᖅᑐᐃᑦ 
ᐅᖃᖅᓯᒪᓂᐊᖅᐸᑕ. 
 
ᕼᐃᐊᓐᓇᓕ ᓛᓴᓐᒎᖅ ᐊᔪᓐᖏᑐᕐᔪᐊᖅ, ᑭᓯᐊᓂ 
ᑕᐃᒃᑯᐊᓕ ᐅᕙᓐᓄᑦ ᐅᓂᒃᑳᖅᐸᑦᑐᐃᑦ ᐃᓐᓇᒎᖅ 
ᑭᓯᐊᓂ ᖁᐃᑎᓪᓗᒍ ᖁᐃᔪᓐᓇᖅᓯᔪᖅ 
ᖁᐊᓕᒑᓗᐊᓕᕐᓂᑯᒧᑦ. ᖃᖓᓕ ᒪᑯᐊ 
ᐋᖅᑭᑦᓱᖅᑕᐅᓛᖅᑐᐃᑦ ᐅᑕᖅᑭᑐᐃᓐᓇᕐᓂᐊᕈᑦᑕ, 
ᐅᑕᖅᑭᑐᐃᓐᓇᕐᓂᐊᕈᑦᑕ. 
 
ᐃᓛᒃ ᒫᓐᓇ ᑎᒃᓯᓇᖅᑑᒐᓗᐊᖅ, ᑭᓯᐊᓂ 
ᐊᑐᓚᐅᖅᑕᖓ ᑲᑉᐱᐊᓱᓗᐊᕐᓂᑯᒧᑦ ᑕᐃᒃᑯᐊ 
ᐃᓄᐃᑦ, ᑲᑉᐱᐊᓱᕕᔾᔪᐊᓚᐅᕐᒪᑕ ᑖᒃᑯᓂᖓ. 
ᑐᖁᑐᐃᓐᓇᓕᒑᖕᒪᑕ, ᔭᒐᑐᐃᓐᓇᓕᒑᖕᒪᑕ 
ᑲᒪᒋᔭᐅᓐᖏᑉᐸᑕ ᐃᓄᖕᓄᑦ, ᐱᔪᓐᓇᕐᓂᓕᒫᒥᓂᒃ 
ᐆᒪᑎᓐᓇᓱᓚᐅᖅᑕᖏᑦ, ᐅᑭᐅᒃᑯᑦ 
ᓯᒃᑯᔾᔭᐅᓯᒪᖃᑦᑕᖅᑐᑎᒃ, ᐊᐱᖅᑯᑎᒐ  
ᐅᖃᖅᑎᑦᑎᔩ, ᖃᖓ ᑕᒪᒃᑯᐊ ᐱᓗᐊᖅᑐᒥ 
ᓴᖅᑭᑦᓴᕆᐊᖃᖅᑐᖅ ᑐᐊᕕᕐᓇᒐᓚᓕᖅᑐᐃᑦ 
ᑲᒪᒋᔭᐅᒋᐊᒐᔭᕐᒪᖔᑕ ᐃᓕᖅᑯᓯᓕᕆᔨᒃᑯᓐᓄᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊ, ᐃᓛᒃ ᑕᐃᓐᓇ 
ᑭᐅᔾᔪᑎᒋᖅᑲᐅᒻᒥᔭᒪ ᐊᓯᐊᓄᑦ 
ᑭᐅᓗᐊᕈᓐᓇᖏᓪᖢᖓ, ᑮᓇᐅᔭᖁᑎᖃᕋᓗᐊᕋᑦᑕ 
ᑕᒪᒃᑯᓄᖓ ᑐᕌᖓᔪᓂᒃ ᓲᕐᓗ 
ᑐᒃᓯᕋᖅᑕᐅᔪᓐᓇᖅᑐᓪᓗ ᑮᓇᐅᔭᐃᑦ ᓲᕐᓗ 
ᑕᒪᒃᑯᓂᖓ ᑮᓇᐅᔭᖁᑎᖃᕋᑦᑕ ᐊᒻᒪᓗ 
ᐋᖅᑭᒋᐊᖅᓯᒪᓕᕐᖢᑎᒃ. ᑕᐃᒪᓐᓇ ᑎᑎᕋᕐᕕᐅᒍᑦᑕ 
ᐅᓇ ᑲᒪᒋᔭᐅᔭᕆᐊᖃᖅᑰᕐᒪᑦ ᑖᓐᓇ 
ᐅᓂᒃᑳᓕᐊᖑᔭᕆᐊᖃᖅᑰᕐᒪᑦ ᑖᓐᓇ 
ᐃᓱᒪᒋᔪᓐᓇᑦᑎᐊᖅᑕᕗᑦ.  
 

ᐊᒻᒪᓗ ᑕᐃᒃᑯᐊ ᓰᐲᓰᒃᑯᑦ ᑐᓴᐅᒪᓇᖅᐸᒃᑭᓪᓗᑎᒃ 
ᐅᓂᒃᑳᑦ ᑕᑉᐸᐅᓈᓚᐅᖅᓯᒪᔪᕕᓃᑦ 
ᑕᐅᓱᓐᓂᒃᑰᔪᒃᓴᐅᒋᕗᕐᖔᓯᑦ ᑕᐃᒃᑯᐊ 
ᑐᓴᕐᓂᖅᑐᐊᓘᖃᑦᑕᖅᓯᒪᒻᒪᑕ ᐅᓂᒃᑳᕕᓃᑦ.  
 

ᑕᒪᒃᑯᐊᓗ ᑲᑎᖅᓱᖅᑕᐅᓗᑎᒃ ᐊᓯᖏᓪᓗ 
ᐱᓕᕆᐊᕆᔪᓐᓇᑦᑎᐊᖅᑕᕗᑦ, ᐅᖃᖅᑎᑦᑎᔩ, 
ᑭᓯᐊᓂᑦᑕᐅᖅ ᑐᒃᓯᕋᐅᖕᒥᒃ ᑎᑎᖅᑲᓂᓪᓘᓐᓃᑦ, 
ᑐᒃᓯᕋᐅᖕᒥᓪᓘᓐᓃᑦ ᐱᒍᑦᑕ ᑲᒪᒋᑲᐅᑎᒋᔪᓐᓇᖅᑕᕗᑦ 
ᓲᖃᐃᒻᒪ ᓇᓗᖃᑦᑕᕐᒥᒐᑦᑕ ᑭᓱᑦ 
ᑐᐊᕕᕆᔭᐅᒻᒪᕆᒻᒪᖔᑕ. ᑎᑎᖅᑲᑎᒍᑦ 
ᓇᓗᓇᐃᖅᑕᐅᓚᐅᓱᖓᖅᑎᓪᓗᒋᑦ 
ᑐᒃᓯᕋᐅᑎᒃᑯᓪᓘᓐᓃᑦ ᑕᒪᓐᓇ ᑲᒪᒋᒋᐊᕈᓐᓇᖅᑕᕗᑦ 
ᐊᒻᒪ ᐱᓕᕆᔾᔪᔾᔨᒋᐊᕈᓐᓇᖅᑐᒍᑦ, ᑖᓐᓇᐃᓛᒃ 
ᐊᒃᓱᕉᑎᒌᓐᓇᖅᐸᒃᑲᑦᑎᒍ. 
 

ᑕᒪᒃᑯᐊ ᓲᕐᓗ ᑎᑎᕋᓕᕆᑦᑎ ᐊᕐᕌᒍᑕᒫᖅ 
ᓵᓚᒃᓴᖅᑎᑦᑎᓇᓱᓚᐅᖅᑲᐃᓐᓈᖃᑦᑕᕋᑦᑕ 
ᑎᑎᖅᑲᓂᒃ ᓴᖅᑮᓇᓱᐊᖅᑐᑦ ᒪᑯᓂᖓ 
ᐅᖃᓕᒫᒐᒃᓴᓂᒃ, ᑕᒪᓐᓇᑦᑕᐅᖅ 
ᐃᓚᒋᑐᐃᓐᓇᕋᔭᕐᒪᒍ ᑖᓐᓇ ᑐᒃᓯᕌᖑᑐᐊᖅᐸᑦ 
ᐱᔪᒪᓪᓚᕆᑦᑖᓗᒃᐳᑦ ᐊᒻᒪᓗ ᓇᓗᓇᓐᖏᑦᑐᖅ ᑖᒃᑯᐊ 
ᐃᖅᑲᓇᐃᔭᖅᑎᑦᑎᓐᓄᑦ ᑕᒪᓐᓇ 
ᖁᕕᐊᒋᔭᐅᑐᐃᓐᓇᕋᔭᖅᑐᖅ 
ᓴᖅᑭᑕᐅᓇᓱᐊᖅᑎᓪᓗᒍ. ᐅᓇ ᐅᔾᔨᕆᓯᒪᓗᐊᕐᖢᒍ, 
ᓯᓚᒃᑐᕐᓴᕐᕕᖕᒥᓖᒃᑯᐊ ᐅᓂᒃᑳᓕᐊᖑᓯᒪᔪᑦ 
ᑕᐃᑦᓱᒪᓗ ᒪᓕᒐᓕᐅᖅᑎᐅᖃᑎᒪ ᐊᐱᖅᓱᓵᖅᑑᑉ 
ᐃᓅᓯᖓᑦᑕᐅᖏᓐᓇ ᑎᑎᕋᖅᑕᐅᓯᒪᕙᓵᖅᑰᕐᖢᓂ 
ᔮᓐ ᐊᒪᕈᐊᓕᒃᑯᑦ, ᐊᐃᑉ ᐅᒃᐱᒃᑯᑦ ᐃᒃᑯᐊ 
ᐃᓅᓯᕕᓂᖏᓐᓄᑦ ᐅᓂᒃᑳᖅᓯᒪᑦᑎᐊᖅᑐᑦ ᑕᒪᒃᑯᐊ 
ᐱᕕᒃᓴᕈᓘᔮᓘᕐᒪᑕ ᑕᒪᒃᑯᐊ ᕿᒥᕐᕈᑦᓯᐊᕈᓐᓇᖅᑐᒍᑦ, 
ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐊᕐᕚᕐᓗᒃ. 

ᐊᕐᕚᕐᓗᒃ: ᖁᔭᓐᓇᒦᒃ. ᐆᒃᑑᑎᖃᓐᖏᓪᓗᖓ 
ᐅᖃᕐᓂᐊᓕᖅᐳᖓ ᐊᐱᕆᓂᐊᓕᖅᐳᖓ ᑕᒪᑐᒪᓂ. 
ᐊᐱᕆᒃᑲᓂᕐᓗᖓᖃᐃ ᑖᒃᑯᐊ ᖃᓄᖅ 
ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃᑯᑦ ᓄᓇᓕᖕᓂ, 
ᓄᓇᓕᓐᓂ ᐊᑐᓂᑦ ᐅᑭᐅᖅᑕᖅᑐᒥ 
ᓯᓚᑦᑐᖅᓴᕐᕕᖃᐅᕐᒪᑦ ᐃᓕᓐᓂᐊᖅᑐᓂᒃ ᐱᑕᖃᐅᕐᒪᑦ, 
ᑕᒪᒃᑯᐊᑦᑕᐅᖃᐃ ᐊᑐᖅᑕᐅᖃᑦᑕᕆᕗᑦ ᐃᓄᐃᑦ 
ᐅᓂᒃᑳᒃᓴᖏᓐᓂᒃ ᓂᐱᓕᐅᕋᓱᑦᑐᖃᓕᕌᖓ 
ᑎᑎᕋᕋᓱᑦᑐᖃᓕᕌᖓᓪᓘᓐᓃᑦ ᑖᒃᑯᐊ 
ᐃᓕᖅᑯᓯᓕᕆᔨᒃᑯᑦ ᑮᓇᐅᔭᖁᑎᖏᑦ ᐊᑐᕐᓗᒋᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐃᓕᖅᑯᓯᓕᕆᔨᒃᑯᑦ 
ᑮᓇᐅᔭᖁᑎᖏᓐᓂᓪᓕᐅᑯᐊ 
ᒥᓐᓂᔾᔪᑎᖃᑦᑕᖅᑖᓗᒋᔭᕗᑦ ᓇᖕᒥᓂᖅ 
ᑮᓇᐅᔭᖁᑎᖃᕐᒪᑕ ᑖᓐ ᓯᐅᑦᓴᒃ, ᑕᒪᒃᑯᓄᖓ 
ᑐᕌᖓᔪᓂᒃ. ᑕᐃᒃᑯᐊᓕ ᐃᖕᒥᓂᑦᑕᐅᖅ ᑐᕌᖓᔪᓂᒃ 
ᐱᖁᑎᖃᕐᒪᑕ, ᑖᓐᓇ ᓇᓗᓇᐃᕈᒪᑐᐃᓐᓇᖅᑕᕋ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᐊᐅᐸᓗᒃᑐᖅ. 
 
ᐊᐱᖅᑯᑦ 052 - 3(1): ᑐᒃᑐᓕᕆᔨᒃᓴᖅ ᐃᓄᒻᒥᒃ 

ᖃᒪᓂᑦᑐᐊᕐᒥ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑎᑉᑎᔩ. 
ᐆᒪᔪᓕᕆᓂᕐᒧᑦ ᑖᓐᓇ ᓯᐅᑦᓴᒃᒧᑦ 
ᐊᐱᕆᒍᐊᓚᐅᖅᐳᖓ.  
 
ᖃᒪᓂᑦᑐᐊᕐᒥᐅᑕᓂᑦ ᑖᑉᑯᓂᓐᖓ ᐊᖑᓇᕼᐅᒃᑏᑦ 
ᑲᑎᒪᔨᖏᓐᓂᑦ ᑎᑎᖅᑲᖅᑖᓚᐅᕋᒪ, ᑐᒃᓯᕋᕐᒪᑎᒃ 
ᐃᓄᓐᓂᑦ ᖃᒪᓂᑦᑑᑉ ᐅᖃᐅᕼᐃᐊᓂᒃ ᐊᑐᕐᓗᖓ 
ᑖᒻᓇ wildlife officer-ᖑᓇᕋᖅᑕᐅᔪᖅ 
ᖃᒪᓂᑦᑐᐊᕐᒥᓪᓕ ᑐᒃᑐᓕᕆᔨᒥᒃ ᑕᐃᕼᐅᕋᑦᑎᒃᑯ. 
ᐃᓄᒻᒥᓐᖒᖅ ᑐᒃᑐᓕᕆᔨᒻᒥᓐᖒᖅ ᐱᕼᐅᐊᕐᒪᑎᒃ, 
ᐊᒻᒪᓗ ᐃᓕᓐᓂᐊᖅᑎᖅᑐᒃᑎᕼᐊᒥᑦᑕᐅᖅ ᑕᐃᑲᓂ 
ᖃᒪᓂᑦᑐᐊᕐᒥ ᐃᓂᓕᐅᖅᑐᖃᖅᑑᓪᓗᐊᕐᒪᖔᖅ  

ᑖᒃᓱᒥᓐᖓ ᐊᐱᕆᕼᐅᐊᓚᐅᖅᑐᖓ 
ᐆᒪᔪᓕᕆᓂᐊᓂᕐᒧᑦ ᒥᓂᔅᑕᒪᑦ. ᒪ’ᓇᐅᔪᑎᑦ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 
ᐊᕙᑎᓕᕆᓂᕐᒧᑦ, (ᑐᓵᔨᑎᒍᑦ) ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ 
ᐊᐱᖅᑯᑎᒋᔭᖓᓄᑦ. ᒫᓐᓇᐅᔪᖅ ᑕᐃᒃᑯᐊ 
ᐆᒪᔪᕐᓂᐊᖅᑎᖃᓐᖏᒻᒪᑕ ᖃᒪᓂᑦᑐᐊᕐᒥ. ᑖᓐᓇ 
ᒪᑐᐃᖓᑎᑕᐅᔫᒐᓗᐊᖅ ᕕᕝᕗᐊᕆ 27-ᒥ 
ᒪᑐᓚᐅᖅᑐᓂ ᒫᓐᓇ ᕿᒥᕐᕈᓇᑉᐸᓪᓕᐊᔪᒍᑦ ᑕᐃᒃᑯᐊ 
ᑭᒃᑯᑦ ᐊᐱᖅᓱᖅᑕᐅᔪᒃᓴᐅᒐᔭᕐᒪᖔᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 
ᐅᐃᒍᒋᐊᕈᑏᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ. ᐊᒻᒪ ᒪ’ᓇᐅᔪᑎᑦᑕᐅᖅ 
ᑭᐅᒐᕕᑦ. ᑖᒻᓇᑦᑕᐅᖅ ᐊᐱᕆᒃᑲᓐᓂᐊᖅᐸᕋ ᑖᓐᓇ 
ᑐᒃᑐᓕᕆᒻᒥᒃ ᐃᓄᒻᒥᒃ ᐃᓕᓐᓂᐊᖅᑐᒃᓴᒥᒃ 
ᐃᓂᓕᐅᖅᑐᖃᖅᑑᓪᓗᐊᕐᒪᖔᖅ ᖃᒪᓂᑦᑐᐊᕐᒥ 
ᐊᐱᕆᖁᔭᐅᓚᐅᕋᒪ ᑕᒫᓂ ᑕᐃᒃᑯᓂᓐᖓ 
ᐊᖑᓇᕼᐅᒃᑎᓂᑦ ᑲᑎᒪᔨᓐᓃᓐᖔᖅᑐᖅ ᑖᑉᓱᒥᓐᖓ 
ᐊᐱᕆᖁᔨᓗᐊᕕᒻᒪᑎᒃ ᑐᒃᓯᕋᕐᒪᑎᒃ 
ᖃᐅᔨᕼᐅᐊᖅᑐᖓ ᑖᓐᓇ ᒥᓂᔅᑐ 
ᐃᑲᔪᖅᑑᓪᓗᐊᕐᒪᖔᖅ ᖃᒪᓂᑦᑐᐊᕐᒥᐅᑕᓂᑦ. 
ᒪ’ᓇᐅᔪᑎᑦ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᒍᒪᔭᕋ ᑖᓐᓇ 
ᒪᓕᒐᓕᐅᖅᑎ ᑖᒃᑯᐊ ᓯᕗᓪᓕᐊᑎᓇᓱᒃᐸᒃᑲᑦᑎᒍ 
ᐃᓄᐃᑦ ᑕᒪᒃᑯᐊ ᓄᓇᑖᖅᓯᒪᔪᒧᑦ ᐱᓇᓱᒃᑲᔭᖅᑐᒍᑦ. 
 
ᐊᒻᒪᓗ ᐃᓕᓐᓂᐊᖅᑎᑦᑎᔪᖃᓲᖑᒻᒥᔪᖅ 
ᐃᓕᓐᓂᐊᑎᑦᑎᓪᓗᑕ ᑕᒪᒃᑯᓂᓐᖓ 
ᓄᓇᑖᖃᑕᐅᓯᒪᔪᓂᑦ ᐆᒪᔪᕐᓂᐊᖅᑎᕈᖁᔭᐅᓪᓗᑎᑦ. 
ᕿᒥᕐᕈᔭᐅᒋᐊᕈᓐᓇᖅᑐᖅ ᐊᒻᒪᓗ ᓇᒦᒃᑲᔭᕐᒪᖔᖅ 
ᓴᖅᑭᑕᐅᒍᓐᓇᕐᒥᔪᕐᓗ ᖃᒪᓂᑦᑐᐊᕐᒥ 
ᕿᒥᕐᕈᔪᓐᓇᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐅᐃᒍᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᖁᕕᐊᓇᑯᓂ. ᒪ’ᓇᐅᔪᑎᑦ ᑭᐅᒐᕕᑦ. 
ᑖᒻᓇ ᑐᒃᑐᓕᕆᐅᓂᐊᖅᑐᖅ ᓂᕈᐊᖅᖠᒎᓂᐊᖅ 
ᖃᖓᒎᖅ ᐱᓕᕆᒋᐊᕋᔭᖅᐸ ᖃᒪᓂᑦᑐᐊᕐᒥ? ᒪ’ᓇ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᖅ. 
 
ᐊᖓᔪᖅᑳᖅ ᑖᓐᓂᐊᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ ᐅᖃᖃᑖᕋᒪ ᑭᒃᑯᑦ 
ᐊᐱᖅᓱᖅᑕᐅᒐᔭᕐᒪᖔᑕ ᑲᒪᒋᔭᕗᑦ, 
ᑕᐃᒪᐃᓕᐅᕆᐅᕈᑦᑕᓗ ᕿᒥᕐᕈᓗᒋᑦ ᑕᐃᒃᑯᐊ 
ᐱᓇᓱᒃᑐᑦ ᐊᐱᖅᓱᖅᑕᐅᓕᕋᔭᖅᑐᑦ. ᑕᐃᒪᓕ 
ᑕᖅᑮᓂᖅᑲᐃ ᒪᕐᕉᓐᓂᒃ ᐃᓗᐊᓂ 
ᐃᓐᓄᒃᑕᐅᓯᒪᓕᓛᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑏ. ᓇᐅᒃ, 
ᒪ’ᓈᕐᖢᖓ ᐅᖃᓗᑉᐳᖓ ᑖᔅᓱᒥᓐᖓ 
ᐅᖃᒃᑲᓐᓂᕐᓂᐊᖅᐳᖓ. ᒪ’ᓇᓪᓗᐊᕕᒃ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ. 
 
ᐊᐱᖅᑯᑦ 053 - 3(1): ᐅᖃᐅᓯᓕᕆᓂᕐᒧᑦ 

ᐃᓕᓐᓂᐊᕐᓂᐅᓂᐊᖅᑐᒥ ᑭᒡᒐᑐᖅᑕᐅᔪᐃᑦ 
(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᕆᔪᒪᔪᖓ ᐃᓕᖅᑯᓯᓕᕆᔨᒃᑯᓐᓄᑦ.  
 
ᐅᖃᖅᑏ, ᖁᕕᐊᓱᓚᐅᖅᑐᖓ ᐅᖃᐅᓯᕐᓂᑦ 
ᐅᖃᐅᓯᓕᕆᓂᕐᒧᑦ ᐃᓄᐃᑦ  

ᑎᒥᖓᓐᓄᑦ ᑐᓵᔨᐅᕙᑦᑐᓄᑦ ᐋᓐᓂᐊᖅᑐᓂᑦ. 
ᒥᓂᔅᑕᐅᔪᖅ ᓇᓗᓇᐃᖅᓯᒍᓐᓇᖅᐸ ᓄᓇᓕᓕᒫᑦ 
ᑭᒡᒐᑐᖅᑕᐃᓐᓇᐅᓚᐅᕐᒪᖔᑕ ᑕᕝᕙᓂ. ᑕᐃᒃᑯᐊ  
ᐊᒻᒪᓗ ᐃᓐᓇᕆᔭᖏᑦᑕᐅᖅ ᑭᒡᒐᖅᑐᐃᓚᐅᕆᕙᑦ 
ᓄᓇᓕᓐᓂᑦ ᐊᑐᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐃᓕᖅᑯᓯᓕᕆᓂᕐᒧᑦ 
ᒥᓂᔅᑕᐅᔪᖅ, (ᑐᓵᔨᑎᒍᑦ) ᐊᖓᔪᖅᑳᖅ ᓗᐃ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊ ᓄᓇᓖᑦ ᑕᒪᒃᑭᓚᐅᓐᖏᑦᑐᑦ 
ᑕᕝᕙᓂ ᑕᒫᓂ ᕿᑎᕐᒥᐅᓂ ᓯᕗᓪᓕᕐᒥ 
ᐱᓕᕆᓚᐅᖅᓯᒪᓪᓗᑎᑦ ᐊᒻᒪᓗ ᒫᓐᓇ ᑕᒫᓂ 
ᕿᑭᖅᑖᓗᒻᒥ ᑖᒃᑯᓇᓂ ᑐᓵᔨᐅᕙᒃᑐᓂ ᐋᓐᓂᐊᕐᕖᑦ 
ᐃᓗᐊᓐᓂ ᐊᒻᒪᓗ ᐃᓐᓇᐃᑦ ᖃᔅᓰᓐᓇᐅᒐᓗᐊᑦ 
ᑕᒪᐅᓐᖓ ᑎᑭᖃᑕᐅᓯᒪᓚᐅᕐᒪᑕ ᑕᒪᒃᑯᐊ ᑎᒥᐅᑉ 
ᐊᑎᖏᓐᓂᑦ ᓇᓗᓇᐃᖅᓯᒋᐊᖅᑐᖅᖢᑎᒃ. 
 
ᐅᖃᐅᑎᔪᓐᓇᖅᑕᕋ ᑕᒻᒪᖅᓯᓚᐅᓐᖏᑦᑐᑦ 
ᓄᓇᓕᓕᒫᑦ ᑭᒡᒐᑐᖅᑕᐅᓚᐅᓐᖏᑦᑐᑦ ᖃᑦᑏᓐᓇᐃᑦ 
ᑕᒪᐅᓐᖓᖅᓯᒪᓚᐅᖅᑐᑦ ᓲᖃᐃᒻᒪᑦ ᑕᒪᓐᓇ 
ᓯᕗᓂᐊᒍᑦ ᕿᑎᕐᒥᐅᓂᕌᓪᓚᓚᐅᖅᓯᒪᓪᓗᓂ ᒫᓐᓇ 
ᕿᑭᖅᑖᓗᒻᒦᒻᒪᑦ, ᑕᒪᓐᓇ ᓲᕐᓗ 
ᑲᔪᓰᓐᓇᓂᐊᖅᑐᓂᓗ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓪᓕᖅᐹᒥᒃ 
ᐅᐃᒍᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎ ᑭᐅᒻᒪᖓ. ᐅᖃᖅᑏ, 
ᒪᓕᒐᓕᐅᖅᑎᐅᓚᐅᖅᑐᑦ ᑕᕝᕙᓂ ᐅᖃᓚᐅᖅᓯᒪᒻᒪᑦ 
ᐊᔾᔨᒌᓐᖏᑐᒻᒪᕆᐅᒻᒪᑕ ᓴᓂᑭᓗᐊᕐᒥ 
ᐅᖃᐅᓯᕆᔭᖏᑦ ᐊᓯᖏᓪᓗ, ᖃᓪᓗᓈᑎᑐᑦ 
ᐅᖃᓲᖑᒻᒪᑕ ᑐᑭᓯᔭᐅᔪᒪᓪᓗᑎᑦ.  
 
ᒥᓂᔅᑕᐅᔪᖅ ᐅᖃᕈᓐᓇᖅᑲ ᑕᒪᒃᑯᐊ  

ᐃᓄᐃᑦ ᐅᖃᐅᓯᕆᔭᖏᑦ ᐱᖃᓯᐅᑎᓪᓗᒋᑦ 
ᓴᓂᑭᓗᐊᕐᒥ ᑭᒡᒐᑐᖅᑕᐅᑦᑎᐊᕋᓗᐊᕐᒪᑕ 
ᐃᓕᓐᓂᐊᑎᓪᓗᒋᑦ ᐅᖃᐅᓯᕐᓂᑦ ᑕᐃᒪᐃᓕᐅᕐᖓᑕ 
ᐃᖃᓗᓐᓂᓐ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᑖᓐᓇ 
ᐊᐱᕆᓵᖅᑐᖅ ᒪᓕᒐᓕᐅᖅᑎᐅᖃᑎᒐ. ᒫᓐᓇ 
ᐅᖃᐅᓯᓕᕆᓂᕐᒧᑦ ᒪᓕᒐᖅᑖᕌᓪᓚᓚᐅᖅᑎᓪᓗᑕ 
ᒫᓐᓇ ᐸᕐᓇᐸᓪᓕᐊᒐᑦᑕ. ᐊᒡᓛᒃ ᒥᓂᔅᑕᐅᖃᑎᒃᑲ 
ᑭᖑᓪᓕᕐᒥ ᑲᑎᒪᓕᖅᐸᑕ ᐊᖏᖅᑕᐅᔾᔪᑎᔅᓴᓂᑦ 
ᑕᐃᒪ ᓴᖅᑮᓛᕋᒪ. ᐃᓄᐃᑦ ᑕᐃᒎᓯᓕᐅᖅᑎᖏᓐᓂ 
ᑲᑎᒪᔨᕋᓛᖏᑦ ᓇᓗᓇᐃᖅᓯᔭᕆᐊᖃᕐᓂᐊᕋᑦᑕ.  
 
ᐃᓄᐃᑦ ᑕᐃᒎᓯᓕᐅᖅᑎᖏᑦ ᑕᒪᒃᑯᐊ ᓲᕐᓗ 
ᑕᐃᒎᓯᐅᕙᑦᑐᑦ ᑭᓱᑐᐃᓐᓇᓕᒫᑦ ᐃᓄᑦᑑᖅᑕᐅᓯᒪᔪᑦ 
ᑖᒃᑯᓂᖓ ᑕᐃᒎᓯᓕᐅᖅᑎᑯᓐᓂᑦ 
ᖃᓄᖅᑑᕈᑕᐅᕙᓪᓕᐊᖏᓐᓇᓂᐊᕐᒪᑕ ᓲᕐᓗ 
ᓄᓇᕗᒻᒥᐅᑦ ᑐᑭᓯᐅᒪᖃᑦᑕᐅᑎᑦᑎᐊᕈᓐᓇᖁᓪᓗᒋᑦ 
ᑕᒪᒃᑯᓂᖓ ᒐᕙᒪᒃᑯᑦ ᐱᓂᐊᕐᓂᕆᔭᖏᑦᑕ 
ᐊᓯᖏᓂᑦ ᐱᓂᐊᕐᓂᕆᔭᖏᓐᓂ ᑖᔅᓱᒪ ᐃᓗᐊᓐᓂ.  
 
ᑕᐃᒪ ᒫᓐᓇ ᐅᖃᐅᓯᕆᓵᕋᒃᑯ ᑕᒪᒃᑯᐊ 
ᐸᕐᓇᐸᓪᓕᐊᒐᑦᑎᒍ ᐊᒻᒪᓗ ᐅᓪᓛᖅ ᑕᐃᒪ 
ᓇᓗᓇᐃᖅᓯᓂᐊᕆᓪᓗᑕᓗ ᑕᒪᓐᓇ ᐅᖃᐅᓯᓕᕆᓂᖅ 
ᖃᓄᖅ ᐸᕐᓇᐸᓪᓕᐊᓂᐊᕐᒪᖔᑦᑎᒍ. ᑭᓯᐊᓂ 
ᒪᓕᒐᓕᐅᖅᑎᐅᖃᑎᒐ ᐅᖃᐅᑎᔪᓐᓇᑎᐊᖅᑕᕋ 
ᓄᓇᕗᒻᒥᐅᓕᒫᑦᑎᐊᑦ ᓴᓂᑭᓗᐊᖅ ᐃᓚᐅᑎᓪᓗᒍ 
ᑕᒪᒃᑯᐊ ᑲᑎᔅᓴᓂᐊᖅᐳᒍᑦ ᑲᑎᒪᔨᕋᓛᖅᑖᕋᓱᓕᕈᑦᑕ 
ᑕᐃᒎᓯᓕᐅᖅᑎᔅᓴᓂᑦ.  
 

ᑕᒪᒃᑯᐊ ᑎᒥᓐᖑᓚᐅᓱᖓᖅᑎᓪᓗᒋᑦ ᑖᔅᓱᒪ 
ᐃᓱᒫᓘᑎᒋᔭᖓ ᑕᐃᒪ ᐋᖅᑭᐸᓪᓕᐊᓂᐊᖅᑐᖅ.  
ᓇᓗᓇᖅᑰᔨᓐᖏᑦᑐᖓ ᒫᓐᓇᒧᑦ ᑕᐃᒪᓐᓇ 
ᑭᐅᔪᓐᓇᖅᐸᕋ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᒥᔅᑕ ᐅᑲᓕᖅ. 
 
ᐊᐱᖅᑯᑦ 054 - 3(1): ᓄᓇᕗᒧᑦ 

ᐅᓐᓂᕐᓗᕐᕕᐅᔪᒃᓴᖅ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᖅ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐊᐱᕆᔪᒪᔪᖓ ᒥᓂᔅᑕ ᒪᓕᒐᓕᕆᓂᕐᒧᑦ. 
ᐅᖃᐅᓯᕆᖃᑦᑕᓚᐅᖅᑕᖓ ᐅᕙᓐᓄᑦ 
ᐊᐱᖅᑯᑎᒋᖃᑦᑕᓚᐅᖅᓯᒪᒻᒥᔭᖓ ᑕᐃᒃᑯᐊ 
ᑭᒡᒐᑐᖅᑎᖃᕐᓂᖅ. ᐅᓐᓂᓗᒃᑎᖃᕐᓂᖅ ᑕᒫᓂ 
ᓄᓇᕗᒻᒥ ᐱᑕᖃᕆᐊᖃᕐᓂᖓᓄᑦ, ᑕᒫᓂ ᓄᓇᕗᒻᒥ, 
ᐅᓐᓂᓗᒃᑎᐅᔪᒥᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ. (ᑐᓵᔨᑎᒍᑦ) 
ᒥᓂᔅᑕ ᒪᓕᒐᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑐᒍᓗ ᐊᐱᕆᒻᒪᑦ ᑖᔅᓱᒥᖓ. 
ᐊᐱᖅᓱᖃᑦᑕᓚᐅᖅᓯᒪᔪᖓ ᐅᓐᓂᓗᒃᑎᐅᔪᒥᑦ 
ᐅᕝᕙᓘᓐᓃᑦ ᓱᕈᑦᑎᓄᑦ ᑭᒡᒐᑐᖅᑎᐅᔪᒥᑦ.  
 
ᓱᖅᑯᐃᓱᒃᑲᓗᐊᖅᑐᖓ ᒪᓕᒐᑎᒍᑦ 
ᓴᖅᑭᖅᑐᖃᕐᓂᐊᓚᐅᖅᓯᒪᔪᑦ 2007-ᖑᑎᓪᓗᒍᖃᐃ.  
 
ᒫᓐᓇᐅᔪᖅ ᒪᓕᒐᓕᕆᔨᒃᑯᑦ ᒥᓂᔅᑕᐅᓕᖅᑐᖓ, 
ᑐᓴᐅᒪᔮᓐᖏᑎᐊᖅᑐᖓ ᑕᐃᒪᐃᑦᑐᒥᑦ ᒪᓕᒐᔅᓴᒥᑦ  

ᐱᑕᖃᕐᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, 
ᑖᓐᓇ ᑲᔪᓯᑎᒋᐊᕈᓐᓇᑕᔅᓴᕆᓂᐊᖅᐸᕗᑦ 
ᐊᓯᖏᓐᓄᓪᓗ ᒪᓕᒐᐅᔪᓄᑦ ᐊᑦᑐᐊᒍᓐᓇᕋᔭᕐᖓᑦ 
ᐱᓗᐊᖅᑐᒥ ᑲᒪᒋᔭᐅᒋᐊᖃᕋᔭᕐᖓᑕ ᑎᒥᐅᔪᓄᑦ 
ᐋᖅᑭᒐᓱᑦᑎᓪᓗᒍ.  
 
ᖃᐅᔨᒪᓪᓗᖓᓗ ᐃᖃᓗᒃᑑᑦᑎᐊᕐᒧᑦ ᑖᓐᓇ 
ᐊᔅᓱᕈᐊᕆᖃᑦᑕᖅᓯᒪᓚᐅᕐᖓᒍ. ᑕᐃᒪ ᒪᓕᒐᔅᓴᐅᔪᒥᑦ 
ᑕᑯᔪᒪᓛᖅᑯᖓ ᒫᓐᓇᒫᒃᑯᑦ. ᒥᓂᔅᑕᐅᔪᖅ 
ᐅᖃᕈᓐᓇᖅᑳ ᑕᒪᒃᑯᓂᖓ ᐸᕐᓇᓯᒪᒻᒪᖔᑕ 
ᓴᖅᑭᑎᔅᓴᓂᑦ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎ. ᐅᖃᖅᑏ, 
ᐅᖃᐅᓯᕆᔭᐅᓚᐅᖅᓯᒪᓐᖏᑦᑐᖅ ᐃᒫᒃ 
ᐅᖃᐅᓯᖃᕆᐊᖃᓐᖏᓐᓂᖏᓐᓂ ᐊᒻᒪᓗ 
ᐊᑦᑐᖅᓯᒪᓐᖏᒻᒥᔭᕗᑦ ᐅᓐᓂᓗᕐᕕᐅᔪᒥᑦ. ᒫᓇᐅᔪᕐᓕ 
ᐅᖃᖃᑎᖃᖅᓯᒪᓐᖏᑦᑐᖓ ᓇᓕᐊ ᒪᓕᒐᔅᓴᐅᔪᖅ 
ᑲᔪᓯᒐᔭᕐᒪᖔᑕ.  
 
ᑭᓯᐊᓂ ᐅᖃᐅᑎᒍᓐᓇᖅᑕᕋ ᑖᓐᓇ 
ᐅᖃᐅᓯᖃᕆᐊᖃᓐᖏᓂᕐᒧᑦ ᐊᒻᒪᓗ ᓱᕈᑦᑎᓂᑦ 
ᐃᑲᔪᖅᑎᐅᓂᕐᒧᑦ ᒐᕙᒪᒃᑯᓐᓄᑦ ᐱᕐᔪᐊᕆᔭᐅᒻᒪᑎ 
ᑲᒪᒋᔭᐅᒋᐊᕋᔭᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐅᐱᒋᔪᒪᔭᕋ ᒥᓂᔅᑕᐅᔪᖅ ᐊᖏᕐᖓᑦ ᑖᒃᑯᓂᖓ 
ᕿᒥᕐᕈᓂᐊᕐᓂᕋᖅᑐᓂ ᐊᒻᒪᓗ ᑖᒃᑯᐊ 
ᑲᔪᑦᑎᑎᒐᓱᓪᓗᓂᒋᑦ. 
 
ᐊᒥᓲᒻᒪᑕ ᐆᑦᑑᑎᒋᓪᓗᒋᑦ  ᒪᓕᒐᓕᕆᓂᕐᒧᑦ 
ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᓂᐊᖅᐳᖃᐃ ᖃᑯᒍ 
ᑕᒪᓐᓇ ᐱᓕᕆᐊᖑᒍᓐᓇᓂᐊᕐᒪᖔᑦ ᐱᖁᔭᔅᓴᖅ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᕆᒻᒪᑦ ᑕᒪᑐᒪ ᒥᔅᓵᓄᑦ 
ᖁᔭᓐᓇᒦᖅᖢᒍ. ᐅᖃᕈᓐᓇᖏᒃᑲᓗᐊᖅᑐᖓ 
ᑲᒪᒋᓇᔭᕐᓂᑦᑎᓐᓄᑦ ᑕᐃᑲᓂ ᑭᓯᐊᓂ 
ᐅᖃᐅᓯᕆᔪᓐᓇᕐᓂᐊᕋᒃᑯ ᐃᒻᒪᖃ ᔫᓐᒥ. 
ᑲᑎᒪᖃᑎᒋᔪᓐᓇᕋᔭᒃᑕᖅᐳᑦ ᒪᓕᒐᓕᐅᖅᑎᑐᐃᓐᓇᐃᑦ 
ᑕᒪᓐᓇ ᒪᓕᒐᔅᓴᖅ ᒪᓕᒐᔅᓴᐅᑉ ᒥᔅᓵᓄᑦ 
ᐱᓕᕆᐊᕆᔭᐅᖁᔭᐅᓯᒪᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᓂᕈᐊᖅᑕᐅᓯᒪᔪᖅ ᓇᓄᓕᒻᒧᑦ, ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 055 - 3(1): ᕿᒥᕐᕈᔭᐅᓂᖏᑦ 

ᐊᖑᓇᓱᒃᑎᓄᑦ ᐃᑲᔫᑏᑦ (ᓂᖏᐅᖓᓐ) 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕᕆᔭᐅᔪᒧᑦ 
ᐊᕙᑎᓕᕆᓂᕐᒧᑦ.  

ᑖᓐᓇ ᐱᔾᔪᑎᖃᖅᑐᖅ ᒫᑦᓯ 2006-ᖑᑎᓪᓗᒍ ᑖᒃᑯᐊ  
ᒐᕙᒪᒋᔭᖅᐳᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ  
ᑲᑐᔾᔨᖃᑎᒌᓪᓗᑎᑦ ᐋᖅᑭᔅᓱᓚᐅᖅᓯᒪᔭᒥᓂᖏᑦ 
ᑖᒃᑯᐊ 80-ᒪᕆᐅᓐᓂᕐᒪᑕ ᒪᒃᐱᖅᑐᒐᐃ 
ᓇᓗᓇᐃᔭᐃᓯᒪᓪᓗᑎᑦ ᑭᓪᓕᓯᓂᐊᖅᓯᒪᓪᓗᑎᓪᓗ 
ᐱᖁᓯᕆᔭᐅᓂᐊᖅᑐᒥᑦ ᐊᖑᓇᓱᑦᑎᐅᖃᑦᑕᖅᑐᐃᑦ 
ᐃᑲᔪᖅᑕᐅᔾᔪᑎᒋᔭᖏᓐᓂ. ᔫᓂ 2006-ᒥ, ᑕᒪᓐᓇ 
ᐃᓕᑕᕆᔭᐅᓚᐅᖅᑐᓂᓗ ᐱᖁᑎᓄᑦ 
ᐱᔮᖅᑯᑕᐅᓐᖏᑦᑐᒥᑦ ᓲᕐᓗ ᔭᒐᐃᔪᓄᑦ 
ᐃᑲᔫᑎᔅᓴᐅᒐᔭᖅᑐᑦ ᑕᕝᕙᓂ ᒪᓕᒐᓕᐅᕐᕕᒻᒥ.  
 
ᐊᐱᕆᔪᒪᔭᕋ ᒥᓂᔅᑕ ᐊᕙᑎᓕᕆᓂᕐᒧᑦ ᐅᓪᓗᒥ 
ᓇᓗᓇᐃᖅᓯᔫᓪᓗᐊᕐᒪᖔᑦ ᑕᒪᓐᓇ ᐋᖅᑭᑦᑕᐅᓯᒪᔪᖅ 
ᑕᕝᕙᓂ ᐊᕐᕌᒍᒋᔭᑦᑎᓐᓂ 
ᓄᑕᐅᓱᓕᑕᐅᕕᖃᐃᓐᓇᓂᐊᕐᒪᖔᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐊᕙᑎᓕᕆᓂᕐᒧᑦ, ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ ᑖᓐᓇ 
ᒪᓕᒐᓕᐅᖅᑎᐅᔪᖅ ᐊᐱᖅᓱᑎᐊᕐᒪᑦ ᑕᒪᑐᒪ ᒥᔅᓵᓄᑦ.  
ᑖᒃᑯᐊ ᖃᓄᐃᑦᑐᖃᑳᓪᓚᓂᖅᐸᑦ ᑮᓇᐅᔭᖅᑖᕈᑎᔅᓴᖅ 
$80,000 ᐋᖅᑭᑦᑕᐅᓯᒪᔪᖅ ᓄᓇᕗᓗᑦᑖᕐᒧᑦ. ᑕᒪᓐᓇ 
ᖃᓄᖅᑑᕈᑎᔅᓴᖅ ᕿᒥᕐᕈᔭᐅᓚᐅᖅᑐᓂ ᓯᕗᓪᓕᖅᐹᒥ 
2006-ᒥ. ᑕᐃᑲᓂ $4,500-ᖑᓚᐅᖅᑐᖅ 
ᐅᓪᓗᒥᐅᔪᖅ ᖁᕝᕙᕆᐊᖅᓯᒪᔪᖅ $10,000-ᒧᑦ ᓲᕐᓗ 
ᓱᕋᓪᓚᑦᑐᖃᕐᓂᖅᐸᑦ ᐱᖁᑎᒃᑯᑦ ᐊᓯᐅᓯᒪᔪᓪᓘᓐᓃᑦ 
ᐅᑎᕐᕕᐅᔪᓐᓇᖁᓪᓗᒋᑦ.  
 
ᒫᓐᓇᐅᔪᖅ $80,000-ᒥᑦ ᐋᖅᑭᓯᓯᒪᓕᖅᑎᓪᓗᑕ 
ᑕᒪᑐᒧᖓ ᐊᑐᖅᑕᐅᖏᓐᓇᕈᓐᓇᖏᒻᒪᑦ. ᒫᓐᓇᐅᔪᖅ 
ᐊᑐᖅᑕᐅᔪᓐᓇᖅᑐᖅ ᒪᓕᓪᓗᒋᑦ ᓲᕐᓗ ᐆᒃᑑᑎᒋᓗᒍ 
ᐃᒪᓐᓇ ᑐᒃᓯᕋᕈᒪᔪᑦ ᐊᒥᓲᓐᖏᓗᐊᕐᒪᑕ ᑖᓐᓇ 
ᑮᓇᐅᔭᖅ ᐊᑐᖅᑕᐅᕌᓂᖃᑦᑕᕋᔭᕐᓂᖓᓄᑦ 
ᑕᐃᒪᓐᓇᐃᑦᑐᖅ, ᒫᓐᓇ ᐊᐅᓪᓛᑦᑎᐊᖅᑐᖅ.  
 

ᐊᒻᒪᓗ ᐊᐱᖅᑯᓯᔅᓴᖃᒃᑲᓂᖅᐸᑦ ᑭᐅᒐᓱᒍᓐᓇᖅᑐᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ 
ᑖᓐᓇ ᑭᐅᔾᔪᑎᒋᕋᑖᖅᑕᖓ ᒥᓂᔅᑕᐅᑉ 
ᐊᐱᖅᑯᓯᕋᓄᑦ. ᐊᐱᖅᑯᑎᒋᖅᑲᐅᒐᒃᑯᐃᓛᒃ 
ᐅᔾᔨᕐᓇᖃᑦᑕᕐᒪᑦ ᐊᖑᓇᓱᐊᕐᓂᕐᒧᑦ 
ᐊᓐᓇᐅᒪᒐᓱᐊᖅᑎᐅᖃᑦᑕᖅᑐᐃᑦ ᓄᓇᕗᒻᒥ 
ᐊᓯᕈᖅᐸᓪᓕᐊᔪᓄᑦ 
ᐊᑦᑐᖅᑕᐅᖏᓐᓇᓕᒫᖏᓐᓇᓕᒫᕐᒪᑕ ᒫᓐᓇᓘᓐᓃᑦ 
ᕿᓰᑦ ᓂᐅᕐᕈᑕᐅᕙᓐᓂᖏᑦ ᐅᖃᐅᑕᐅᖃᑦᑕᑎᓪᓗᒋᑦ 
ᐊᑦᑐᖅᑕᐅᖃᑕᐅᖃᑦᑕᕐᒪᑕ ᑕᒪᓐᓇ, ᑕᒪᑐᒥᖓ 
ᑐᓐᖓᕕᖃᓗᐊᖅᑲᐅᒻᒪᑦ ᐊᐱᖅᑯᓯᕆᔭᕐᒪᑦ. 
ᐊᐱᕆᒃᑲᓐᓂᕈᒪᒍᓪᓗᒍᑦᑕᐅ ᑖᓐᓇ ᕿᒥᕐᕈᔭᕋᓂ 
ᐅᔾᔨᕐᓇᓚᐅᕐᒥᖕᒪᑦ.  
 
ᑖᒃᑯᐊ ᐊᕙᑎᓕᕆᓂᕐᒧᑦ ᑲᒪᒋᔭᐅᕙᑦᑐᐃᑦ 
ᐆᒪᔪᕐᓂᐊᖅᑏ ᑲᑎᒪᔨᖁᑎᖏᑦ ᓄᓇᓕᓐᓂ 2004-
05-ᒥ ᑮᓇᐅᔭᓕᖅᑕᐅᓂᑰᓚᐅᕐᒪᑕ $317,000, 
ᑖᓐᓇ ᐅᔾᔨᕐᓇᕐᒪᑦ ᐊᕐᕌᒍᑦ ᑕᓪᓕᒪᐃᑦ ᓈᒌᕐᒥᒻᒪᑕ. 
ᑖᓐᓇ ᓱᖁᓯᖅᑕᐅᓚᐅᖅᓯᒪᔫᔮᖅᑎᓐᓇᒍ ᐊᒻᒪ 
ᐆᒪᔪᕐᓂᐊᖅᑏ ᑲᑎᒪᔨᖏᑦ ᑕᐃᒪ 
ᐊᕐᓕᐊᕈᑎᖃᖃᑦᑕᕐᒪᑕᑦᑕᐅᖅ ᓱᖃᐃᒻᒪ ᑮᓇᐅᔭᕐᒥᒃ 
ᑖᓐᓇ ᐊᐱᕆᔪᒪᒻᒥᔭᕋ ᒥᓂᔅᑕ 2009-2010 
ᑮᓇᐅᔭᐃᑦ ᑲᒪᒋᔭᐅᕙᓪᓕᐊᒋᐊᖅᑎᓪᓗᒋᑦ ᑕᒪᓐᓇ 
ᐊᓯᕈᖅᑕᐅᔫᓪᓗᐊᕈᓐᓇᕋᔭᕐᒪᖔᖅ 
ᑮᓇᐅᔭᖅᑖᕐᓂᐅᖃᑦᑕᖅᑐᖅ ᐆᒪᔪᕐᓂᐊᖅᑏᑦ 
ᑲᑎᒪᔨᖏᓐᓄᑦ ᕿᒥᕐᕈᔭᐅᔪᓐᓇᕐᒪᖔᖅᑕᐅᖅ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᐃᑦᑐᑦ ᐅᖃᐅᓯᕆᔭᖓ 
ᑖᓐᓇ $317,000 ᑮᓇᐅᔭᑦ ᐊᕙᑎᓕᕆᔨᒃᑯᓐᓂ 
ᐊᖑᓇᓱᑦᑏ ᑲᑐᔾᔨᖃᑎᒌᒃᑯᖏᓐᓄᑦ ᑐᓂᔭᐅᖃᑦᑕᕐᒪᑦ 
ᐃᓄᐃᑦ ᐆᒪᔪᓕᕆᔨᒃᑯᑦ ᑎᑎᕋᕐᕕᖓᒍᑦ ᐊᒻᒪᓗ 
$223,000-ᒥᑦ ᑐᓂᓯᒃᑲᓐᓂᕈᓐᓇᖃᑦᑕᕐᖢᑕ 
ᓄᓇᓕᖕᓂ ᐊᕕᑦᑐᖅᓯᒪᔪᓂ ᐆᒪᔪᓕᕆᔨᒃᑯᓐᓄᑦ 
ᑲᑎᒪᔨᐅᔪᓄᑦ. ᒪᓕᒐᓕᐅᖅᑎ ᓱᓕᑦᑎᐊᖅᑐᖅ 
ᑕᐃᒪᓐᓇ ᑮᓇᐅᔭᖅ ᐋᖅᑭᑦᑕᐅᓯᒪᓂᖓᑕ ᒥᒃᓵᓄᑦ.  

ᑲᑎᑦᑐᒋᑦ ᒐᕙᒪᐅᓗᑕ $540,000-ᒥᒃ 
ᐃᓕᓯᖃᑦᑕᖅᑐᒍᑦ ᐃᑲᔫᑎᒃᓴᓄᑦ  
ᐊᖑᓇᓱᒃᑏᑦ ᑲᑎᒪᔨᖏᓐᓄᑦ ᓄᓇᕗᓕᒫᒥ. ᑖᓐᓇ 
ᕿᒥᕐᕈᒋᐊᕈᓐᓇᒫᕈᓐᓇᕐᓂᕋᖅᑕᕋ ᐊᒻᒪᓗ 
ᒫᓐᓇᑲᐅᑎᒋ ᑲᒪᒋᒋᐊᕈᓐᓇᕋᔭᕐᖢᑎᒍ 
ᕿᒥᕐᕈᓂᐅᓇᔭᖅᑐᖅ ᑕᒪᑐᒧᖓ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᒋᕙᕋᓗ 
ᑖᓐᓇ ᒥᓂᔅᑕᐅᔪᖅ ᐊᕙᑎᓕᕆᓂᕐᒧᑦ ᑭᐅᔪᓐᓇᕐᒪᑦ. 
ᐊᐱᕆᔪᒪᓪᓗᒍ ᑭᓯᐊᓂ ᖃᓄᖅ 
ᑭᓪᓕᖃᖅᑎᒋᖕᒪᖔᖅ, as soon as possible, 
(ᕿᓚᒥᐅᓂᖅᐹᒃᑯᑦ), ᖃᑯᒍ ᓂᕆᐅᓇᕋᔭᖅᑑᔮᖅᐸ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ 
ᑐᓴᖅᑎᑦᑎᒋᐊᕈᓐᓇᕐᓂᐊᖅᑐᖓ 
ᐃᖅᑲᓇᐃᔭᖅᑎᒃᑲᓂᒃ ᕿᒥᕐᕈᒋᐊᖁᓗᒋᑦ ᑕᒪᒃᑯᓂᖓ 
ᐃᓛᒃ ᐅᕙᓂ 
ᑲᒪᒋᔭᐅᒋᐊᕋᔭᖅᑑᓚᒍᓐᓇᖏᒃᑲᓗᐊᕐᖢᖓ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᓂᕈᐊᖅᑕᐅᓯᒪᔪᖅ ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 
 
ᐊᐱᖅᑯᑦ 056 - 3(1): ᐃᑯᒻᒪᖅᑯᑎᓂᑦ 

ᐊᑐᑦᑎᐊᕐᓂᕐᒧᑦ ᐃᑲᔫᑎᒃ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᓐᓂᑦ (ᓂᓐᖓᖅ) 

 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᐃᒡᓗᓕᕆᔨᒃᑯᑦ 
ᒥᓂᔅᑕᖓᓄᑦ.  
 
ᑎᑎᕋᖅᓯᒪᔪᒥᒃ ᓇᓂᓯᓚᐅᕋᒪ ᓇᖕᒥᓂᖅ ᐃᒡᓗᓖᑦ 
ᖃᐅᒻᒪᖅᑯᑎᓄᑦ ᐃᑲᔫᓯᐊᑖᕈᑎ ᑕᑕᑎᕈᑎ  

ᓇᓂᓚᐅᕋᒃᑯᑦ. ᒥᓂᔅᑕᐅᔪᖃᐃ ᐃᒡᓗᓕᕆᔨᒃᑯᓐᓄᑦ 
ᑐᓂᓯᔪᓐᓇᖅᐸ ᑕᒪᐃᓐᓄᑦ ᐃᒡᓗᓕᕆᔨᒃᑯᑦ 
ᑲᑎᒪᔨᖏᓐᓄᑦ ᑖᔅᓱᒥᖓ ᑐᒃᓯᕋᐅᑎᒥᒃ, 
ᑐᓂᓯᔪᓐᓇᕋᔭᖅᐸ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᑲᒪᒋᔭᓕᒃ ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ, 
ᐊᖓᔪᖅᑳᖅ ᕼᐊᓐᑐ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᕈᒪᓪᓗᒍ ᑖᓐᓇ 
ᒪᓕᒐᓕᐅᖅᑎᐅᔪᖅ ᑕᒪᑐᒥᖓ ᐊᐱᖅᑯᑎᖃᕐᒪᑦ. 
ᑐᓴᖅᑎᑦᑐᒪᓪᓗᒍᓗ ᑕᒪᒃᑯᐊ ᑕᑕᑎᕈᑏᑦ ᑕᒪᒃᑯᓄᖓ 
ᐃᑲᔫᓯᐊᖅᑖᕈᑕᐅᕙᑦᑐᓄᑦ ᐃᒡᓗᓕᕆᓂᒃᑯᑦ 
ᑐᓂᕐᕈᑕᐅᖃᑦᑕᖅᑐᑦ ᑕᒪᐃᓐᓄᑦ ᐃᒡᓗᓕᕆᔨᒃᑯᑦ 
ᑎᑎᕋᕐᕕᖏᓐᓄᑦ ᓄᓇᕗᓗᑦᑖᒥ ᐃᓛᒡᓂᒃᑯᓪᓗ 
ᕼᐋᒻᓚᐅᔪᓪᓗ ᐃᓛᓐᓂᒃᑯᑦ ᓇᑦᓯᐅᔾᔭᐅᕙᒃᖢᑎᒃ. 
 
ᐃᒻᒪᖃ ᓄᓇᒋᔭᖏᑦ ᖃᐅᔨᒋᐊᕈᓐᓇᖅᑕᖏᑦ 
ᑕᐃᒃᑯᐊ ᐱᓯᒪᖕᒪᖔᑕ ᑕᒪᒃᑯᓂᖓ, 
ᐱᓯᒪᓐᖏᓐᓂᖅᐸᑕ ᓇᑦᓯᐅᔾᔭᐅᔪᓐᓇᕋᔭᖅᖢᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐱᓯᒪᔭᕋ ᑕᑯᑦᓴᐅᑦᓯᐊᓐᖏᒻᒪᑦ ᑕᑕᑎᕈᑎᒃᓴᖅ 
ᑰᒑᕐᔪᒻᒥᐅᓪᓗ ᓇᐅᔮᕐᒥᐅᓄᓪᓗ ᓇᒃᓯᐅᔾᔭᐅᓚᐅᖅᑐᖅ 
ᑕᑯᑦᓴᐅᑦᓯᐊᕐᓂᖅᓴᐅᒐᓗᐊᖅᑐᒃᓴᐅᕗᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᓱᑲᔪᒃᑯᑦ 
ᓇᒃᓯᐅᔾᔭᐅᓚᐅᖅᑐᒃᓴᐅᖕᒪᖅᑲᐃ ᑭᓯᐊᓂ 
ᒪᓕᒐᓕᐅᖅᑎᑐᐃᓐᓇᐅᓚᐅᖅᓯᒪᑎᓪᓗᖓ ᑕᒪᒃᑯᐊ 
ᐊᑐᖅᑕᐅᖃᑦᑕᖅᑐᑦ ᓇᒃᓯᐅᔾᔭᐅᖃᑦᑕᖅᑐᑦ ᐃᓛᒃ,  
ᒪᓕᒐᓕᐅᖅᑎᓪᓗ  

ᑐᓂᔭᐅᖃᑦᑕᕐᒪᑕᑦᑕᐅᖅ ᐃᑲᔫᑎᒃᓴᓂᒃ 
ᑐᑭᓯᒋᐊᕈᑎᒃᓴᓂᒃ ᑲᑎᓐᖓᓗᒃᑖᖅᖢᒋᑦ. 
 
ᑕᐃᒃᑯᓂᖓᑦᓴᐃᓐᓇᖅ ᑐᓂᔭᐅᓯᒪᔪᒃᓴᐅᖕᒪᑕ 
ᐃᒡᓗᓕᕆᔨᒃᑯᑦ ᑎᑎᕋᕐᕕᖏᑦ ᓄᓇᓕᖕᓂ ᑕᒪᒃᑯᐊᓗ 
ᑕᑕᑎᕈᑎᒃᓴᐃᑦ ᑕᑯᒃᓴᐅᑦᓯᐊᖅᑐᒃᓴᐅᕗᑦ ᑭᓯᐊᓂ 
ᑕᒪᒃᑯᐊ ᑕᑕᑎᕈᑎᒃᓴᐃᑦ 
ᐊᑐᐃᓐᓇᐅᔪᒃᓴᐅᖕᒥᔪᒃᑕᐅᖅ ᖃᕆᑕᐅᔭᒃᑯᑦ 
ᐊᑐᐃᓐᓇᐅᔪᒃᓴᐅᒻᒥᔪᑦ ᐃᒡᓗᓕᕆᔨᕐᔪᐊᒃᑯᑦ 
ᖃᕆᑕᐅᔭᒃᑯᑦ ᖃᐅᔨᒋᐊᕐᕕᒃᓴᖓᓂ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᐅᓯᕆᔭᕋ ᑖᓐᓇ ᐱᔾᔪᑎᒋᖅᑲᐅᔭᕋ ᑎᑎᖅᑲᖅ 
ᖃᓄᖅ ᑕᑯᑦᓴᐅᑦᑎᐊᕐᒪᖔᖅ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ. 
ᑖᓐᓇ ᒪᓕᒐᓕᐅᖅᑎ ᖃᐅᔨᒪᖁᓪᓗᒍ 
ᖃᐃᑦᑎᔪᖃᓵᕐᒪᑦ ᑎᑎᕋᖅᓯᒪᔪᒥᒃ ᑕᐃᓐᓇᒎᖅ, ᑖᓐᓇ 
ᐱᓯᒪᔭᖓ ᓱᑲᔪᒃᑯᑦ ᑎᑭᑎᑕᐅᓚᐅᖅᓯᒪᔪᖅ, 
ᑕᑕᑎᕈᑎᒃᓴᓪᓕ ᑕᐃᒃᑯᐊ ᑕᑯᒃᓴᐅᑦᓯᐊᕐᓂᖅᓴᑦ 
ᐊᑐᐃᓐᓇᐅᒋᓪᓗᑎᒃ, ᐃᓛᒃ ᓱᑲᔪᒃᑯᑦ 
ᑎᑭᑎᑕᐅᓚᐅᓐᖏᑦᑐᒥᒃ. 
 
ᑕᐃᒃᑯᐊ ᐊᒥᓲᓕᖅᑎᖅᑕᐅᓯᒪᖃᑦᑕᖅᑐᑦ 
ᖃᕆᑕᐅᔭᒃᑯᑦ ᑕᑯᒃᓴᐅᑦᑎᐊᕐᓂᖅᓴᐅᓪᓗᑎᒃ 
ᐱᑎᑦᑐᓐᓇᕆᓪᓗᒍᓗ ᑕᒪᒃᑯᓂᖔᑦ 
ᐃᑲᔫᓯᐊᖅᑖᕈᑕᐅᔪᓐᓇᖅᑐᑦ ᖃᓄᐃᑦᑑᓂᖏᓐᓄᓪᓗ 
ᑕᑕᑎᕈᑎᖏᓐᓂᒃ ᑐᓂᔪᓐᓇᕐᖢᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᐅᑲᓕᖅ. 

 
ᐊᐱᖅᑯᑦ 057 - 3(1): ᐃᓕᓐᓂᐊᕐᕕᓐᓄᑦ 

ᐊᐅᓪᓚᖅᑎᑕᐅᓯᒪᔪᒥᓂᕐᓂᑦ 
ᖃᐅᔨᓴᕆᐊᕐᓂᕐᒧᑦ ᑲᒥᓴᓐᑯᑦ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᕆᔪᒪᓂᐊᓕᕐᒥᔭᕋ ᓯᕗᓕᖅᑎᑯᓗᒃᐳᑦ. 
 
ᑖᓐᓇᖃᐃ ᐱᓗᐊᖅᑐᒥ ᑖᒃᑯᐊ 
ᐃᓕᓐᓂᐊᕆᐊᖅᐸᑦᑐᒥᓂᑯᓗᐃᑦ ᐅᕙᓐᓄᑦ 
ᐅᓐᓂᖅᓯᐅᓚᐅᖅᐸᖕᒥᒻᒪᑕ ᖁᔭᒋᕙᑦᑕᒃᑲ ᐃᒫᒃ 
ᐅᑕᖅᑭᓯᒪᒻᒪᑕ ᑖᒃᑯᓂᖓ ᒐᕙᒪᑐᖃᒃᑯᓐᓂᒃ 
ᑎᒥᐅᔪᒥᒃ ᐊᓚᒃᑲᐃᒋᐊᓚᐅᖅᓯᒪᒐᓗᐊᕐᖓᑕ ᑕᕝᕙ 
ᑕᒫᓂ ᐊᕐᕌᒍᒋᓚᐅᖅᑕᑎᓐᓂ ᑭᓯᐊᓂ 
ᐱᒋᐊᑲᒻᒪᑦᑐᐊᓘᓐᓂᓚᐅᕐᖓᑕ ᑕᒪᓐᓇ 
ᑲᒪᒋᔭᐅᒃᑲᓐᓂᕋᓱᒻᒪᑦ ᖃᐅᔨᒪᒐᑦᑕ ᐃᒫᒃ 
ᐊᔭᐅᒃᑲᓐᓂᕋᓗᐊᕐᒪᖔᑦᑎᒍ ᒐᕙᒪᐅᓪᓗᑕ ᑕᒪᓐᓇ 
ᐊᐱᖅᑯᑎᒋᖅᑳᕈᒪᔭᕋ ᐃᒫᒃ, ᐃᓄᑦᑕᖃᓚᐅᓐᖏᒻᒪᑕ 
ᑕᐃᒃᑯᐊ ᓯᕗᓪᓖᑦ ᑲᑎᒪᔨᐅᓂᐊᓚᐅᖅᑐᑦ ᐊᒻᒪᓗ 
ᓇᓕᐊᓐᓄᑦ ᐳᓚᕋᓪᓚᕆᓐᓂᐊᕐᒪᖔᑕ 
ᓇᓗᓇᐃᖅᓯᓚᐅᓐᖏᓐᓂᖏᓐᓂ ᑕᒪᓐᓇ 
ᐊᔭᐅᖅᑕᐅᓵᖁᔭᕋᓗᐊᕋ ᓯᕗᓕᖅᑎᑎᓐᓄᑦ. 
ᖃᓄᐃᓕᐅᖅᓯᒪᒻᒪᖔᖅ ᓯᕗᓪᓕᕐᒥ 
ᐊᐱᕆᖅᑳᕈᒪᔪᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᓄᓇᕘᒧᑦ ᓯᕗᓕᖅᑎᐅᔪᖅ, 
(ᑐᓵᔨᑎᒍᑦ) ᐊᖓᔪᖅᑳᖅ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐄ, ᑕᐃᒪ ᑎᓕᐅᕆᒃᑲᓐᓂᕈᓐᓇᖅᐳᖓ 
ᑕᒪᑐᒥᖓ ᓱᓕ ᑕᒪᓐᓇ ᐱᓕᕆᔭᐅᒋᐊᓕᓵᕐᒪᑦ. 
ᖁᔭᓐᓇᒦᒃ ᑖᔅᓱᒧᖓ ᐊᐱᕆᒻᒪᑦ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒫᒃ 
ᐃᓚᖏᓂᒃᑯᐊ ᓱᓕ ᐅᑕᖅᑭᓪᓗᑎᒃ ᓱᓕ 
ᑎᒍᒥᐊᖅᑐᑯᓘᖕᒪᑕ ᐊᓂᑦᑎᔪᒪᔫᒐᓗᐊᑦ 
ᐅᓂᒃᑳᕐᕕᖃᕈᒪᓪᓗᑎᒃ. 
 
ᑕᒪᓐᓇ ᐊᔭᐅᕕᔾᔪᐊᖁᓂᐊᖅᑕᕋ ᓯᕗᓕᖅᑎᕗᑦ 
ᑖᒃᑯᓂᖓ ᒐᕙᒪᑐᖃᒃᑯᓐᓂᒃ ᐃᓄᖕᒥᒃ, 
ᐃᓄᖕᒥᓄᓐᓃᑦ ᐃᓚᒋᔭᐅᖁᔨᓪᓗᓂ ᐊᒻᒪᓗ 
ᑎᓕᓵᕋᓱᓪᓗᒋᑦ ᑖᒃᑯᐊ commission-
ᖑᓂᕋᖅᑕᐅᔪᑦ ᐊᓚᒃᑕᐅᑲᓐᓂᓵᖁᓪᓗᒋᑦ ᐊᒻᒪᓗ 
ᓄᓇᓕᓐᓄᑦ ᐳᓚᕋᖅᐸᓪᓕᐊᓗᑎᒃ ᑕᒫᓂ 
ᐅᑭᐅᖅᑕᖅᑐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. ᒪᑖᒻ ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᐱᖅᑯᑕᐅᓗᐊᖅᑰᖏᒻᒪᑦ, 
ᐊᔭᐅᕆᒃᑲᓐᓂᖁᔨᒻᒪᑦ ᑐᑭᓯᑦᑎᐊᖅᑕᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. (ᑐᓵᔨᑎᒎᕈᓐᓃᖅᑐᖅ) ᐱᑕᖃᕈᓐᓃᖅᐸᑦ, 
ᓅᓪᓗᑕ ᑲᑎᒪᔾᔪᑎᔅᓴᑎᓐᓂ 7. ᑎᑎᖅᑲᑎᒍᑦ 
ᐊᐱᖅᓱᕐᓂᖅ. 8. ᑭᐅᔾᔪᑏᑦ ᑎᑎᖅᑲᑎᒍᑦ 
ᐊᐱᖅᑯᑎᕕᓂᕐᓂᑦ. 9. ᑭᐅᔾᔪᑏᑦ 
ᒪᑐᐃᖅᓯᒋᐊᕐᖓᐅᑎᕕᓂᕐᒧᑦ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 10. ᑐᒃᓯᕋᐅᑏᑦ ᑎᑎᖅᑲᑎᒍᑦ. 
ᑲᑎᒪᔾᔪᑎᒃᓴᖅ 11. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ. . . 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᑎᕈᒪᑐᐃᓐᓇᖅᑐᖓ ᑲᑎᒪᔾᔪᑎᒃᓴᖅ 5-ᒧᑦ 
ᐃᓕᑕᖅᓯᒪᔪᓪᓗᖓ ᐳᓚᕋᖅᑐᒥᑦ ᒪᓕᒐᓕᐅᕐᕕᐅᑉ 
ᐃᓗᐊᓄᑦ. ᒫᓐᓇᐅᔪᖅ ᖁᕕᐊᓱᑉᐳᖓ 
ᑐᓴᖅᑎᑦᑎᔭᕆᐊᒃᓴᖅ. . . (ᑐᓵᔨᑎᒎᕈᓐᓃᖅᑐᖅ) 
ᒪᒥᐊᓇᖅ. 
 
>>ᐃᓪᓚᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐃᓕᔅᓯᓐᓄᑦ ᐊᐱᕆᒻᒪᑦ 
ᐊᖏᖅᑕᐅᔪᒪᓪᓗᓂ ᑲᑎᒪᔾᔪᑎᔅᓴᖅ ᑕᓪᓕᒪᖓᓄᑦ 
ᐅᑎᒃᑲᐃᓐᓇᕈᒪᓪᓗᓂ. ᐋᒡᒑᖅᑐᖃᖅᐸ? 
ᐋᒡᒑᖅᑐᖃᓐᖏᒻᒪᑦ. ᐅᖃᕆᑦ, ᒥᔅᑕ ᐊᐅᐸᓗᒃᑐᖅ. 
 
ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ. ᐅᖃᕆᐊᓗᐊᒧᖏᓛᒃ 
ᒪᓕᓐᖏᑕᐃᓐᓇᕋᑉᑯ ᑖᓐᓇ ᕼᐄᑯᓘᖅᐳᖓ.  
  
(ᑐᓵᔨᑎᒍᑦ) ᒫᓐᓇᐅᔪᖅ ᖁᔭᓐᓇᒦᕈᒪᔭᒃᑲ ᑖᒃᑯᐊ 
ᒪᓕᒐᓕᐅᖅᑎᐅᖃᑎᒃᑲ ᐊᖏᕐᒪᑕ ᑕᒪᑐᒥᖓ.  

ᐃᓕᑕᖅᓯᔪᒪᓪᓗᖓ ᐳᓚᕋᖅᑐᒥᑦ 
ᒪᓕᒐᓕᐅᖅᑎᐅᖃᑦᑕᓚᐅᖅᓯᒪᔪᖅᑕᐅᖅ ᑕᒫᓂ 
ᐳᓚᕋᒻᒪᑦ ᓴᐃᓚᓯ ᐊ’ᓇᓐᓈᖅ, ᓄᓇᑦᓯᐊᕐᒥ 
ᒪᓕᒐᓕᐅᖅᑎᐅᖃᑦᑕᓚᐅᖅᓯᒪᔪᖅ ᑐᓐᖓᓱᖁᕙᕋ. 
ᖁᔭᓐᓇᒦᒃ ᐱᔪᓐᓇᖅᑎᑕᐅᓵᕋᒪ. 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᒪ’ᓇᓪᓗᐊᕕᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. 
ᐃᓕᓴᖅᓯᓂᖅ ᐳᓛᖅᑐᓂᑦ ᒪᓕᒐᓕᐅᕐᕕᒻᒧᑦ. ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᕙᖓᑦᑕᐅᖅ ᖁᕕᐊᓱᑦᑎᐊᖅᐳᖓ 
ᒪᓕᒐᓕᐅᖅᑎᐅᖃᑎᒋᓚᐅᖅᓯᒪᔭᕋ 
ᑐᓐᖓᓱᑦᑎᑐᓐᓇᕋᒃᑯ, ᒥᔅᑕ ᐊ’ᓇᓐᓈᖅ. 
(ᑐᓵᔨᑎᒎᕈᓐᓃᑐᖅ) ᑐᓐᖓᓱᒋᑦ. (ᑐᓵᔨᑎᒍᑦ) 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. 
(ᑐᓵᔨᑎᒍᑦ) ᑲᑎᒪᔾᔪᑎᔅᓴᖅ 5. ᐃᓕᓴᖅᓯᓂᖅ 
ᒪᓕᒐᓕᐅᕐᕕᓕᐊᖅᓯᒪᔪᓂᑦ. (ᑐᓵᔨᑎᒎᕈᓐᓃᖅᑐᖅ) 
ᐱᑕᖃᕈᓐᓃᕐᒪᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 11. 
ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ 
ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᒃᓴᖅ 12. 
ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 
ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᑲᑎᒪᔾᔪᑎᒃᓴᖅ. . . ᒥᔅᑕ ᓯᐅᑦᓴᒃ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 
ᐱᒋᐊᖅᑎᑕᖅ 019 - 3(1): ᐊᑭᕋᖅᑐᕐᓂᖅ 

ᑕᕆᐅᑉ ᐊᑭᐊᓂ ᑲᑎᒪᔨᕐᔪᐊᒃᑯᓐᓄᑦ 
ᓄᖅᑲᑎᑦᑎᖁᔭᐅᓯᒪᓂᖏᓐᓂᑦ ᓇᑦᓯᕋᔭᐃᑦ 
ᑎᑭᑎᑕᐅᓂᖏᑦ - ᖃᐅᔨᒃᑲᐃᒍᑦ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ, ᐅᖃᖅᑏ,  
ᖃᐅᔨᒃᑲᐃᕗᖓ ᐱᖓᑦᑎᐅᓕᖅᐸᑦ ᒫᑦᓯ 25, 2009 
ᐱᖁᔨᕗᖔᓛᕋᒪ ᐆᒧᖓ: 

ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 
ᓇᓄᓕᐅᑉ ᒪᓕᒐᓕᐅᖅᑎᖓᓐᓄᑦ, ᒪᓕᒐᓕᐅᖅᑎᒃᑯᑦ 
ᐊᑭᕋᖅᑐᖁᓪᓗᒋᑦ ᒪᓕᒐᓕᐅᖅᑏᑦ ᓄᓇᕗᒻᒥ 
ᐊᑭᕋᖅᑐᖁᓪᓗᒋᑦ ᑕᐃᒃᑯᐊ ᕿᓯᓐᓂ 
ᐱᔪᒪᓐᖏᓐᓂᕋᖃᑦᑕᖅᑕᖏᓐᓂ. ᖁᔭᓐᓇᒦᒃ, 
ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᒃᓴᖅ 15. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 19. ᐃᓱᒪᒋᔭᐅᓂᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᒃᓴᐃᑦ ᐊᒻᒪ ᐊᓯᖏᑦ. 
ᒪᓕᒐᒃᓴᖅ 1 ᒥᔅᑕ ᐸᐅᓗᓯ ᐃᒃᓯᕙᐅᑕᕆᔭᐅᓗᓂ.  
 
ᑲᔪᓯᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᓂᕐᒧᑦ 20-
ᒥᓂᑦᓯᓂᑦ ᓄᖅᑲᑲᐃᓐᓇᓂᐊᖅᑐᒍᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:29ᒥ ᐊᒻᒪ 
ᑲᑎᒪᔨᕋᓛᑦ ᐱᒋᐊᖅᑐᑎᒃ 15:58-ᒧᐊᖅᑎᓪᓗᒍ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 
 
ᐃᒃᓯᕙᐅᑕᖅ (ᐸᐅᓗᓯ)(ᑐᓵᔨᑎᒍᑦ): ᒪᓕᒐᓕᐅᖅᑎᑦ 
ᑲᑎᒪᔩᑦ ᑲᑎᒪᓂᖓᓄᑦ 
ᑲᑎᒪᒋᐊᖅᑎᑦᑎᔪᒪᓕᖅᑐᖓ. ᑲᑎᒪᑐᐃᓐᓇᖅᑎᓪᓗᑕ 
ᑕᒡᕙᓂ ᒪᓕᒐᓕᐅᕐᕕᐅᑉ ᐃᓗᐊᓂᑦ 
ᑲᒪᒋᓂᐊᖅᑕᖅᐳᑦ ᒪᓕᒐᓴᖅ 1. ᖃᓄᐃᓕᐅᕈᒪᕙᑦ 
ᑲᑎᒪᔩᑦ? ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑲᔪᓰᓐᓇᕈᒪᕗᒍᑦ ᑲᑎᒪᓂᑦᑎᓐᓂᒃ ᑖᓐᓇ ᒪᓕᒐᒃᓴᖅ 
1 ᑲᒪᒋᓗᒍ. ᑕᕝᕙᓂ ᒪᓕᒐᒃᓴᖅ 1 ᕿᒥᕐᕈᐊᕈᒪᔪᒍᑦ 
ᐊᑭᑐᔪᖅᓯᐅᑎᓂᒃ ᓄᓇᕗᑦ ᓯᓚᑦᑐᖅᓴᕐᕕᖓ ᐊᒻᒪ  
ᑭᖑᓂᑦᑎᐊᖓᒍᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᕐᕚᕐᓗᒃ. ᐊᖏᖃᑎᒌᒃᐱᑖ ᑖᓐᓇ ᒪᓕᒐᒃᓴᖅ 1 
ᐃᓗᐊᓄᑦ ᕿᒥᕐᕈᔪᓐᓇᖅᖢᒍ ᓄᓇᕘᒥᑦ 
ᓯᓚᑦᑐᖅᓴᕐᕕᖓ ᐊᑭᑐᔫᑎᓄᑦ ᐊᑐᖅᑐᒃᓴᓄᑦ 
ᑲᒪᓂᐊᕐᓂᕐᒧ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 01 - ᐃᓚᒋᐊᕈᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2009-2010 
- ᓄᓇᕗᒥ ᓯᓚᑦᑐᖅᓴᕐᕕᒃᑯᑦ - 
ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 

 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔩᑦ. 
ᑲᑎᒪᔩᑦ ᑲᑎᒪᓂᖃᖅᑎᓪᓗᒋᑦ 2009-2010 
ᑮᓇᐅᔭᓂᒃ ᐊᑐᖅᑐᒃᓴᓂᒃ ᕿᒥᕐᕈᓂᐊᖅᑎᓪᓗᑕ 
ᐅᖃᕈᒪᕗᖓ ᑲᑎᒪᔾᔪᑕᐅᓂᐊᖅᑑᑉ ᒥᒃᓵᓄᑦ. 
 
ᑖᒃᑯᐊ ᑎᑎᖅᑲᑦ ᐊᕕᒃᑐᖅᓯᒪᖕᒪᑕ 
ᐊᔾᔨᒌᓐᖏᑦᑑᑕᐅᔪᓄᑦ ᑕᒡᕙᓂ ᑲᒪᒋᔭᐅᓂᐊᖅᑐᓄᑦ 
ᑕᒪᒃᑯᐊᓗ ᑐᑭᓯᒋᐊᕈᑎᒃᓴᐃᑦ ᒐᕙᒪᒃᑯᑦ ᑕᓪᓕᒪᓄᑦ 
ᐅᑭᐅᓄᑦ ᐸᕐᓇᐅᑎᒋᓯᒪᔭᖏᓐᓅᖓᔪᑦ.  
 
ᑲᑎᒪᔩᑦ ᖃᐅᔨᒪᖕᒪᑕ ᓂᕈᐊᕈᑎᖃᖃᑦᑕᕐᒪᑕ 
ᑕᒪᒃᑯᓂᖓ ᑐᒃᓯᕋᐅᑕᐅᓯᒪᔪᓂᒃ 2009-2010-ᒧᑦ 
ᐊᑭᑐᔪᖅᓯᐅᑎᓄᑦ ᐊᑐᖅᑐᒃᓴᓂᒃ. ᑕᒪᒃᑯᐊ 
ᑲᒪᒋᔭᐅᑎᓪᓗᒋᑦ ᑲᑎᒪᔩᑦ ᐊᐱᖅᓱᕈᓐᓇᖃᑦᑕᖅᑐᑦ 
ᑕᒪᒃᑯᓄᓐᖓ ᐊᑭᑐᔫᑎᓄᑦ ᐊᑐᖅᑐᒃᓴᓕᐊᖑᔪᓂᑦ 
 
ᐆᒃᑑᑎᒋᓗᒍ ᕿᒥᕐᕈᓂᖃᖅᑎᓪᓗᑕ 
ᐃᓄᓕᕆᔨᑐᖃᒃᑯᑦ ᒥᒃᓵᓅᖓᔪᓄᑦ. ᑕᒪᒃᑯᐊ 
ᑐᑭᓯᒋᐊᕈᑕᐅᓯᒪᔪᑦ ᓴᖅᑭᑎᑕᐅᓯᒪᔪᑦ  
ᖃᓄᐃᓕᐅᕈᑕᐅᓯᒪᔪᓂᒃ ᐃᓄᑐᖃᓕᕆᔨᒃᑯᓐᓄᑦ 
ᐊᐱᖅᑯᑕᐅᔪᓐᓇᖃᑦᑕᖅᖢᑎᒃ.  

ᑕᒪᒃᑯᐊ ᑐᑭᓯᓇᖅᓯᔪᒃᓴᐅᕗᖅ ᖃᓄᖅ 
ᑲᒪᒋᔭᐅᖃᑦᑕᕐᓂᖏᓐᓄᑦ 
ᐃᒃᓯᕙᐅᑕᕆᔭᐅᓂᐊᖅᑎᓪᓗᖓ ᑕᒡᕙᓂ ᑕᒪᒃᑯᐊ 
ᐊᐅᓪᓛᑦᓯᐊᕈᓐᓇᖁᓪᓗᒋᑦ ᑲᒪᒋᓂᐊᖅᐸᒃᑲ. 
ᖁᔭᓐᓇᒦᒃ.  
 
ᒫᓐᓇᐅᔪᖅ ᒥᓂᔅᑕ ᓯᐅᑦᓴᒃ, ᓄᓇᕗᒻᒥ 
ᓯᓚᑦᑐᖅᓴᕐᕕᒡᔪᐊᕐᒧᑦ ᒥᓂᔅᑕᒋᔭᐅᔪᖅ, 
ᐅᖃᐅᓯᒃᓴᒥᓂᒃ ᐅᖃᐅᓯᖃᕈᓐᓇᖅᓯᒍᒪᖕᒪᖔᖅ 
ᐊᐱᕆᔪᒪᕙᕋ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᒃᑐᖓ 
ᑕᒫᓃᑦᑐᓐᓇᕋᒪ ᐅᑉᓗᒥᐅᔪᖅ 
ᐅᖃᐅᓯᖃᕆᐊᖅᑐᖅᖢᖓ 2009-2010-ᒧᑦ 
ᐊᑐᓕᖁᔭᐅᓯᒪᔪᓂᒃ ᐊᑭᑐᔫᑎᓄᑦ ᐸᕐᓇᐅᑕᐅᔪᓂᒃ 
ᓄᓇᕗᒻᒥ ᓯᓚᑦᑐᖅᓴᕐᕕᒃ ᐱᔾᔪᑎᒋᓪᓗᒍ. 
ᓯᕗᓪᓕᖅᐹᒥ ᐅᖃᓪᓚᒋᐅᕋᒪ ᑕᒪᑐᒪ ᒥᒃᓵᓄᑦ, 
ᑕᐃᒪᓐᓇ ᐱᓕᕆᖃᑎᒋᔪᒪᑦᑎᐊᖅᐸᑉᓯ ᓄᑖᖅ 
ᒐᕙᒪᒋᔭᖅᐳᑦ ᑐᕌᒐᕆᔭᖓ 
ᑎᑭᑕᐅᑦᓯᐊᕈᓐᓇᖃᑦᑕᖁᓪᓗᒍ.  
 
ᓯᕗᓪᓕᖅᐹᒥᒃ ᒥᓂᔅᑕᐅᔪᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᖏᓪᓗ 
ᖁᔭᓐᓇᒦᕈᒪᕙᒃᑲ ᐱᓕᕆᖃᑎᖃᑦᑎᐊᖏᓐᓇᕐᒪᑕ 
ᑕᒪᒃᑯᓄᖓ ᐊᑭᑐᔫᑎᓄᑦ ᐸᕐᓇᐅᑕᐅᓯᒪᔪᑦ 
ᐊᑕᐅᓯᕐᒦᖃᑦᑕᓚᐅᕋᓗᐊᕐᖢᑎᒃ ᐃᓛᒃᑰᖓᓕᕐᒪᑕ. 
ᑕᒪᒃᑯᐊ ᐃᑲᔪᖅᓯᒪᓂᖏᓐᓄᑦ ᐱᕙᓪᓕᐊᑎᑦᑎᓂᖅ 
ᐅᖃᐅᓯᐅᓂᐊᖅᑐᓪᓗ ᐅᖃᐅᓯᕆᔪᓐᓇᕋᒃᑭᑦ.  
 
ᖁᔭᓐᓇᒦᕈᒪᖕᒥᔭᕋ ᓄᓇᒥᐅᑕᓕᕆᔨᒃᑯᓐᓄᑦ 
ᒥᓂᔅᑕᒋᔭᐅᔪᖅ ᐃᖅᑲᓇᐃᔭᖅᑎᖏᓪᓗ 
ᐃᑲᔪᓚᐅᕐᓂᖏᓐᓄᑦ. ᐃᑲᔪᖃᑦᑕᕐᓂᖏᓐᓄᑦ 
ᓄᓇᕗᒻᒥ ᐅᑭᐅᖅᑕᖅᑑᑉ ᓯᓚᑦᑐᖅᓴᕐᕕᖓ  
ᐱᕙᓪᓕᐊᑎᑕᐅᑎᓪᓗᒍ ᐃᑲᔪᖃᑦᑕᖅᓯᒪᖕᒪᑕ 
ᐸᕐᓇᐅᑕᐅᓯᒪᔪᓂᒃ ᐊᑭᑐᔫᑎᓄᑦ ᑐᕌᖓᔪᓂᒃ.  
 

ᑖᓐᓇ ᓯᓚᑦᑐᖅᓴᕐᕕᒃ ᐅᑭᐅᖅᑕᖅᑐᒥ ᓄᓇᕗᒻᒦᑦᑐᖅ 
ᑕᒪᒃᑯᓂᖓ ᐊᑐᐃᓐᓇᐅᑎᑦᑎᖃᑦᑕᕐᒪᑦ 
ᐃᓕᓐᓂᐊᕈᑎᒃᓴᓂᒃ. ᐃᓕᓐᓂᐊᖅᑎᑦᑎᓇᓱᒃᖢᑕ 
ᓴᓇᔭᒃᓴᓄᑦ ᑎᒍᓯᕙᓪᓕᐊᔪᓐᓇᖁᓪᓗᒋᑦ 
ᐃᓄᖁᑎᕗᑦ.  
 
ᑕᒪᒃᑯᐊ ᓄᓇᓕᖕᓂ ᐱᒋᐊᕈᑕᐅᖃᑦᑕᖅᑐᑦ, ᐃᓐᓇᐃᑦ 
ᐃᓕᓐᓂᐊᕐᕕᖏᑦ. ᑖᒃᑯᐊ ᒪᕐᕉᒃ ᐃᓕᓐᓂᐊᕐᕖᑦ, 
ᐃᓐᓇᐃᑦ ᐃᓕᓐᓂᐊᕐᕕᖏᑦ ᓄᑖᒥᒃ 
ᐃᓕᓐᓂᐊᕐᕕᒃᑖᕐᓂᐊᖅᑐᑦ. ᓄᑖᒥᒃ ᐱᑕᖃᕐᓂᐊᕐᖢᓂ 
ᒥᑦᑎᒪᑕᓕᖕᒥᒃ ᑕᕝᕙᓂ ᐸᕐᓇᐅᑕᐅᔪᒥᒃ ᐊᒻᒪᓗ 
ᕿᑭᖅᑕᕐᔪᐊᕐᒥ ᐱᖃᑕᐅᓇᓐᓂ. ᑕᒪᑦᑐᒧᖓ 
ᐃᓕᓐᓂᐊᖅᑐᓕᕆᓂᕐᒧᑦ ᐸᕐᓇᐅᑕᐅᔪᑦ 
ᐃᓚᐅᖃᑕᐅᓂᖃᖅᑎᓪᓗᒍ ᐃᓚᒋᐊᕈᑎᒃᓴᒧᑦ 
ᐃᓄᒃᓱᐃᑦ ᐃᓕᓐᓂᐊᕐᕕᖓᓂ.  
 
ᓄᓇᕗᒻᒥ ᐃᓕᓐᓂᐊᕈᑏᑦ ᑕᒪᒃᑯᐊ ᓯᓚᒃᑐᖅᓴᕐᕖᑦ 
ᐊᖓᔪᖅᑳᒃᑯᕕᖏᑦ ᓴᖅᑭᑎᑕᐅᓯᒪᕙᓪᓕᐊᔪᑦ 
ᑕᒪᒃᑯᐊ ᐸᐃᕆᕝᕕᖃᖅᖢᑎᓪᓗ ᐃᓕᓐᓂᐊᕐᕕᖕᒥ 
ᐃᓐᓇᕐᓄᑦ ᐃᓕᓐᓂᐊᕐᕕᒃ ᓯᓚᑦᑐᖅᓴᕐᕕᒃ. ᑕᒪᒃᑯᐊ 
ᐱᕙᓪᓕᐊᑎᑦᑎᓯᒪᒋᓪᓗᑎᒡᓗ ᐸᐃᕆᒡᕕᖕᒥ 
ᐃᖃᓗᖕᓂ. ᖁᕕᐊᓱᑦᑐᖓ ᑕᑯᔭᖅᑐᓚᐅᕋᒃᑯ ᑖᓐᓇ 
ᐱᓕᕆᐊᖑᕙᓪᓕᐊᔪᖅ ᓴᖅᑭᑎᑕᐅᕙᓪᓕᐊᔪᖅ 
ᐸᐃᕆᕝᕕᒃᓴᖅ ᐃᒡᓗᒋᔭᐅᓂᐊᖅᑐᓪᓗ ᐃᖃᓗᖕᓂ.  
 
ᑕᒪᒃᑯᐊ ᐃᖃᓗᖕᓂ ᐃᓕᓐᓂᐊᕐᕕᖕᒥ 
ᓱᓇᓐᖑᖅᓴᓂᕐᒧᑦ ᓴᓇᓂᐊᖅᑎᓪᓗᒋᑦ ᑕᒪᒃᑯᐊ 
ᐃᓕᓐᓂᐊᕈᑎᒃᓴᐃᑦ ᓴᖅᑭᓐᓂᐊᖅᑐᑦ ᐃᒡᓗᓕᕆᓂᕐᒧᑦ 
ᐋᖅᑭᐅᒪᑎᑦᑎᔨᓄᑦ, ᐅᖂᖅᓴᐅᑎᓕᕆᔨᓄᑦ,  
ᓴᕕᒐᐅᔭᓕᕆᔨᓄᑦ ᓱᑉᓗᓕᕆᔨᓄᓪᓗ. ᑕᒪᒃᑯᐊᓗ  

ᓴᖅᑭᓂᐊᕐᓂᖓᓗ ᓂᕆᐅᒋᕙᒃᐳᑦ 2010-ᒥ ᑖᓐᓇ 
ᐃᓚᒋᐊᕈᑕᐅᓂᐊᕐᒪᑦ ᓯᑕᒪᐅᔪᒃᑯᑦ ᕿᔪᓕᕆᓂᕐᒧᑦ 
ᑐᕌᖓᔪᒥᒃ.  
 
ᑕᒪᓐᓇᓗ ᐅᔭᕋᖕᓂᐊᖅᑐᓕᕆᓂᐅᑉ ᒥᒃᓵᓄᑦ, 
ᐃᖅᑲᓇᐃᔭᕐᓂᖅ ᑕᒪᓐᓇ ᐊᒃᑐᐊᓂᖃᖅᑎᓪᓗᒍ 
ᑕᒪᒃᑯᓄᙵ ᑕᒪᒃᑯᐊ ᐃᓕᓐᓂᐊᕈᑎᒃᓴᓄᑦ ᑕᒪᒃᑯᐊ 
ᐱᕙᓪᓕᐊᔾᔪᑕᐅᔪᖅ ᐃᓕᓐᓂᐊᕈᑎᒃᓴᓄᑦ 
ᑲᖏᖅᖠᓂᕐᒥ ᓯᓚᑦᑐᕐᓴᕐᕕᒃ 
ᐃᓚᒋᐊᖅᑕᐅᖁᓂᐊᕐᒥᔭᖅᐳᑦ ᐃᑯᒪᓕᕆᔨᐅᓂᕐᒧᑦ 
ᑐᕌᖓᓇᔭᖅᑐᓂᒃ ᐱᕙᓪᓕᐊᔪᓐᓇᖁᓪᓗᒍ. 
 
ᐃᒃᓯᕙᐅᑖᖅ, ᖁᕕᐊᓱᑦᑐᖓ ᐅᑉᓗᒥ 
ᐅᖃᐅᓯᖃᕈᓐᓇᕋᒪ ᓄᓇᕗᑦᒥ ᓯᓚᒃᑐᕐᓴᕐᕕᒻᒧᑦ 
ᐊᑭᑐᔫᑎᓄᑦ ᐸᕐᓇᐅᑎᒥ 2009-ᒥᒃ 2010-ᒧᑦ 
ᐊᒻᒪᓗ ᐃᓚᒋᐊᕐᓗᒍ ᓯᑕᒪᓄᑦ ᐅᑭᐅᓄᑦ. 
ᐃᖅᑲᓇᐃᔮᕈᑕᐅᒃᑲᓐᓂᖁᓪᓗᒍ ᓄᓇᕗᑦᒥᐅᓄᑦ 
ᐃᓕᓐᓂᐊᕐᓂᖅ. ᐊᐱᖅᓱᕐᓂᐊᖅᑎᓪᓗᓯ 
ᐅᖃᐅᓯᒃᓴᓯᓗ ᐅᖃᖃᑎᒌᖕᓂᕐᓗ 
ᓂᕆᐅᒋᑦᑎᐊᖅᐸᕋ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ. 
(ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᖃᐃᖁᔨᓂᐊᖅᐱᑦ ᐃᑲᔪᖅᑎᒋᓂᐊᖅᑕᕐᓂᒃ? 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᐄ, 
ᐃᑲᔪᖅᑎᒋᓂᐊᖅᑕᒃᑲᓐᓂ ᖃᐃᖁᔨᓂᐊᖅᑐᖓ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᐸᑦ 
ᐃᑎᖃᑎᖃᕈᓐᓇᖁᓪᓗᒍ ᑕᕗᖓ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ: ᐃᖅᓱᒃᑏ, (ᑐᓵᔨᑎᒍᑦ) ᑕᐃᒃᑯᐊ 
ᐃᓯᖅᑎᑦᑐᓐᓇᖅᐱᒌᑦ? 
 
ᑎᑎᕋᖅᓯᒪᓂᐊᕐᒪᑕ, ᒥᓂᔅᑕ, ᑖᒃᑯᐊ ᓇᓗᓇᐃᔭᒃᑭᑦ 
ᑭᒃᑰᒻᒪᖔᑕ ᐃᖏᖃᑎᒋᔭᑎᑦ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑕᓕᖅᐱᒐᓃᑦᑐᖅ 
ᓄᓇᕗᑦᒥ ᓯᓚᑦᑐᖅᓴᕐᕕᖕᒧᑦ ᐊᖓᔪᖅᑳᕆᔭᐅᔪᖅ 
ᐸᕐᓇᐃᔨᓄᑦ ᑲᒪᔨᐅᔪᖅ ᐃᓕᓐᓂᐊᖅᑐᓕᕆᔨᒃᑯᓐᓂᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 
ᐅᖃᐅᓯᒃᓴᖃᖅᐸᑦ ᐱᒋᐊᕈᑎᒃᓴᓂᒃ? ᐊᑏ 
ᑲᔪᓯᒋᐊᕆᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᕕᐊᓱᒃᐳᖓ ᒪᑐᐃᖅᓯᔾᔪᑎᓂᒃ ᐅᖃᐅᓯᖃᕆᐊᒃᓴᖅ 
ᑭᒡᒐᖅᑐᕐᓗᖏᑦ ᒪᓕᒐᓕᐅᖅᑎᑐᐃᓐᓇᐃᑦ 
ᑲᑎᒪᔨᕋᓛᖏᑦ 
ᑲᑎᒪᑐᐃᓐᓇᕆᐊᕐᓂᖅᐱᒋᐊᖅᑎᓪᓗᒍ ᐅᓪᓗᒥ 
ᐃᓱᒪᒃᓴᖅᓯᐅᕈᑎᖃᕐᓗᑎᒃ ᓯᓚᑦᑐᖅᓴᕐᕕᐅᑉ 
ᑐᒃᓯᕋᐅᑎᖏᓐᓂᒃ 2009-2010-ᒧᑦ 
ᐊᑭᑐᔪᖅᑐᕈᑎᒃᓴᓄᑦ ᐊᑐᕈᒫᖅᑐᓂᒃ.  
 
ᓄᓇᕗᑦ ᓯᓚᑦᑐᖅᓴᕐᕕᐅᑉ ᑐᒃᓯᐅᑎᖓ 
ᐊᑭᑐᔪᖅᑐᕈᑎᒃᓴᓄᑦ ᐊᑐᕈᒫᖅᑐᑦ ᐃᓐᓇᐃᑦ 
ᐃᓕᓐᓂᐊᕐᕕᒃᓴᖓᓄᑦ ᐱᓕᕆᔾᔪᑕᐅᓂᐊᖅᑐᖅ ᐊᕐᕌᒍ 
2009-2010-ᒥ ᐅᑯᖓᖑᕗᑦ $19.85 ᒥᓕᐊᓐ. 
ᑖᓐᓇ ᓯᕗᓪᓕᖅᐹᑦᑎᐊᕆᔭᖓ ᐱᓕᕆᔭᐅᑎᓪᓗᒍ 
ᓯᓚᑦᑐᖅᓴᕐᕕᐅᑉ ᐃᓛᒃᑯᖓᓪᓗᓂ ᐱᓕᕆᕕᖓᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ, ᐊᑐᖅᑕᐅᓂᐊᖅᑎᓪᓗᒋᑦ 
ᐊᑭᑐᔪᖅᑐᕈᑎᒃᓴᓄᑦ ᐊᑐᕈᒫᖅᑐᓂᒃ 
ᕿᒥᕐᕈᓇᖕᓂᖓᓐᓄᑦ. ᑭᖑᓂᑦᑎᓐᓂ ᐊᕐᕌᒍᓂ, 
ᐱᓕᕆᑯᖓᑦ ᐃᓕᓐᓂᐊᖅᑐᓕᕆᔨᒃᑯᑦ ᑐᓂᓯᓯᒪᕗᑦ 
$10.5 ᒥᓕᐊᓐᓂᒃ 2008-09-ᒧᑦ ᐊᒻᒪ $6.25 
ᒥᓕᐊᓐᓂᒃ 2007-08-ᒧᑦ ᐃᓐᓇᐃᑦ 
ᐃᓕᓐᓂᐊᕈᑎᖏᓐᓄᑦ ᐊᒃᑐᐊᓂᖃᖅᑐᓂᒃ. 
 
ᑲᑎᒪᔨᐅᔪᑦ ᐅᔾᔨᕈᓱᒃᐅᑦ ᓯᓚᑦᑐᖅᓴᕐᕕᐅᑉ 
ᑐᒃᓯᕋᐅᑎᖓᑦ ᑮᓇᐅᔭᓄᑦ ᑐᓂᔭᐅᔪᒪᓪᓗᑎᒃ 
ᐊᑐᖅᑕᐅᓂᐊᖅᑐᓂᒃ ᑎᓴᒪᓄᑦ ᐱᓕᕆᐊᒃᓴᓄᑦ 
ᑲᔪᓯᔪᓄᑦ ᐊᕐᕌᒍᓂ ᐊᓂᒍᖅᑐᓂ ᐱᓕᕆᐊᖑᓂᑯᓂᑦ 
ᐊᒻᒪ ᐱᖃᓯᐅᔾᔨᓯᒪᓪᓗᑎᒃ ᐊᖏᕐᕋᒃᓴᖏᓐᓂᒃ 
ᓄᓇᕗᒥ ᓯᓚᑦᑐᖅᓴᕐᕕᖕᒧᑦ ᐃᖅᑲᓇᐃᔭᖅᑎᖏᓐᓄᑦ, 
ᓴᓇᔭᐅᓂᖓ  

ᓄᓇᕗᒥ ᓴᓇᔨᕈᕆᐅᕐᓴᕐᓂᕐᒧᑦ ᐃᓕᓐᓂᐊᕐᕕᒃᓴᖅ 
ᐊᒻᒪ ᓴᓇᓪᓗᑎᒃ ᒥᑦᑎᒪᑕᓕᖕᒥ ᐃᓐᓇᐃᑦ 
ᐃᓕᓐᓂᐊᕐᕕᒃᓴᖓᓐᓂᒃ. 
 

ᑲᑎᒪᔨᐅᖃᑕᐅᔪᑦ ᐅᔾᔨᕈᓱᒃᐳᑦ ᑖᒃᑯᐊ ᐱᓕᕆᐊᖑᔪᑦ 
ᓲᕐᓗ ᓄᓇᕗᑦ ᓯᓚᑦᑐᖅᓴᕐᕕᖓᓐᓄᑦ 
ᐃᓕᓐᓂᐊᖅᑐᓄᑦ ᐊᖏᕐᕋᒃᓴᐃᑦ ᑲᖏᖅᖠᓂᕐᒥ ᐊᒻᒪ 
ᐃᖃᓗᖕᓂ ᐃᓂᒃᓴᖃᖅᑎᑦᓯᒃᑲᓐᓂᕐᒪᑕ ᐃᓚᒌᓄᑦ 
ᓄᓇᓕᐅᔪᑦ ᖃᓂᒋᔭᖓᓂᓐᖔᖅᑐᑦ 
ᐃᓕᓐᓂᐊᕆᐊᕈᓐᓇᕐᓂᕐᒧᑦ 
ᐱᕕᒃᓴᖃᕐᓂᖅᓴᐅᖁᓪᓗᒋᑦ, ᐱᓕᕆᐊᑦ 
ᐃᓕᓐᓂᐊᖅᑎᑦ ᑮᓇᐅᔭᓄᑦ ᐃᑲᔪᖅᑕᐅᔾᔪᑎᖏᑦ 
ᓄᓇᕗᒥ ᐃᓕᓴᖅᑎᐅᔪᑦ ᓱᓕ ᐊᐅᓚᑕᐅᕗᑦ 
ᐱᓕᕆᕕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ.  
 

ᑲᑎᒪᔨᐅᖃᑕᐅᔪᑦ ᑎᓕᐅᕆᕗᑦ ᒥᓂᔅᑕᒥᒃ ᑲᒪᔪᒥᒃ 
ᓄᓇᕗᑦ ᓯᓚᑦᑐᖅᓴᕐᕕᖕᒧᑦ ᐊᒻᒪ ᒥᓂᔅᑕᖓᓐᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ 
ᐃᖅᑲᓇᐃᔭᖃᑎᒌᑦᓯᐊᖁᔭᐅᓪᓗᑎᒃ ᑮᓇᐅᔭᐃᑦ 
ᐊᑐᖅᑕᐅᔪᒫᖅᑐᑦ ᑖᒪᑐᒧᖓ 
ᐊᖏᓕᒋᐊᕈᓐᓇᕋᔭᕐᒪᖔᑕ ᓯᕗᓂᒃᓴᒥ ᐃᓐᓇᕐᓄᑦ 
ᐃᓕᓐᐊᓂᖅᑐᓄᑦ ᐃᑲᔪᕈᑕᐅᔪᑦ ᐱᓗᐊᖅᑐᒥᒃ 
ᐃᓕᓐᓂᐊᖅᑎᑦ ᖃᖓᑦᑕᐅᑎᒃᓴᖏᑦ ᐊᒻᒪ 
ᕿᑐᕐᖓᖏᓐᓄᑦ ᐊᒡᒍᖅᑐᖅᓯᒪᓂᖓᑕ ᐃᓗᐊᓂ 
ᐃᓕᓐᓂᐊᕆᖅᑎᓪᓗᒋᑦ. 
 

ᑲᑎᒪᔨᐅᔪᑦ ᖁᕕᐊᓱᓚᐅᖅᑐᑦ ᐅᔾᔨᕈᓱᒃᑲᒥᒃ ᓄᑖᖅ 
ᐃᓕᓐᓂᐊᖅᑎᓄᑦ ᐊᖏᕐᕋᒃᓴᐅᔪᖅ ᐃᖃᓗᖕᓂ 
ᐊᑐᐃᓐᓇᕈᕐᓂᐊᓕᕐᓂᖓᓂᒃ ᐅᑭᐊᒃᓴᖅ 
ᐃᓕᓐᓂᐊᕐᓇᐅᓕᖅᐸᑦ. ᐱᔾᔪᑎᖓ 
ᐊᑦᑕᓇᖅᑐᒦᑦᑕᕆᐊᖃᖏᓐᓂᖏᑦ 
ᐃᓱᒫᓗᒍᑕᐅᓚᐅᖅᑐᖅ, ᐱᓗᐊᖅᑐᒥᒃ 
ᐃᓕᓐᓂᐊᖅᑎᑦ ᒥᑭᓐᓂᖅᓴᒥᓐᖔᕐᓗᑎᒃ ᓄᓇᓕᖕᒥᑦ 
ᐋᓪᓗᔭᐅᖃᑦᑕᕐᓂᖏᓐᓄᑦ ᐊᒻᒪ 
ᖃᐅᔨᒪᓐᖏᑕᖏᓐᓂᒃ 
ᐃᒡᓗᒥᐅᖃᑎᖃᕆᐊᖃᓕᖅᐸᖦᖢᑎᒃ. ᑲᑎᒪᔨᑦ 
ᐊᔭᐅᖅᑐᐃᕗᑦ ᒥᓂᔅᑕᒥᒃ ᐊᒻᒪ 
ᐃᖅᑲᓇᐃᔭᖅᑎᖏᓐᓂᒃ ᐃᓱᒪᒃᓴᖅᓯᐅᕈᑎᖃᖁᓪᓗᒍ 
ᐃᓕᓯᔪᓐᓇᕐᒪᖔᑕ ᐊᑦᑕᓇᔾᔭᐃᖅᓯᒪᔾᔪᑎᓂᒃ 
ᓴᐳᒻᒥᔭᐅᖁᓪᓗᒋᑦ ᐃᓕᓐᐊᓂᖅᑎᐅᔪᑦ ᐊᒻᒪ 
ᐃᓚᒋᔭᖏᑦ.  
 

ᐅᓄᖅᑐᑦ ᓄᓇᕗᑦ ᓯᓚᑦᑐᖅᓴᕐᕕᐊᓂ ᐃᓕᓐᓂᐊᖅᑎᑦ 
ᐃᓂᖃᕐᓂᐊᕋᓗᐊᖅᑎᓪᓗᒋᑦ ᐅᑮᕕᕕᓂᕐᒥ  
ᓱᓕ, ᓂᕆᐅᒃᑐᑦ ᓄᑖᑦ ᐅᑭᐅᖅᑕᖅᑐᕐᒥ 
ᓯᓚᑦᑐᖅᓴᕐᕕᖕᒧᑦ ᐃᓕᓐᓂᐊᖅᑎᑦ ᐊᖏᕐᕋᒃᓴᖓ 
ᐱᐅᓯᒋᐊᖅᑎᑦᓯᓂᐊᖅᑐᖅ ᒫᓐᓇᐅᔪᖅ 
ᐊᖏᕐᕋᖃᖅᑎᑕᐅᖃᑦᑕᕐᓂᖏᑦ ᐃᓕᓐᓂᐊᖅᑎᑦ. 
 

ᐃᒃᓯᕙᐅᑖᖅ, ᒫᓐᓇᕋᑖᖑᓚᐅᖅᑐᖅ ᑲᓇᑕᐅᑉ 
ᒐᕙᒪᒃᑯᖏᑕ ᑮᓇᐅᔭᐃᑦ ᐊᑐᕈᒫᖅᑕᖏᑦ 
ᐃᓗᓕᖃᓚᐅᕐᒪᑕ $2 ᐱᓕᐊᓐᓂᒃ 
ᐊᑐᖅᑕᐅᓂᐊᖅᑐᑦ ᐋᖅᑭᐅᒪᐃᓐᓇᕈᑎᖏᓐᓄᑦ ᐊᒻᒪ 
ᓱᕋᒃᓯᒪᔪᓕᕆᔾᔪᑕᐅᓗᑎᒃ ᐱᓕᕆᐊᓄᑦ 
ᖁᕝᕙᓯᖕᓂᕐᓴᒥ ᐃᓕᓐᓂᐊᕐᕕᒐᓚᖕᓄᑦ 
ᐱᖁᑎᖏᓐᓄᓪᓗ. ᑲᑎᒪᔨᐅᖃᑕᐅᔪᑦ ᐊᔭᐅᖅᑐᐃᕗᑦ 
ᒥᓂᔅᑕᒥᒃ ᐱᓕᕆᑦᓴᐅᑎᒋᖁᓪᓗᒍ 
ᐊᒻᒪᐃᓱᒪᓕᐅᖁᓪᓗᒍ ᑎᒍᓯᒐᓱᐊᖁᓪᓗᒍ ᑮᓇᐅᔭᓂᒃ 
ᑖᒃᑯᓇᓐᖔᖅᑐᓂᑦ. ᓯᕗᓪᓕᐅᔾᔭᐅᓯᒪᓂᐊᖅᑐᑦ 
ᐱᓕᕆᐊᓄᑦ ᐱᐅᓯᒋᐊᖅᑎᑦᓯᓂᐊᖅᑐᑦ 
ᖃᐅᔨᓴᐃᓂᕐᒥᒃ ᓯᓚᑦᑐᖅᓴᕐᕕᖕᒥ ᐊᒻᒪ ᓄᓇᕗᑦ 
ᖃᐅᔨᓴᐃᕕᐅᑉ ᐱᓕᕆᕕᖓᓐᓂ ᑖᒃᑯᐊ 
ᐃᓂᒃᓴᑦᑎᐊᕙᐅᒐᔭᖅᑐᑦ ᖃᐅᔨᓴᐃᔨᑖᕈᑎᒃ 
ᑕᐃᒪᐃᑦᑐᒥᒃ ᐱᕙᓪᓕᐊᑎᑦᓯᖃᑦᑕᖅᑎᓪᓗᒋᑦ. ᑖᓐᓇ 
ᐅᑭᐅᖅᑕᖅᑐᕐᒥ ᓯᓚᑦᑐᖅᓴᕐᕕᒃ ᐱᓕᕆᕕᐅᔪᖅ 
ᐅᓄᖏᑦᑐᓂᒃ ᓄᑖᕈᕆᐊᕈᑎᖃᖃᑦᑕᖅᓯᒪᖕᒪᑦ 
ᐊᕐᕌᒍᓂ ᐊᓂᒍᖅᑐᓂ ᐅᓄᑲᓪᓚᒃᑐᓂ. 
 

ᐃᒃᓯᕙᐅᑖᖅ, ᐅᓄᖅᑐᑦ ᓄᓇᕗᒥᐅᑕᐅᔪᑦ 
ᐊᑐᕈᓐᓇᖁᓪᓗᒋᑦ ᖁᕝᕙᓯᖕᓂᖅᓴᒧᑦ 
ᐃᓕᓐᓂᐊᕈᑕᐅᔪᓄᑦ ᐱᓕᕆᐊᓂᒃ 
ᐊᑐᐃᓐᓇᐅᑎᑕᐅᔪᓂᒃ ᓄᓇᕗᑦ ᐅᑭᐅᖅᑕᖅᑐᖓᓂ 
ᓯᓚᑦᑐᖅᓴᕐᕕᖕᓂ, ᐊᒃᓱᑲᓪᓛᓗᒃ ᐱᓕᕆᔭᕆᐊᖃᖅᑐᑦ 
ᓄᓇᓕᖁᑎᑦᑎᓐᓂ ᓱᓕ. ᓄᓇᓕᖕᓂ ᐃᓐᓇᕐᓄᑦ 
ᐃᓕᓐᓂᐊᕐᕕᑦ ᐊᒃᓱᐊᓗᒃ ᐱᒻᒪᕆᐅᖕᒪᑕ 
ᐃᑲᔪᖅᑐᐃᖁᓪᓗᒋᑦ ᓄᓇᓕᖕᓂᕐᒥᐅᓂᒃ 
ᐃᓕᓐᓂᐊᖅᓯᒪᓂᕐᒥᖕᓂᒃ ᐱᕇᖅᓯᓇᓱᐊᓐᑎᓗᒋᑦ 
ᑕᒪᒃᑯᐊ ᐱᔭᐅᔭᕆᐊᖃᕐᒪᑕ ᐊᓯᖏᓐᓂᒃ 
ᐱᑐᐃᓐᓇᐅᖏᓐᓂᖅᓴᓂᒃ ᐃᓕᓐᓂᐊᒃᑲᓐᓂᖁᓪᓗᒋᑦ.  
 

ᑲᑎᒪᔨᐅᖃᑕᐅᔪᑦ ᐅᔾᔨᕈᓱᒃᐅᑦ ᑮᓇᐅᔭᐃᑦ 
ᑐᒃᓯᕋᐅᑎᒋᔭᐅᔪᑦ ᐊᑐᖅᑕᐅᔪᒪᓪᓗᑎᒃ ᐃᓐᓇᐃᑦ 
ᐃᓕᓐᓂᐊᕐᕕᖏᓐᓄᑦ ᐱᓕᕆᔾᔪᑕᐅᔪᒪᓪᓗᑎᒃ 
ᒥᑦᑎᒪᑕᓕᖕᒥ ᑐᓂᔭᐅᓂᐊᖅᑐᑦ ᐊᕐᕌᒍᒥ 
ᑭᖑᓪᓕᖅᐹᖓᓂ ᓴᓇᐅᔾᔪᑎᒋᓂᐊᖅᑕᖏᓐᓄᑦ. 
ᑖᓐᓇᑐᐊᑦᓯᐊᖅ ᐃᓐᓇᕐᓄᑦ ᐃᓕᓐᓂᐊᕐᕕᒃᓴᖅ 
ᐱᓕᕆᐊᖑᔪᖅ ᓯᓚᑦᑐᖅᓴᕐᕕᐅᑉ 
ᐊᑭᑐᔪᖅᑐᕈᑎᒃᓴᖏᓐᓂ ᐸᕐᓇᐅᑎᐅᔪᓂ. 
ᑲᑎᒪᔨᐅᖃᑕᐅᔪᑦ ᐃᓕᓴᖅᓯᕗᑦ 
ᐊᑭᓕᖅᓱᐃᖃᑎᖃᕐᓗᑎᒃ ᐱᕕᒃᓴᖃᕐᒪᑕ 
ᐱᓕᕆᖃᑎᒋᔭᐅᓗᑎᒃ ᐊᓯᖏᑦ ᐱᓕᕆᕕᐅᒧᑦ 
ᐱᔭᕇᖅᑕᐅᖁᓪᓗᒍ ᐃᓐᓇᐃᑦ ᐃᓕᓐᓂᐊᕐᕕᖏᑦ 
ᐊᓯᖏᓐᓂ ᐊᑭᑐᔪᖅᑐᕈᑎᒃᓴᓄᑦ ᐱᓕᕆᐊᖑᔪᓂ, 
ᓲᕐᓗ ᐃᓕᓐᓂᐊᕐᕕᖕᓂ ᐅᕝᕙᓗ ᓄᓇᓕᑦ ᒐᕙᒪᖏᑕ 
ᐱᖁᑎᕐᔪᐊᖁᑎᖏᓐᓂ.  
 
ᑲᑎᒪᔨᐅᖃᑕᐅᔪᑦ ᑎᓕᐅᖅᓯᕗᑦ ᒥᓂᔅᑕᒥᒃ 
ᐃᖅᑲᓇᐃᔭᖃᑎᖃᑦᓯᐊᖁᓪᓗᒍ  

 



ᓇᒡᒐᔾᔭᐅ, ᒫᑦᓯ 23, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖅᑎᖏᓐᓂᒃ ᐊᒻᒪ ᒥᓂᔅᑕᐅᖃᑎᑦᖏᓐᓂᒃ 
ᐊᓯᖏᓐᓂ ᐱᓕᕆᕕᐅᔪᓄᑦ ᑖᒃᑯᐊ ᐃᓐᓇᐃᑦ 
ᐃᓕᓐᓂᐊᕈᑎᒃᓴᖏᓐᓄᑦ ᑭᓐᖒᒪᔭᐅᔪᑦ 
ᐊᖑᒻᒪᑎᖁᓪᓗᒋᑦ ᑕᒪᒃᑯᐊᓗ ᓄᓇᖃᖅᑐᑦ 
ᐃᓕᓐᓂᐊᕈᓐᓇᖁᓪᓗᒋᑦ, ᓲᕐᓗ ᐃᓕᓐᓂᐊᕈᓐᓇᕐᓯᔪᑦ 
ᐅᑭᐅᖃᖅᑐᑦ ᐃᓂᒃᓴᐃᕈᑕᐅᖃᑦᑕᕐᓂᐊᓐᖏᒻᒪᑕ, 
ᓄᑖᕐᒥ ᐃᓕᓐᓂᐊᕐᕕᖓᓐᓂ ᐅᕝᕙᓗ 
ᓄᑖᕈᕆᐊᖅᑕᐅᓯᒪᔪᒥ ᐃᓕᓐᓂᐊᕐᕕᖕᒥ. 
 
ᐃᒃᓯᕙᐅᑖᖅ, ᑲᑎᒪᔨᐅᖃᑕᐅᔪᑦ ᐃᑲᔪᖅᑐᐃᑦᓯᐊᖅᑐᑦ 
ᑲᔪᓯᔪᒃᑯᑦ ᐃᖅᑲᓇᐃᔭᖅᑕᐅᖃᑦᑕᕐᓂᖓᓂᒃ ᓄᓇᕗᒥ 
ᓴᓇᔨᕈᕆᐅᖅᓴᕐᓂᕐᒧᑦ ᐃᓕᓐᓂᐊᕐᕕᒃᓴᖅ 
ᑲᖏᖅᖠᓂᕐᒥ. ᓴᓇᔭᐅᓂᖓᓄᑦ ᐊᑭᒃᓴᕆᔭᖓ 
ᑖᑦᓱᒪ ᐊᕐᕌᒍᒥ 2009-2010-ᒧᑦ ᐅᓄᕐᓂᖃᖅᑐᑦ 
ᐊᕝᕙᖓᑕ ᐅᖓᑖᓄᐊᖓᔪᓂᒃ ᓄᓇᕗᒥ 
ᐅᑭᐅᖅᑕᖅᑐᕐᒥ ᓯᓚᑦᑐᖅᓴᕐᕕᖓᑦᑕ ᑲᑎᓪᓗᒋᑦ 
ᐊᑐᕈᒫᖅᑕᓕᒫᖏᑕ ᐊᑭᑐᔪᓄᑦ. ᑲᑎᒪᔨᐅᖃᑕᐅᔪᑦ 
ᑎᓕᐅᕆᕗᑦ ᒥᓂᔅᑕᒥᒃ ᑐᓴᐅᒪᑎᑦᓯᖃᑦᑕᖁᓪᓗᒍ 
ᐱᕙᓪᓕᐊᓂᖓᓄᑦ ᑖᑦᓱᒪ ᓴᓇᔭᐅᓂᖓᑕ ᐊᒻᒪ 
ᖃᓄᐃᑦᑐᑦ ᓴᓇᔨᕈᕆᐅᖅᓴᕐᓂᕐᒧᑦ 
ᐃᓕᓐᓂᐊᕈᑕᐅᓂᐊᕐᒪᖔᑕ ᑕᒪᒃᑯᐊ 
ᓄᓇᕗᒥᐅᑕᐅᔪᑦ ᐸᕐᓇᒃᓯᒪᔪᓐᓇᕐᓂᐊᕐᒪᑕ 
ᐃᓕᓐᓂᐊᒐᒃᓴᐃᑦ ᐊᑐᐃᓐᓇᐅᓕᕐᓂᖅᐸᑕ. 
 
ᑲᑎᒪᔨᐅᖃᑕᐅᔪᑦ ᐊᑐᓕᖁᔭᓕᐅᕐᒥᔪᑦ ᒥᓂᔅᑕ 
ᐃᓱᒪᒃᓴᖅᓯᐅᕈᑎᖃᖁᓪᓗᒍ ᒪᑐᐃᖅᓯᔪᓐᓇᕋᔭᕐᒪᖔᑦ 
ᒥᑭᑦᑐᒥᒃ ᓴᓇᔨᕈᕆᐅᖅᓴᕐᓂᕐᒧᑦ ᐃᓕᓐᓂᐊᕐᕕᖕᓂ 
ᐃᓚᖏᓐᓂ ᓄᓇᕗᑦ ᓄᓇᓕᖁᑎᖏᓐᓂ 
ᒥᑭᓐᓂᖅᓴᐅᔪᓂ, ᐱᓗᐊᖅᑐᒥᒃ 
ᐊᑑᑎᖃᓗᐊᓐᖑᐊᕐᓂᐊᖅᑎᓪᓗᒍ ᐃᓕᓐᓂᐊᕈᑎᓄᑦ 
ᓴᓇᔨᕈᕈᑎᒃ ᓲᕐᓗ ᐅᖁᒪᐃᑦᑐᓂᒃ ᓄᓇᓯᐅᑎᓂᒃ 
ᐊᖁᑦᑐᓐᓇᕐᒧᑦ ᐊᒻᒪ ᐱᓕᕆᐊᖑᔪᑦ 
ᑕᐃᒪᐃᑦᑐᒐᓚᖕᓄᑦ ᑭᓐᖒᒪᔭᐅᓗᐊᖃᑦᑕᕐᒪᑕ ᓲᕐᓗ 
ᑐᐊᐸᓕᕆᓂᕐᒧᑦ ᐊᒻᒪ ᐅᔭᕋᖕᓂᐊᕐᓂᕐᒧᑦ. 
 
ᑭᖑᓪᓕᖅᐹᕆᓗᒍ, ᐃᒃᓯᕙᐅᑖᖅ, ᐊᓯᔾᔨᓚᐅᖅᑎᓪᓗᒍ 
ᒥᓂᔅᑕᒧᑦ ᑲᒪᒋᔭᐅᓂᕆᔭᖓ ᓄᓇᕗᒥ 
ᐅᑭᐅᖅᑕᖅᑐᕐᒥᐅᑦ ᓯᓚᑦᑐᖅᓴᕐᕕᖓᑦᑕ 
ᐱᓕᕆᕕᖓᓂᓚᐅᖅᓯᒪᒐᓗᐊᕐᒪᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒪᓐᓇ ᒫᓐᓇ 
ᐊᑭᑐᔪᖅᑐᕈᑎᓂᒃ ᐱᓕᕆᐊᖃᖅᑎᓪᓗᑕ 
ᑲᒪᒋᔭᐅᓕᕐᒪᑕ ᐊᑭᑐᔪᖅᑐᕈᑎᒃᓴᖏᑦ 
ᐱᓕᕆᕕᖓᓐᓄᑦ ᑮᓇᐅᔭᓕᕆᔨᒃᑯᑦ. 
ᑲᑎᒪᔨᐅᖃᑕᐅᔪᑦ ᐃᓕᓴᖅᓯᓪᓗᑎᒃ ᑕᒪᑐᒥᖓ 
ᑕᐃᒪᐃᓚᐅᑲᑐᐃᓐᓇᕐᓂᖓᓄᑦ 
ᓄᒃᑎᖅᑕᐅᓇᓱᐊᕐᓂᖓᓂ.  
 

ᐊᑕᐅᑦᓯᒃᑯᑦ, ᐱᒻᒪᕆᐅᕗᖅ ᐃᓕᓴᖅᓯᔭᕆᐊᒃᓴᖅ 
ᑖᒃᑯᐊ ᒪᓕᒐᖏᑦ, ᐊᐅᓚᓂᕆᔭᖏᑦ ᐊᒻᒪ 
ᐱᖃᓯᐅᑎᓪᓗᒋᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ 
ᓄᓇᕗᑦ ᓯᓚᑦᑐᖅᓴᕐᕕᒃ ᐊᔾᔨᒋᔭᐅᓐᖏᒻᒪᑦ 
ᐊᓯᖏᓐᓂᑦ ᒐᕙᒪᒃᑯᑦ ᑎᒥᖁᑎᒋᔭᖏᓐᓂᑦ. 
ᑲᑎᒪᔨᐅᔪᑦ ᐊᔭᐅᖅᑐᐃᕗᑦ ᒥᓂᔅᑕᒥᒃ, ᐊᒻᒪ 
ᒐᕙᒪᒃᑯᓐᓂᒃ ᐃᓗᐃᑦᑑᓪᓗᒍ, ᓯᕗᒧᐊᖁᓪᓗᒋᑦ 
ᐅᔾᔨᖅᓱᑦᑎᐊᕐᓗᑎᒃ ᖃᐅᔨᓴᐃᖁᓪᓗᒋᑦ ᓄᓇᕗᑦ 
ᓯᓚᑦᑐᖅᓴᕐᕕᖓᑦᑕ ᓄᑖᕐᒥ 
ᐋᖅᑭᒃᓯᒪᓂᕆᓕᖅᑕᖓᓂᒃ ᒐᕙᒪᒃᑯᑦ 
ᐊᖅᑭᒃᓱᖅᓯᒪᓂᖓᑕ ᐃᓗᐊᓂ. 
 
ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ 
ᒪᑐᐃᖅᓯᔾᔪᑎᒃᓴᒃᑲᓄᑦ ᐅᖃᐅᓯᒃᓴᒃᑲ ᑐᒃᓯᕋᐅᑕᐅᔪᒧᑦ 
2009-2010-ᒧᑦ ᐊᑭᑐᔪᓄᑦ ᐊᑐᕈᒫᖅᑕᖏᓐᓂᒃ 
ᓄᓇᕗᑦ ᐅᑭᐅᖅᑕᖅᑐᖅ ᓯᓚᑦᑐᖅᓴᕐᕕᖓᓐᓄᑦ. 
ᐅᒃᐱᕈᓱᒃᐳᖓ ᒪᓕᒐᓕᐅᖅᑎᐅᖃᑎᒃᑲ ᓇᖕᒥᓂᖅ 
ᐅᖃᐅᓯᒃᓴᖃᕐᓂᐊᕐᓂᖏᓐᓂᒃ ᑖᒃᑯᐊ 
ᐱᓕᕆᐊᕆᓕᕈᑦᑎᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. . . ᑕᒻᒪᕋᒪ ᒪᒥᐊᑉᐱᒋᕙᒋᑦ, ᒥᔅᑕ 
ᐃᐊᓕᐊᑦ. ᐃᖅᑲᐃᑎᒍᒪᓪᓗᓯ ᑕᐃᒃᑯᐊ ᑐᓵᔩᑦ 
ᐃᓱᒪᒋᒋᐊᕐᓗᒋᑦ ᓱᒃᑲᐃᔾᔫᒥᒋᐊᖃᑦᑕᓚᐅᕆᔅᓯ. 
 
ᑲᔪᓯᓚᐅᓐᖏᓂᑦᑎᓐᓂᑦ ᐅᑯᓂᖓ 
ᐃᖅᑲᐃᑎᑦᑎᒋᐊᕈᒪᔪᖓ: ᒪᓕᓪᓗᒍ 77(1), 10-
ᒥᓂᑦᓯᓂᑦ ᐅᖃᕐᕕᖃᕈᓐᓇᖅᑐᑎᑦ, ᐊᒻᒪᓗ ᒪᓕᓪᓗᒍ 
77(2), ᐃᓱᒪᖅᓲᑎᒋᓪᓗᓂᐅᒃ ᐃᒃᓯᕙᐅᑕᐅᑉ 
ᒪᓕᒐᓕᐅᖅᑎᐅᔪᖅ ᐊᑕᐅᓯᐊᓐᖏᓪᓗᓂ 
ᓂᓪᓕᕈᓐᓇᖅᑐᖅ ᐅᖃᐅᓯᕆᔭᐅᔪᒧᑦ ᑭᓯᐊᓂ 
ᒪᓕᒐᓕᐅᖅᑎᓕᒫᑦ ᓂᓪᓕᕈᒪᓯᒪᔪᑦ 
ᓂᓪᓕᐊᓚᐅᖅᑎᓪᓗᒋᑦ.  
 
ᐊᒻᒪᓗ ᐊᔪᕐᓇᓐᖏᒐᐃᑉᐸᑦ ᑕᐃᒃᑯᐊ 
ᐊᐱᖅᑯᑎᒋᔪᒪᔭᓯ, ᐊᐱᕆᖃᑦᑕᓂᐊᖅᑲᓯ 
ᑎᑭᒐᐃᒍᑦᑎᒍ ᐅᖃᐅᓯᕆᔭᑦᑎᓐᓂᑦ. 
ᐅᖃᐅᓯᔅᓴᑐᐃᓐᓇᕐᒧᑦ ᐱᑕᖃᖅᑳ? ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒻᒪᕆᐊᓗᒃ, 
ᐃᒃᓯᕙᐅᑖᖅ. ᖁᕕᐊᓱᑦᑎᐊᖅᑐᖓ ᑐᓴᕆᐊᒃᓴᖅ  
ᓄᑖᖑᔪᓂᑦ ᑲᖏᖅᖠᓂᕐᒥᑦ, ᐃᖃᓗᓐᓂᑦ 
ᐸᐃᕆᔨᖃᖅᐸᒌᑦᑑᒃ. ᐊᒻᒪᓗ ᑕᒪᓐᓇ  

ᐃᒫᒃ ᐃᓕᓐᓂᐊᕆᐊᕈᒪᒐᓗᐊᖅᑐᑎᒃ ᑕᒪᒃᑯᐊ 
ᐃᓕᓐᓂᐊᕆᐊᖃᑦᑕᓲᖑᓐᖏᒻᒪᑕ ᐃᓅᓱᑦᑐᑦ 
ᕿᑐᕐᖓᖃᖅᑐᑦ ᐱᓗᐊᖅᑐᒥ. 
 
ᑭᓯᐊᓂ ᑕᑯᓚᐅᓐᖏᓐᓇᒪ ᕿᑎᕐᒥᐅᓄᑦ ᑕᐅᕗᖓ 
ᑐᕌᖓᔪᒥᒃ ᐃᖃᓗᑦᑑᑦᑎᐊᕐᒥ. 
ᐊᐱᖅᑯᑎᒃᓴᖃᓐᖏᒃᑲᓗᐊᖅᑐᖓ ᑕᐃᒪᓕ 
ᑕᑯᔪᒥᓇᕋᔭᕋᓗᐊᕆᕗᖅ ᑕᐃᒫᒃᓴᐃᓇᖅᑕᐅᖅ 
ᐋᖅᑭᔅᓯᒪᔪᒥᒃ ᕿᑎᕐᒥᐅᓄᑦ ᑕᖅᑭᓂ 
ᐊᒡᒋᕐᓂᐊᖅᑐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᓱᓕ ᐅᖃᐅᓯᒃᓴᑐᐃᓐᓇᕐᓂᖅ ᐱᑕᖃᖅᑳ? 
ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ ᑕᐃᒪ ᒪᑉᐱᒐᖏᑎᒍᑦ 
ᐃᓛᒃᑰᖓᑎᓪᓗᒋᑦ ᐱᒋᐊᕐᓗᒋᑦ ᒪᑉᐱᒐᕐᓂ C-3-
ᒨᕐᓗᑕ. ᐊᑭᑐᔪᖅᑐᕈᑎᒃᓴᐃᑦ C-3 ᐊᒻᒪᓗ ᐅᐃᒍᖓ 
A-II-5. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 
ᓯᓚᑦᑐᖅᓴᕐᕖᑦ, ᐃᓛᒃ 
ᐅᖃᐅᓯᒃᓴᑐᐃᓐᓇᖃᕈᒪᓐᖏᒃᑲᓗᐊᖅᑐᖓ ᑭᓯᐊᓂ 
ᐅᔾᔨᕈᓱᒍᒪᑐᐃᓐᓇᖅᖢᖓ ᒥᑦᑎᒪᑕᓕᒃ ᒫᓐᓇ 
ᑖᓐᓇᑐᐊᑯᓗᒃ ᓴᓇᔭᐅᓂᐊᕐᒪᑦᑕ. ᑕᐃᒪ 
ᕿᑭᖅᑕᕐᔪᐊᖅ ᑕᐃᔭᐅᖅᑲᐅᖕᒥᔫᒐᓗᐊᖅ.  
 
ᐸᕐᓇᖅᓯᒪᕕᑖ ᓲᕐᓗ ᐊᕐᕌᒍᑕᒫᖅ ᑕᒪᒃᑯᐊ 
ᓄᑕᐅᓐᖏᓗᐊᖅᑐᐊᓗᐃᑦ ᐊᒻᒪᓗ ᓯᓚᑦᑐᖅᓴᕐᕕᖕᒥ 
ᐃᒡᓗᖁᑎᖃᓐᖏᒻᒪᕆᒃᑐᐃᑦ 
ᓴᓪᓕᕐᒥᐅᑕᐅᓚᐅᖅᓯᒪᒐᒪ ᐱᑕᖃᓕᕐᒪᖔᑕ 
ᖃᐅᔨᒪᓐᖏᑦᑐᖓ,  ᑭᓯᐊᓂ. . . ᑐᓵᓐᖏᓐᓇᕖᑦ? 
ᑐᓵᓐᖏᒻᒪᒡᒎᖅ.  
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒫᒃ? ᖁᔭᓐᓇᒦᒃ. ᐄ, 
ᐃᓛᒃ ᐅᖃᐅᓯᒃᓴᓃᒍᒪᓐᖏᒃᑲᓗᐊᖅᖢᓂ ᑭᓯᐊᓂ 
ᐅᕙᓂ ᑮᓇᐅᔭᑦ ᑕᑯᓪᓗᒋᑦ ᑕᑯᖅᑲᐅᒐᑦᑕ 
ᒥᑦᑎᒪᑕᓕᖕᒥᐅᑦ ᑖᓐᓇᑐᐊᑦᑎᐊᖅ, 
ᐃᓕᓐᓂᐊᒐᒃᓴᓕᕆᕝᕕᑖᕐᓂᐊᕐᒪᑦ  

ᓴᓇᔭᐅᑉᓗᓂᓗ ᒫᓐᓇ, ᐅᐱᕐᖔᖅ 
ᐱᐊᓂᒃᑕᐅᓂᐊᖅᑰᖅᑐᖅ. ᖁᔭᓕᔪᒍᑦ 
ᒥᑦᑎᒪᑕᓕᖕᒥᐅᑎᒍᑦ. ᑭᓯᐊᓂ ᑖᓐᓇ ᐃᒡᓗ ᒫᓐᓇ 
ᒥᑦᑎᒪᑕᓕᖕᒥ ᐊᑐᖅᑕᐅᔪᖅ, ᓯᓚᑦᑐᖅᓴᕐᕕᖑᔪᖅ 
ᐃᖅᑲᓇᐃᔭᖅᑎᓄᑦ ᒐᕙᒪᒃᑯᓐᓄᑦ, ᐃᓕᓴᐃᔨᓄᑦ 
ᐃᒡᓗᕕᓂᐅᖕᒪᑦ 1960-ᒥ ᓴᓇᔭᐅᓚᐅᖅᓯᒪᔪᕕᓂᖅ.  
 
ᐃᓛᒃ ᖃᐅᔨᒪᓪᓗᖓᓗ 
ᓴᓪᓕᕐᒥᐅᑕᐅᓚᐅᖅᓯᒪᖕᒥᒐᒪ, 
ᓯᓚᑦᑐᖅᓴᕐᕕᖃᕋᓱᒃᐸᓚᐅᖅᑐᑦ ᐃᓕᓐᓂᐊᕐᕕᐅᑉ 
ᐃᓗᐊᓂ, ᐱᑕᖃᓐᖏᒻᒪᑦ ᐃᓛᒃᑰᖅᑐᒥᒃ. 
ᑕᐃᒪᐃᑦᑐᖃᐅᖅᑰᕐᒪᑦ ᓄᓇᕗᒻᒥ. ᐅᓇ ᖃᓄᖅ 
ᐊᑐᕆᔭᐅᑎᒋᔭᐅᕙ ᓯᓚᑦᑐᖅᓴᕐᕕᒃ ᒪᑯᓄᖓ 
ᐃᓕᓐᓂᐊᕐᕕᐊᓗᖕᒥ ᐱᐊᓂᒃᓯᒪᓐᖏᑦᑐᓄᑦ 
ᓄᖅᑲᖃᑦᑕᖅᑐᓄᑦ 
ᐱᒋᐊᖅᐹᓪᓕᕈᑕᐅᔪᒻᒪᕆᐊᓘᖃᑦᑕᕐᒪᑦ.  
 
ᐊᐱᕆᔪᒪᔪᖓ ᖃᓄᖅ ᐊᒃᓱᕈᖅᑎᒋᕙᑦ ᑖᑉᑯᐊ 
ᓯᓚᑦᑐᖅᓴᕐᕕᖃᓐᖏᑦᑐᓪᓗ ᐊᒻᒪᓗ 
ᐊᑲᐅᓐᖏᑦᑐᕐᔪᐊᕌᓗᖕᒥᒃ 
ᓯᓚᑦᑐᖅᓴᕐᕕᒃᓴᐅᓐᓂᖏᑦᑑᒐᓗᐊᒥᒃ ᓯᓚᑦᑐᖅᓴᒃᕕᑦ 
ᐃᒡᓗᖁᑎᖃᖅᑐᑦ ᐸᕐᓇᒃᑕᐅᑎᒋᕙᓪᓕᐊᖕᒪᖔᑕ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᕐᕚᕐᓗᒃ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 
ᒪᓕᒐᓕᐅᖅᑎᐅᖃᑎᒐ ᓱᓕᔪᖅ ᒥᑦᑎᒪᑕᓕᒻᒥ 
ᐃᓐᓇᕐᓄᑦ ᐃᓕᓴᕕᒃᓴᐅᔪᖅ ᓴᓇᔭᐅᕙᓪᓕᐊᔪᖅ. 
 
ᐊᒻᒪᓗ ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕕᔅᓴᐅᔪᖅ 
ᓴᓇᔭᐅᕙᓪᓕᐊᒻᒥᔪᖅ. ᑭᓯᐊᓂ 
ᐃᓕᓐᓂᐊᖅᑐᓕᕆᔨᒃᑯᓐᓂᒃ ᑲᒪᒋᔭᐅᒻᒪᑦ 
ᐃᓚᒋᓛᕐᒪᒍᓕ ᐃᓕᓐᓂᐊᕐᕕᐅᒐᔭᖅᑐᖅ ᓄᑖᖑᔫᑉ 
ᑕᑉᐱᑲᓂ ᕿᑭᖅᑕᕐᔪᐊᒥ.  

ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓄᑦ 
ᐸᕐᓇᒍᑕᐅᓯᒪᔪᖅ ᕿᒥᕐᕈᓇᑦᑕᐅᓛᖅᑐᑦ 
ᑲᔪᓯᔪᒪᔪᒍᓪᓗ ᑕᒪᒃᑯᐊ ᐃᓐᓇᕐᓄᑦ ᐃᓕᓴᕕᐅᔪᑦ 
ᐅᕝᕙᓘᓐᓃᑦ ᓄᓇᓕᓐᓂ ᐱᖁᑎᕐᔪᐊᖑᔪᑦ 
ᓴᓇᔭᐅᖃᑦᑕᓂᐊᖅᑐᑦ ᑕᒪᒃᑯᓄᖓ 
ᓴᓇᔭᐅᒋᐊᖃᖅᑐᓄᑦ. ᖁᔭᓐᓇᒦᒻᒪᕆᐊᓗᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ, ᐃᓛᒃ 
ᐃᓱᒫᓗᓐᓇᕐᒪᑦ ᑖᒃᑯᐊ ᐃᓕᓐᓂᐊᕐᕕᐊᓗᖕᒥ 
ᐱᐊᓂᖃᑦᑕᖅᑐᑦ, 50-
ᐳᓴᓐᑎᖑᖃᑦᑕᕋᓗᐊᖅᐸᓪᓗᑭᐊᖅ ᑕᐃᒪ ᐱᓂᐊᒃᑐᑦ, 
ᑭᓯᐊᓂ ᑖᒃᑯᐊ ᐃᓕᓐᓂᐊᕐᕕᐊᓗᖕᒥ ᐱᐊᓂᓐᖏᑦᑐᑦ 
ᐊᔪᓕᑦᓯᐊᖃᑦᑕᕐᒪᑕ. ᐆᒪᔪᕐᓂᐊᖅᑎᓐᖑᕈᒪᒍᑎᒃ 
ᐊᓯᖏᓪᓘᓐᓃᑦ ᑭᓱᓕᕆᔨᓐᖑᕈᒪᒍᑎᒃ 
ᓱᓪᓗᓕᕆᔨᓐᖑᕈᒪᒍᑎᒃ, ᕿᔪᓕᕆᔨᓐᖑᕈᒪᒍᑎᒃ 
ᐊᔪᖃᑦᑕᕐᒪᑕ ᐃᓕᓐᓂᐊᕐᕕᐊᓗᖕᒥ 
ᐱᐊᓂᒃᓯᒪᓐᖏᒻᒪᑕ.  
 
ᑭᓯᐊᓂ ᑖᓐᓇ ᐱᐊᓂᓚᐅᖅᖢᒍ ᐃᓕᓐᓂᐊᕐᕕᐊᓗᖕᒥ 
ᐅᕝᕙᓘᓐᓃᑦ GED 12-ᑖᕌᖓᒥᒃ 
ᓯᓚᑦᑐᖅᓴᕐᕕᒃᑯᑎᒍᑦ 
ᐃᓕᓐᓂᐊᕈᓐᓇᖅᓯᑕᐃᓐᓇᓲᖑᖕᒪᑕ. ᑕᑯᔪᖓ 
ᑐᐊᕕᕐᓇᖅᑐᖅ ᒫᓐᓇ ᐃᓐᓇᕐᓄᑦ 
ᐃᓕᓐᓂᐊᕕᒃᑖᖅᑐᕆᐊᖃᕐᓂᖅ. ᓄᓇᓕᖕᓂ 
ᒪᒃᑯᒃᖢᑎᒃ ᐊᒃᓱᕈᓐᖏᓗᐊᕌᓪᓚᓚᐅᖅᖢᑎᒃ 
ᐊᖓᔪᖅᑳᖏᓪᓗ ᐊᒃᓱᕈᓐᖏᓗᐊᓚᐅᖅᖢᑎᒃ 
ᐃᓐᓇᕈᕐᕙᓗᓕᕌᖓᒥᒃ ᐅᔾᔨᕆᓕᖃᑦᑕᕐᒪᑕ, ᐊᐃᑦᑖ, 
ᐃᓕᓐᓂᐊᕐᕕᐊᓗᖕᒥᓕ ᑕᐃᒪ ᐱᐊᓂᓚᐅᕈᒪ.  
 
ᑭᓯᐊᓂ ᑖᒃᑯᐊ ᓯᓚᑦᑐᖅᓴᕐᕕᒃᑯᑦ 
ᐃᓕᓐᓂᐊᕈᑎᒃᓴᓕᐅᕐᕕᖕᒥᒃ  
ᐊᑐᖅᖢᒋᑦ ᐱᔪᓐᓇᕐᒪᑕ ᓱᓕ. ᑕᐃᒪ 
ᐃᓱᒃᓴᖅᓯᐅᖁᔨᒃᑲᓐᓂᕋᓗᐊᖅᐳᖓ ᑕᒪᒃᑯᐊ 
ᐱᖃᓐᖏᑦᑐᑦ ᓄᑕᐅᓐᖏᓗᐊᖅᑐᓂᒡᓗ 
ᓂᕈᑭᓗᐊᓕᖅᑐᒥᒃ ᐱᖃᖅᑐᑦ, 
ᕿᒥᕐᕈᐊᒃᑕᐅᓵᓕᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᕐᕚᕐᓗᒃ. ᒥᔅᑕ ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᖃᑎᒋᑦᑎᐊᖅᑕᕋ 
ᒪᓕᒐᓕᐅᖅᑎᐅᖃᑎᒐ. ᐃᓐᓇᕐᓄᑦ ᐃᓕᓐᓂᐊᕐᕕᐅᔪᑦ 
ᐱᒻᒪᕆᐅᒋᐊᖃᖅᑐᑦ ᓄᓇᓕᓐᓂ ᐊᒻᒪᓗ 
ᕿᒥᕐᕈᓇᒋᐊᖃᖅᑐᒍᑦ ᑕᒪᒃᑯᐊ ᐊᐅᓚᑏᓐᓇᕋᓱᓪᓗᒋᑦ 
ᒫᓐᓇᐅᔪᕐᓕ ᐃᓐᓇᕐᓄᑦ ᐃᓕᓐᓂᐊᕐᕕᖃᖅᑐᒍᑦ 
ᓄᓇᓕᓕᒫᓂ ᑕᑉᐱᑲᓂ ᐊᐅᓱᐃᑦᑐᒥ 
ᐱᑕᖃᓐᖏᑦᑐᑑᓪᓗᑎᒃ.  
 
ᑕᐃᒃᑯᐊ ᓴᖅᑭᔮᖅᑎᑕᕋᓗᐊᕗᑦ. ᑭᓯᐊᓂ 
ᑮᓇᐅᔭᖃᕆᐊᖃᕐᓂᐊᖅᑐᖅ ᐊᒻᒪᓗ ᐃᕐᖐᓐᓇᖅ 
ᐱᔪᓐᓇᕐᒥᒐᑎᑦ ᑕᒪᒃᑯᐊᓗ ᓄᓇᓕᐅᔪᑦ 
ᐃᓛᒃᑰᖅᑎᓪᓗᒋᑦ ᖃᖓᒃᑯᑦ ᑭᖑᕝᕕᕆᖃᕐᒪᖔᑕ 
ᐋᖅᑭᑦᓱᕈᒫᕐᓂᐊᖅᑕᕗᑦ. ᖁᔭᓐᓇᒦᒻᒪᕆᐊᓗᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕᐅᔪᖅ ᐅᖃᐅᓯᖃᕐᒪᑦ ᒥᑦᑎᒪᑕᓕᒃ 
ᑭᖑᓪᓕᖅᐹᖓᓂ ᓴᓇᔭᐅᓕᕐᖓᑦ ᓄᓇᓕᓐᓄᑦ 
ᐃᓕᓐᓂᐊᕐᕕᐅᔪᓄᑦ ᕿᑭᖅᑕᕐᔪᐊᕐᓗ ᑕᐃᒃᑯᐊ 
ᑲᑐᔾᔨᒻᒪᑕ ᐃᓕᓐᓂᐊᖅᑐᓕᕆᔨᒃᑯᑦ.  
 
ᐊᐅᓱᐃᑦᑐᖅ ᐃᓐᓇᕐᓄᑦ ᐃᓕᓴᕕᖃᓐᖏᑦᑐᑑᒻᒪᑦ, 
ᑕᐃᒪᓕ ᖃᖓᑭᐊᖓᐃ ᓂᕆᐅᒍᓐᓇᕋᔭᖅᑭᑕ 
ᑕᕝᕘᓇ ᓴᖅᑭᖅᑐᖃᓛᕐᓂᖓᓂᒃ ᐃᓕᓐᓂᐊᕐᕕᖕᒥᑦ 
ᐃᓐᓇᕐᓄᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ 
ᐊᐱᕆᖕᒪᑦ. ᐅᖃᖅᓯᒪᒐᒪ ᑖᓐᓇ ᐊᐅᓱᐃᑦᑐᖅ 
ᐃᓐᓇᕐᓄᑦ  

ᐃᓕᓴᕕᖃᓐᖏᑦᑐᑑᒻᒪᑦ, ᑖᓐᓇ 
ᓯᕗᓪᓕᐸᐅᑦᑎᐅᑎᒐᓱᓛᖅᑕᕗᑦ.  
 
ᒫᓐᓇᐅᔪᖅ ᕿᒥᕐᕈᔪᒍᑦ 
ᐋᖅᑭᔅᓯᒪᐅᑎᒋᑲᐃᓐᓇᓂᐊᖅᑕᑎᓐᓂᒃ ᐃᒫᒃ 
ᓇᓂᓯᓗᑕ, ᑭᓯᐊᓂ ᑖᓐᓇ ᓯᕗᓪᓕᐸᐅᑐᒐᓱᓛᖅᑕᕗᑦ 
ᓯᕗᓂᑦᑎᓐᓂ ᓄᑖᒥᖅᑲᐃ ᐃᓪᓗᑖᕈᓐᓇᕐᓗᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪᓕᖃᐃ ᐅᖃᖃᑎᒋᔭᐅᓯᒪᕙᑦ ᓄᓇᓕᐅᔪᑦ 
ᒐᕙᒪᒃᑯᓐᓄᑦ ᓄᓇᓕᓐᓂᓗ ᐱᔨᑦᑎᖅᑐᓄᑦ, $8.5 
ᒥᓕᐊᓐᖏᓐᓃᑦᑐᓂᒃ ᓴᓇᔪᖃᓛᕐᖓᑦ Building 
Canada Fund-ᑯᓐᓂᒃ ᕼᐊᒻᓚᑦᑯᓐᓄᑦ 
ᐊᓪᓚᕝᕕᒃᓴᕆᔭᖓᓂᒃ ᐱᓐᖑᐊᕐᕕᔅᓴᒥᓪᓗ 
ᑕᐃᒃᑯᐊᖃᐃ ᐃᓚᒋᔭᐅᔪᓐᓇᕋᔭᕐᖓᑕ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᖃᑎᒋᖃᑦᑕᓂᐊᖅᑕᕗᑦ ᑖᒃᑯᐊ ᓄᓇᓕᓐᓂ 
ᒐᕙᒪᒃᑯᓐᓂᓗ ᐱᔨᑦᓯᖅᑎᐅᔪᑦ 
ᐃᓚᒋᔪᓐᓇᕐᒪᖔᑦᑎᒍ. ᐅᖃᕈᒪᑐᐃᓐᓇᖅᑐᖓᓗ  
ᑕᕝᕙᓂ ᐃᖅᑲᓇᐃᔮᖑᔪᒥᑦ ᐃᓐᓇᕐᓄᑦ 
ᐃᓕᓴᐃᔨᔅᓴᒥᑦ ᓴᖅᑭᔮᖅᑎᔅᓯᒪᔪᒍᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᔅᓱᐊᓗᒃ ᑕᒪᓐᓇ ᑐᓴᕈᒥᓇᖅᑐᑦ ᐊᒻᒪᓗ ᑕᐃᒃᑯᐊ  

ᑐᓴᕐᓂᐊᖅᑐᑦ ᖁᕕᐊᓱᑦᑐᑦ ᐅᖃᖅᑲᐅᒐᕕᓪᓗ ᑖᓐᓇ 
ᐅᔭᕋᓐᓂᐊᕐᓂᐅᔪᖅ 
ᐃᖅᑲᓇᐃᔭᖅᑎᑦᑎᔨᓪᓗᐊᑕᐅᓕᕐᖓᑕ ᑕᒫᓂ 
ᓄᓇᕗᒻᒥ, ᒥᑦᑎᑕᒪᓕᒻᒥᓗ ᐅᔭᕋᓐᓂᐊᖅᑐᓕᕆᓂᕐᒧᑦ. 
 
ᐃᑲᔪᕐᓂᖃᕋᔭᕐᒪᑦ ᑕᕝᕗᖓ ᒥᑦᑎᒪᑕᓕᒻᒧᑦ, 
ᑕᐃᒃᑯᐊᓕ ᐊᓯᖏᑦ ᐃᓚᒋᔭᐅᔪᑦ ᑲᖏᖅᑐᒑᐱᒃ, 
ᖃᐅᓱᐃᑦᑐᖅ ᐃᓚᒋᔭᐅᖃᓯᐅᔾᔭᐅᒥᒻᒪᖔᑕ 
ᕿᒥᕐᕈᓂᖏᓐᓄᑦ ᐃᑲᔪᕋᔭᕐᒥᒻᒪᖔᑕ 
ᖃᐅᔨᒍᒪᒐᓗᐊᖅᑐᖓ.  
 
ᑖᒃᑯᐊ ᐊᐅᓱᐃᑦᑐᕐᒥᑦ, ᖃᐅᓱᐃᑦᑐᕐᒥᑦ, 
ᐃᑉᐱᐊᕐᔪᒻᒥᓗ ᐱᓇᓱᐊᕈᓐᓇᕋᔭᖅᑳᑦ 
ᐃᖅᑲᓇᐃᔮᔅᓴᐅᑉ ᐃᓕᓐᓂᐊᕐᓂᐅᒐᔭᖅᑐᒥᒃ 
ᑕᒪᒃᑯᓄᖓ ᐃᓕᓐᓂᐊᕐᕕᒻᒥᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ 
ᐄᖅ, ᒥᔅᑕ ᐃᐊᓕᐊᑦ, ᒪᒥᐊᓇᐅᒐᓗᐊᖅ 
ᑕᒻᒪᐅᖅᑭᒐᒪ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᒃᑯᐊ 
ᐃᓕᓐᓂᐊᖅᑕᐅᔭᕆᐊᖃᖅᑑᑎᒋᔭᕗᑦ 
ᓯᕗᓪᓕᐅᔾᔭᐅᖁᓪᓗᒋᑦ, ᒥᑦᑎᑕᒪᓕᒻᒧᑑᓐᖏᑦᑐᖅ 
ᑭᓯᐊᓂ ᑕᐃᒪ ᐱᒋᐊᖅᑎᑦᑎᔪᖃᕈᒫᕐᓂᐊᖅᑐᖅ 
ᓄᓇᓕᓕᒫᓄᑦ ᐃᓕᓐᓂᐊᖅᐹᓪᓗᓐᓂᕐᒧᑦ 
ᐅᔭᕋᓐᓂᐊᕐᕕᒻᒥ ᐊᑦᑕᓇᖅᑕᐃᓕᒪᓂᕐᒧᑦ ᑖᒃᑯᐊ 
ᒪᕐᕉᒃ ᐃᓐᓇᕐᓄᑦ ᐃᓕᓴᕕᐅᔪᓄᑦ, ᑕᒪᒃᑯᐊ ᐃᓚᖏᑦ  
ᓯᕗᓪᓕᐅᔾᔭᐅᑎᑕᐅᓇᓱᑦᑐᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

ᖃᐅᔨᒪᓐᖏᓚᖓ ᐊᖏᕋᑖᕐᒪᖔᑦ ᐃᑉᐱᐊᕐᔪᒻᒧᑦ 
ᐃᓕᓐᓂᐊᕆᐊᖅᑎᑕᐅᒐᔭᕐᓂᖏᓐᓂᑦ 
ᐃᑉᐱᐊᕐᔪᒻᒦᓐᖔᖅᑐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒪᐃᒐᓱᓐᓂᐊᖅᑐᒍᑦ 
ᐃᓕᓐᓂᐊᕈᑎᔅᓴᓂᒃ ᐱᓗᑕ ᐃᓕᓐᓂᐊᖅᑎᑦᑎᓗᑕ 
ᓄᓇᓕᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓱᓖ? 
 
ᐃᐊᓕᐊᑦ (ᑐᓵᔨᑎᒍᑦ): . . . ᐃᑭᑉᐸᕋ. ᖁᔭᓐᓇᒦᒃ. 
 
>>ᐃᓪᓚᖅᑐᑦ 
 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ, 
ᐃᖅᑲᐃᑎᔪᒪᕙᒃᓯ ᐃᓵᖃᑦᑕᓚᐅᕆᔅᓯ ᖃᐅᔨᒪᓂᐊᕋᒪ 
ᓂᓪᓕᑲᓐᓂᕈᒪᒻᒪᖔᔅᓯ. ᖁᔭᓐᓇᒦᒃ. 
 
ᐃᐊᓕᐊᑦ (ᑐᓵᔨᑎᒍᑦ): ᑕᕝᕙᐅᓕᖅᑯᑎᑦ. 
ᐊᐱᕆᔨᔪᒪᓗᐊᒧᑦ ᐅᑕᖅᑭᔪᓐᓇᐃᓕᓕᕋᑖᕋᒪ. 
ᖁᔭᓐᓇᒦᒃ ᑭᐅᖃᑦᑕᕋᑖᕋᕕᑦ.  
 
ᑖᒃᑯᓄᖓ ᐃᓕᓐᓂᐊᖅᑎᓄᑦ ᑮᓇᐅᔭᑎᒍᑦ 
ᐃᑲᔪᖅᑕᐅᕙᑦᑐᓄᑦ. ᒥᓂᔅᑕᐅᔪᖅ ᐅᖃᖃᑎᖃᖅᓯᒪᕚ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑖᒃᑯᐊ ᑕᐃᒃᑯᐊ  
ᐃᓚᒋᔭᖏᑦ ᒪᓕᒍᓐᓇᖃᑦᑕᓛᕐᖓᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᖃᑎᖃᖅᓯᒪᓐᖏᑦᑐᖓ ᓱᓕ  

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓂᑦ ᑭᓯᐊᓂᓕ 
ᖃᐅᒪᔪᖅ ᒪᓕᒐᓕᐅᖅᑎᐅᔪᖅ ᑖᓐᓇ 
ᐱᓕᕆᐊᔅᓴᕆᒻᒪᒍ ᑖᔅᓱᒪ ᐃᓕᓐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪ ᐃᓵᒃᓯᒪᖃᑦᑕᕈᓐᓃᖅᐳᖓ ᐅᖃᐅᔾᔭᐅᖃᑦᑕᕋᒪ 
ᑕᐃᒪᐃᖁᔭᐅᓇᖓ. 
 
>>ᐃᓪᓚᖅᑐᑦ 
 
ᐊᐱᖅᑯᑎᒋᔭᕋ ᓄᑖᖑᔪᖅ ᓴᓇᔭᐅᔪᖅ 
ᑐᔪᕐᒥᕕᔅᓴᐅᒐᔭᖅᑐᖅ ᐃᓕᓐᓂᐊᖅᑎᓄᑦ ᓄᓇᑦᑕ 
ᑐᓄᐊᓃᑦᑐᖅ. ᑖᓐᓇ ᐃᓚᒌᓐᓄᑦ ᑐᕌᖓᕙ 
ᐅᕝᕙᓘᓐᓃᑦ ᐃᓄᑐᐊᖅᓯᐅᑕᐅᕙ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ ᐃᖃᓗᓐᓃᑦᑐᖅ, 
ᑕᒪᒃᑮᓐᓄᑦ ᐃᓄᑐᐊᓄᑦ ᐊᒻᒪ ᐃᓛᒌᓄᑦ, ᐃᓚᒌᖑᔪᑦ 
ᐊᑐᖅᑕᐅᒍᓐᓇᕆᓪᓗᑎᑦᑕᐅᖅ ᐊᑕᐅᓯᕐᒥᑦ 
ᐃᓄᑐᐊᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᑯᐊ ᐊᑐᖅᑕᐅᖃᑦᑕᓛᕆᕙᑦ ᑕᐃᒃᑯᐊ ᐊᒃᑯᐊ  
ᖃᑯᖅᑕᐅᓂᕋᖅᑕᐃᑦ ᐃᓪᓗᑯᑖᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑐᖅᑕᐅᖃᑦᑕᓛᖅᑐᑦ 
ᐊᕐᕌᒍᒧᑦ ᐊᑕᐅᓯᕐᒧᑲᓐᓂᖅ  

ᒫᓐᓇᐅᔪᕐᓕ. ᑕᕝᕙᓂ ᐊᕐᕌᒍᒥ ᐊᑕᐅᓯᕐᒥᒃ 
ᕿᒥᕐᕈᔭᐃᓐᓇᕆᓛᖅᑕᕗᑦ ᓄᓇᕗᑦᒥ 
ᐃᓪᓗᖃᖅᑎᑕᐅᓂᐅᕙᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐃᒃᓯᕙᐅᑖᖅ, ᑕᐃᒪᓕ 
ᖃᐅᔨᒍᒪᕋᑖᖅᑐᖓ ᑕᐃᑲᓂ ᐊᒥᓱᐊᖅᑎᖅᑐᖓ 
ᓂᕆᖃᑦᑕᕐᓯᒪᒐᒪ ᑖᒃᑯᐊᖃᐃ 
ᐊᑐᐃᓐᓇᐅᑎᑕᐅᒐᔭᕆᕙ ᐃᓕᓐᓂᐊᖅᑎᐅᔪᓄᑦ 
ᑕᐃᒃᑯᐊ ᓂᕆᑎᑕᐅᖃᑦᑕᕈᓐᓇᕋᔭᖅᑯᖅᑲᐃ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪᐃᓛᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕᐅᑉ ᐅᖃᐅᓯᕆᔭᖏᓐᓂ ᑕᕝᕙᓂ 
ᐅᖃᐅᓯᕆᔭᖏᓐᓂ ᑕᕝᓕᕙᓂ ᐅᖃᖅᑲᐅᒪᓂᓛᒃ 
ᑕᒪᒃᑯᐊ ᐃᓪᓗᓕᕆᕕᒻᒥ ᐃᖅᑲᓇᐃᔭᕈᓐᓇᖅᑐᑦ. 
ᐅᖅᑰᓴᐅᓯᕆᔩᓪᓘᓐᓃᑦᑕᐅᕙᓂ ᑲᖏᖅᓯᓂᕐᒥ 
ᐃᓕᓐᓂᐊᕐᕕᐅᐳᒐᔭᖅᑐᒥ. 
 
ᑕᐃᒪᓕ ᖃᐅᔨᒍᒪᔪᖓ ᐅᖅᑰᓴᐅᓯᕆᔨᐅᔪᖅ 
ᐃᓕᓐᓂᐊᓯᓐᓈᕐᓗᓂ ᐱᑎᑕᐅᒐᔭᖅᑳ ᓇᒥᑐᐃᓐᓇᖅ 
ᑲᓇᑕᒥ ᐃᖅᑲᓇᐃᔭᕈᓐᓇᓕᕋᔭᕐᖓᑦ ᑖᔅᓱᒥᖓ 
ᐃᓕᓐᓂᐊᖅᑕᖓᓂ ᓄᓇᕗᒻᒥᑐᐃᓐᓇᐅᙱᑦᑐ 
ᑭᓯᐊᓂ ᑕᒫᓂ ᓄᓇᕗᒻᒥ ᐊᒻᒪᓗ ᑲᓇᑕᒥ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐊᐱᕆᒐᕕᑦ. 
ᓄᓇᕗᒻᒥ ᓯᓚᑦᑐᖅᓴᕐᕕᒻᒥ ᐃᓕᓐᓂᐊᕐᓂᐅᔪᑦ, 
ᐊᖏᖅᑕᐅᓯᐊᕆᐊᖃᖅᑐᑦ ᐃᓕᓐᓂᐊᕈᑕᐅᕙᑦᑐᓂᓗ 
ᐃᓕᓐᓂᐊᖃᑦᑕᕐᓗᑎ. ᑕᐃᒪ ᑐᑭᖃᖅᑯᑦ ᑕᒪᒃᑯᐊ 
ᓇᒥᑐᐃᓐᓈᕈᓐᓇᕋᔭᖅᑐᑦ ᑲᓇᑕᓕᒫᒥᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕ ᐃᓪᓗᓕᕆᔨᕐᔪᐊᐊᑯᓐᓄᑦ ᐅᖃᖅᑎᓪᓗᒍ, 
ᐅᖃᖅᑲᐅᒻᒪᑦ 51, ᓄᓇᕗᒻᒥᐅᑕᐅᔪᑦ 
ᐃᓕᓐᓂᐊᕐᓯᓐᓈᕐᓂᕋᖅᑐᒋᑦ ᐃᖅᑲᓇᐃᔭᕐᓯᓈᑦ 
ᑕᐃᒪᓕ ᖃᐅᔨᒍᒪᒐᓗᐊᖅᑐᖓ: ᖃᓄᖅ ᓄᓇᕗᒻᒥ 
ᓯᓚᑦᑐᖅᓴᕐᕕᒃᑯᑦ ᖃᓄᑎᒋ ᐱᓕᕆᖃᑎᖃᖅᑲᑦ 
ᓄᓇᕗᒻᒥ ᐃᓪᓗᓕᕆᔨᕐᔪᐊᐊᒃᑯᓐᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ.  
ᐃᖅᑲᓇᐃᔭᖃᑎᒋᑦᓯᐊᖃᑦᑕᖅᑕᕗᑦ ᑖᒃᑯᐊ ᓄᓇᕗᑦᒥ 
ᐃᓪᓗᓕᕆᔨᕐᔪᐊᐊᒃᑯᑦ ᕿᒥᕐᕈᓪᓗᒋᑦ ᑭᖒᒪᔭᐅᔪᑦ 
ᑕᒪᒃᑯᓄᖓ ᐊᔪᙱᔾᔪᑎᑖᕆᐊᖃᖅᑐᑦ ᑕᒪᔅᓱᒧᖓᓕ  
ᑭᙴᒪᔭᐅᓪᓗᑎᒃ ᐱᔾᔪᑎᒋᓪᓗᒋ ᐃᓪᓗᓕᐅᖅᑐᓄᑦ 
ᐊᒻᒪᓗ ᑕᐃᓐᓇ ᐃᓕᓐᓂᐊᕐᕕᐅᒐᔭᖅᑐᖅ ᓲᕐᓗ 
ᒪᕐᕈᐊᖅᑎᓗᐊᙳᐊᕐᓗᒍ ᒪᐃᖑᓕᖅᑲᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᔅᓱᐊᓗ ᑕᒪᓐᓇ ᑐᓴᕈᒥᓇᖅᑐᖅ ᐱᓕᕆᕕᐅᔪᑦ 
ᐱᓕᕆᖃᑎᒌᑦᑎᐊᕐᖓᑕ ᐃᓕᓐᓂᐊᑎᑦᑎᓪᓗᑎᒃ 
ᓄᓇᓕᓐᓂ.  

ᐃᓛᒃ ᐊᕝᕕᐊᕈᑎᖃᕋᒐᔪᒻᒪᑕ, ᐃᒫᒃ 
ᐊᔪᙱᑦᑑᓕᕋᓱᑦᑐᑎ ᓇᓗᓇᐃᒃᑯᑕᖅᑖᕋᓱᑦᑐᑎᒃ 
ᖃᐅᔨᓇᓱᑦᑐᓂ $500,000 ᐊᑐᖅᑕᐅᓂᐊᕐᖓᑦ 
ᖃᓪᓗᓈᓃᓐᖔᖅᑐᓂᒃ $300,000 ᒪᕐᕉᓐᓄᑦ 
ᐃᖅᑲᓇᐃᔭᖅᑎᓄᑦ ᖃᓪᓗᓈᓂᒃ ᑖᒃᑯᐊ ᒪᕐᕈᐃᓐᓇᒃ 
ᓄᓇᓕᓐᓅᖓᕐᓗᑎᒃ. 
 
ᐊᐱᖅᑯᑎᒋᔪᒪᔭᕋᓕ ᐱᓕᕆᐊᖑᔪᖅ 
ᐱᔭᕇᕈᒫᕐᓂᐊᕐᖓᑦ ᐊᕐᕌᒍᒥ ᐊᑕᐅᓯᕐᒥ 
ᖃᐅᔨᒍᒪᒐᓗᐊᖅᑐᖓᓕ ᐸᕐᓇᒍᑕᐅᔪᒥᒃ 
ᐱᑕᖃᕐᒪᖔᖅ. ᑕᐃᒃᑯᐊᓕ ᖃᓄᐃᓕᔭᐅᓛᖅᑲᑦ 51-
ᖑᔪᑦ ᐃᓕᓐᓂᐊᓯᓐᓈᖅᑐᑦ ᐃᖅᑲᓇᐃᔭᖅᑐᑦ 
ᐱᔭᕇᖅᓯᒪᓕᖅᑲᑕ?  
 
ᐃᖅᑲᓇᐃᔭᓐᖏᑦᑐᒥᓂᐅᓕᕐᓂᖅᑲᑕ 
ᑭᖑᓪᓕᒧᓪᓘᑦᑕᐅᑎᒋᒍᓐᓇᓐᖏᓪᓗᑎᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐃᓱᒫᓗᒍᑎᒋᔭᕗᑦ 
ᖃᓄᐃᓕᓛᕐᓂᖏᓐᓂᒃ ᐃᓕᓐᓂᐊᕇᖅᓯᒪᓕᖅᑲᑕ  
ᑕᐃᒃᑯᐊ ᐃᓪᓗᓕᐅᖅᑐᑦ ᐱᔭᕇᖅᓯᒪᓕᖅᑲᑕ ᑭᓯᐊᓂ 
ᐊᕐᕌᒎᓐᓂᒃ ᒪᕐᕉᓐᓂᒃ ᓱᓕ ᑕᐃᒪᐃᓐᓂᐊᖅᑐᑦ 
ᖁᓚᕐᓇᓐᖏᑦᑐᖅ ᓄᓇᕗᒻᒥ ᐃᓪᓗᓕᐅᓛᕐᖓᑕ 
ᑕᒪᒃᑯᐊᓗ ᓄᓇᖃᖅᑳᖅᓯᒪᔪᑦ ᓄᓇᑖᖃᑕᐅᓯᒪᔪᑦ 
ᑕᒪᓐᓇ ᑲᒪᒋᔪᓐᓇᕋᔭᖅᑕᖅᓴᕆᕙᕗᑦ.  
 
ᐊᒻᒪᑦᑕᐅᖅ ᐱᓕᕆᖃᑎᒌᓐᓇᕆᐊᖃᕐᓂᐊᕐᒥᔭᕗᑦ 
ᐃᓪᓗᓕᕆᔨᕐᔪᐊᐊᒃᑯᑦ, ᓄᓇᓕᓐᓂ ᒐᕙᒪᒃᑯᓐᓂ 
ᐱᔨᑦᑎᖅᑎᐅᔪᖅ,  

ᑕᐃᒃᑯᐊ ᐃᓕᓐᓂᐊᖅᑐ ᐱᔭᕇᖅᑲᑕ 
ᐃᓪᓗᓕᐅᖅᑕᕗᑦ ᐱᔭᕇᖅᑲᑕ 
ᐃᖅᑲᓇᐃᔭᖅᑎᑕᐅᔪᓐᓇᕐᓗᑎᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐱᔾᔪᑎᖃᕐᒥᔪᖅ ᐅᖃᐅᓯᐅᖅᑲᐅᔪᓂ 2010-ᒥ 
ᑕᐃᓐᓇ ᓴᓇᒋᐅᖅᓴᕕᐅᒐᔭᖅᑐᖅ ᐃᓕᓐᓂᐊᕐᕕᒃ 
ᕿᓂᖅᐸᓪᓕᐊᓕᖅᑭᓰ ᐊᔪᓐᖏᑦᑐᓂᒃ 
ᐃᓕᓴᐃᔨᐅᒐᔭᖅᑐᓂᒃ ᐅᖅᑰᓴᐅᓯᓕᕆᓂᕐᒧᑦ 
ᓱᓪᓗᓕᕆᓂᕐᒧᑦ. 
 
ᖃᐅᔨᒪᓪᓗᓂᓗ ᒥᓂᔅᑕᐅᔪᖅ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐊᔪᕐᓇᕐᒪᑦ  
ᐊᔪᓐᖏᑎᐊᖅᑐᓂᒃ ᐃᖅᑲᓇᐃᔭᖅᑎᐅᒐᔭᖅᑐᓂᒃ 
ᐊᕐᕌᒍᒥ ᐊᑕᐅᓯᐅᓐᖏᑦᑐᒥ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᑲᐃᑎᑦᑎᒍᒪᓪᓗᖓ 
ᐊᑭᑐᔫᑎᓃᒐᑦᑕ ᑖᒃᑯᐊ ᐅᖃᐅᓯᕆᓚᐅᖅᓯᐅᒃ 9 
ᐊᒻᒪ 10. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᑭᐅᔾᔮᒍᓐᓃᖅᑲᕋ. . . ᐋᒡᒐ. 
 
>>ᐃᓪᓚᖅᑐᑦ 
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ 
ᐃᓕᓴᐃᔨᐅᒐᔭᖅᑐᑦ ᐃᓕᓐᓂᐊᕋᔅᓴᐅᔪᓂᒃ 
ᐋᖅᑭᑦᓱᐃᔨᐅᒐᔭᖅᑐᖅ ᕿᓂᖅᑕᐅᓕᖅᑐᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐅᖃᐅᓯᖃᕋᑦᑕ, ᕿᒥᕐᕈᒐᑦᑕᐃᓛᒃ ᓯᓚᑦᑐᖅᓴᕐᕕᖕᒥ 
ᓄᓇᕗᒻᒥ.  

ᑕᖅᑭᐅᓚᐅᖅᑐᒥᖃᐃ ᐊᕕᑦᑐᖅᓯᒪᔪᓂ 
ᑎᑭᓯᒪᔪᖃᓚᐅᕐᒥᒻᒪᑦ ᓯᓚᑦᑐᖅᓴᕐᕕᖕᒥᒃ ᑕᐅᕗᖓ 
ᑰᒑᕐᔪᒧᑦ, ᓄᓇᕗᑦ ᓯᓚᑦᑐᖅᓴᕐᕕᒃ 
ᐊᖅᑯᑎᓪᓗᐊᑕᓪᓚᕆᐅᖃᑦᑕᕐᖓ ᐅᕕᒃᑲᐅᔪᓄᑦ 
ᐃᖅᑲᓇᐃᔭᔅᓴᒥᒃ ᐃᓕᓐᓂᐊᑲᓐᓂᕋᓱᑦᑎᓪᓗᒋᑦ. 
 
ᑲᑎᒪᖃᑎᖃᓚᐅᕋᑦᑕᐃᓛᒃ ᓯᓚᑦᑐᖅᓴᕐᕕᖕᒥ ᑰᒑᕐᔪᒻᒥ 
ᐃᓚᖏᑦ ᐃᖃᓗᑦᑑᑦᑎᐊᒦᓐᖔᖅᑐᑦ 
ᐊᓪᓚᕝᕕᖏᓐᓃᖔᖅᑐᑦ ᑕᐃᓐᓇᒎᖅ ᐃᓪᓗ 
ᐱᑐᖃᐅᓗᐊᖅᑐᓂ ᑕᐃᒪᓕᖃᐃ ᑰᒑᕐᔪᒃ 
ᓯᕗᓪᓕᐅᔭᐅᒐᔭᖅᑐᖅ ᓄᓇᓕᓐᓂ ᑕᐅᕙᓂᓗ 
ᐊᕕᑦᑐᖅᓯᒪᔪᓂ. 
 
ᑕᐃᒪᓕ ᖃᐅᔨᒍᒪᒐᓗᐊᖅᑐᖓ ᐃᖃᓗᑦᑑᑦᑎᐊᒥᐅᔪᑦ 
ᐅᖃᖃᑎᖃᖅᓯᒪᒍᑎᒃ ᒥᓂᔅᑕᐅᔪᖅ ᐊᓪᓚᕝᕕᖓᓄᑦ 
ᑕᐃᓐᓇ ᑭᖑᕝᕕᖅᑕᐅᒐᔭᕐᒪᖔᖅ ᑰᒑᕐᔪᒻᒥ ᐃᓐᓇᕐᓄᑦ 
ᐃᓕᓐᓂᐊᕐᕕᑐᖄᓗᒃ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ 
ᐊᐱᕆᒻᒪᑦ ᐊᑦᓱᐊᓗᒃ ᐊᐱᖅᑯᑎᑦᑎᐊᕙᒃ 
ᑐᓴᖅᑎᑕᐅᓯᒪᔪᖓ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᖅ 
ᐊᕐᕕᓕᔾᔪᐊᕐᒥ ᐊᔅᓱᐊᓗᒎᖅ ᐱᑐᖃᐅᓕᕐᖓᑦ 
ᕿᒥᕐᕈᓗᒋᓪᓗ, ᕿᒥᕐᕈᔭᐃᓐᓇᕆᓪᓗᒋᑦ ᓄᓇᓕᐅᔪᑦ  
ᖃᐅᔨᒪᓪᓗᑕᓗ ᑖᓐᓇ 
ᓯᕗᓪᓕᐸᐅᑦᑎᐅᔾᔭᐅᖃᑕᐅᓛᖅᑐᑦ 
ᑭᖑᕝᕕᖅᑕᐅᔪᒃᓴᐅᓪᓗᓂ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᕐᕕᓕᔾᔪᐊᖅ ᓇᒦᒻᒪᖔᑦ ᖃᐅᔨᒪᓐᖏᑕᕋ.  
 
>>ᐃᓪᓚᖅᑐᑦ 
 

ᑰᒑᕐᔪᒻᒥᓪᓕ ᐅᖃᐅᓯᖃᖅᑐᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑰᒑᕐᔪᒻᒥᒃ 
ᐅᖃᐅᓯᖃᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᒥᔅᑕ ᒥᓂᔅᑕ, ᖁᔭᓐᓇᒦᒃ 
ᐅᖃᓐᖑᐊᑕᖅᓯᓐᓇᕋᕕᑦ ᑕᐃᒫᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) 
ᐅᐱᒋᔭᕋ ᐊᖏᖅᓯᒪᑦᑎᐊᕐᖓᑦ 
ᐃᓕᓐᓂᐊᖏᓐᓇᕐᓂᕐᒧᑦ ᐊᒻᒪᓗ ᑕᒫᓂ ᓄᓇᕘᒥᑦ 
ᐊᑲᐅᓐᖏᓕᐅᕈᑎᖃᕋᑦᑕ ᑕᒪᒃᑯᐊ ᐃᓐᓇᖁᑎᒋᔭᕗᑦ 
ᐃᓕᓐᓂᐊᕆᐊᖃᕐᖓᑕ ᐊᔪᖅᓴᓗᐊᖁᓇᒋᑦ ᐊᒻᒪᓗ 
ᖁᕕᐊᓱᑦᑎᐊᖅᑐᖓ ᐃᓐᓇᕐᓄᑦ ᐃᓕᓴᕕᖃᕐᒪᑕ 
ᑕᒫᓂ ᓄᓇᕘᒥᑦ ᐊᒻᒪᓗ ᑰᒑᕈᕐᒥᒃ ᐅᖃᕋᑖᖅᑐᖅ, 
ᑕᐃᒫᒃ ᑐᓴᕈᒪᖃᑦᑕᕐᓂᐊᖅᑯᖓ ᓄᓇᕘᒻᒥᑦ.  
 
ᑕᐃᒫᒃ ᐃᖃᓗᓐᓂᑦ 
ᐱᑕᖃᖅᐸᓚᐅᖅᓯᒪᒐᓗᐊᕐᒥᔫᒐᓗᐊᖅ 
ᑕᐃᑲᓐᖓᑦᑕᐅᖅ ᐃᓕᓐᓂᐊᖃᑦᑕᓚᐅᖅᓯᒪᒻᒥᒐᒪ 
ᒍᕋᐃᑦ 12-ᒍᓐᓇᖅᓯᓚᐅᕋᒪ ᐃᓐᓇᕐᓄᑦ ᐃᓕᓴᕐᕕᒻᒥᑦ 
North Mart-ᖑᓕᖅᑐᒥᒃ ᓂᐅᕕᕐᕕᐅᑉ 
ᐊᑭᑦᑎᐊᖓᓃᑉᐸᓚᐅᖅᓯᒪᔪᖅ. ᐊᐱᕆᔭᐅᓯᒪᒻᒥᒐᒪ 
ᑕᐃᒫᒃ ᓄᓇᑦᑎᓐᓂᒃ ᐃᓐᓇᕐᓄᑦ ᐃᓕᓴᕕᓪᓚᑦᑖᒥᒃ 
ᐱᑕᖃᕈᓐᓇᕐᒪᖔᑦ.  
 
ᐱᑕᓕᐅᒐᓗᐊᖅ ᑕᑉᐱᑲᓂ ᑲᑐᔾᔨᖃᑎᖃᖅᑕᒻᒥᒻᒪᑕ 
ᑭᓯᐊᓂᓕ ᑕᕝᕙᓂ  

ᓄᓇᓕᒻᒧᓪᓚᕆᒃ ᑐᕌᖓᔪᒥᒃ ᐱᔪᒪᓯᒪᔫᒐᓗᐊᑦ. 
ᒥᓂᔅᑕ ᐊᐱᕆᒃᑲᓐᓂᖅᑕᕋ 
ᐊᔪᕐᓇᕋᔭᓐᖏᒃᑲᓗᐊᕐᒪᖔᑦ ᒥᑭᑦᑑᒐᓗᐊᒥᑦ 
ᓄᓇᓕᓐᓂᑦ ᐃᓐᓇᕐᓄᑦ 
ᐃᓕᓐᓂᐊᕐᕕᐅᖃᑦᑕᕐᓂᐊᖅᑐᒥᒃ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐅᑲᓕᖅ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ 
ᐊᐱᖅᑯᑎᖓᓐᓄᑦ. ᓱᓕᑦᑎᐊᖅᑐᖅ ᒫᓐᓇᐅᔪᖅ 
ᓄᓇᑦᑕᒦᒻᒪᑦ ᐃᓐᓇᕐᓄᑦ ᐃᓕᓐᓂᐊᕐᕕᐅᔫᒐᓗᐊᖅ.  
 
ᑐᑭᓯᔭᕗᓪᓗ ᐃᓱᒫᓗᒍᑎᒋᔭᖓ 
ᐸᕐᓇᒍᑎᒋᖃᑦᑕᕐᓂᐊᕐᒥᔭᕗᓪᓗ ᖁᕕᐊᒃᑲᔭᖅᑐᑕᓗ 
ᑕᕝᕗᖓ ᐸᕐᓇᒍᑎᑦᑎᓄᑦ ᐃᒫᒃ 
ᓂᓪᓕᕐᕕᖃᖅᑎᑕᐅᖃᑦᑕᕈᓐᓇᖅᑲᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) 
ᑭᐅᒻᒪᖓ ᖁᔭᒋᕙᕋ. ᐃᓚᒋᔭᐅᑦᑎᐊᕈᒪᒐᔭᖅᑐᖓ 
ᑕᕝᕙᓂ ᓄᓇᑦᑎᓐᓂᑦ ᐱᑕᖃᓐᖏᑯᑖᑦᑐᐊᓘᒻᒪᑦ 
ᐊᒻᒪᓗ ᐊᑐᖅᑕᐅᑦᑎᐊᕈᓐᓇᕋᔭᕐᖓᑦ  
ᐱᔨᑦᑎᑦᑎᐊᕋᔭᕐᓗᓂᓗ ᐃᑲᔪᕐᓗᓂ ᑕᒫᓂ ᐃᓐᓇᕐᓄᑦ 
ᐃᓕᓐᓂᐊᖅᑐᓄᑦ. 
 
ᐊᒻᒪᓗ ᒥᓂᔅᑕᐅᔪᖅ ᕿᓚᓈᕆᓂᐊᖅᐸᕋ 
ᐱᓕᕆᖃᑎᒌᑦᑎᐊᕐᓂᐊᕋᑕ ᓄᓇᓕᓕᒫᑦ ᐃᓐᓇᕐᓄᑦ 
ᐃᓕᓴᕕᖃᕐᓂᐊᕐᖓᑕ. ᑕᒪᓐᓇ ᐊᔅᓱᐊᓗᒃ 
ᐃᑲᔪᖅᐹᓪᓕᕈᓐᓇᕐᖓᑦ ᓄᓇᓕᓐᓄᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐅᑲᓕᖅ. (ᑐᓵᔨᑎᒎᕈᓐᓃᖅᑐᖅ) ᐊᐱᕆᖅᑲᐅᕕᑦ? 
 
ᐅᑲᓕᖅ: ᖃᓄᐃᓐᖏᑦᑐᖅ. ᑭᓯᐊᓂ 
ᐊᔭᐅᒃᑲᓐᓂᖅᐸᕋ ᑖᓐᓇ ᒥᓂᔅᑑᔪᖅ 
ᐃᑲᔪᖅᑎᒌᓐᓂᐊᖅᐳᒍᒃ ᑕᒪᒃᑯᓂᖓ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᑕᖅᑭᑲᐃᓐᓇᕋᑖᕋᒪ ᐊᓯᓐᓂᑦ 
ᐊᐱᖅᑯᑎᒃᓴᖃᖅᑐᖃᕐᒪᖔᑦ. 
 
ᐊᑕᐅᓯᒃᑲᓐᓂᕐᒥᑦ ᐊᐱᖅᑯᑎᔅᓴᖃᑐᐃᓐᓇᖅᑐᖓ 
ᓄᓇᕗᒻᒥᑦ ᐃᓕᓐᓂᐊᖅᑐᓄᑦ ᑐᔪᕐᒥᕕᐅᒐᔭᖅᑐᖅ 
ᐃᖃᓗᓐᓂᑦ. ᒥᓂᔅᑕᐅᔪᖅ ᐅᖃᐅᔾᔨᔪᓐᓇᖅᑲᑦ 
ᑐᓴᖅᑎᑦᑎᓗᓂ ᖃᓄᐃᓕᖓᓛᕐᒪᖔᑦ ᑕᑉᐱᓐᓇ 
ᐃᓄᑐᐊᒃᑯᕕᐅᕙᑦᑐᖅ ᐅᑮᕖᒻᒥᑐᖃᖅ ᑕᐃᒃᑯᐊ 
ᑕᑉᐱᑲᓂ ᐃᓄᑐᐊᒃᑯᖑᓪᓗᑎᒃ.  
 
ᐊᒻᒪ ᓂᕆᑎᑦᑎᖃᑦᑕᕐᓂᖅ, ᑕᐃᑯᐊ ᓂᕆᕕᖏᑦ 
ᐊᑐᖅᑕᐅᖃᑦᑕᕋᔭᖅᑐᔅᓱᓖ? ᖃᐅᔨᒍᒪᔪᖓᓕ ᑖᒃᑯᐊ 
ᖁᓕᕇᖑᔪᑦ ᓇᑎᖏᑦ 3  
ᐊᒻᒪ 4 ᐅᕝᕙᓘᓐᓃᑦ ᐊᒡᓚᒡᕕᒋᔭᐅᑐᐃᓐᓇᕋᔭᖅᐹ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ ᑖᓐᓇ 
ᒪᓕᒐᓕᐅᖅᑎ ᐊᐱᖅᑯᑎᖓᓄᑦ. 
ᐃᒪᐃᓕᖓᓇᓱᒍᒪᔪᒍᑦ ᑕᑉᐱᓐᓇ ᐱᓯᒪᓂᐊᕐᓗᒍ 
ᐅᑭᕕᒥᓂᑐᖃᐅᔪᖅ ᑖᒃᑯᐊ 3, 4-ᖓᓗ ᓇᑎᖏᑦ 
ᐃᓄᑐᐊᒃᑯᕕᐅᓗᑎᒃ ᑖᒃᑯᐊᓗ ᐊᑖᓃᑦᑐᑦ 
ᐃᓕᓐᓂᐊᕐᕕᐅᖃᓯᐅᑎᓗᑎᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓯᐅᑦᓴᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᕝᕗᖓ ᓱᓕ ᐊᑦᑐᐊᔪᖅ, ᑖᒃᑯᐊ ᑮᓇᐅᔭᐃᑦ 
ᐊᑐᕈᒫᕐᓂᐊᖅᑐᑦ ᓇᓗᓇᐃᖅᓯᒪᔪᓂᓪᓖᓪᓛᒃ 
ᐊᑭᑐᔪᖅᑐᕈᑎᓄᑦ ᓴᓇᓂᕐᒧᑦ 
ᐊᖏᕐᕋᕆᔭᐅᖃᑦᑕᓂᐊᖅᑐᒥᒃ ᑖᒃᑯᐊ ᐃᓚᖏᑦ 
ᐊᑐᖅᑕᐅᓂᐊᕆᕚᒃ ᓴᓇᒋᐊᕈᑕᐅᓂᐊᕐᓗᑎᒃ 
ᐱᑐᖃᐅᕐᓂᖅᓴᐅᔪᓄᑦ ᐃᓄᑐᐊᒃᑯᕕᐅᓂᐊᓕᕐᓗᑎᒃ, 
ᐃᓪᓗᕈᓰᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐᐃ, ᑖᒃᑯᐊ ᑮᓇᐅᔭᑦ 
ᓴᓂᕐᕙᖅᑕᐅᓯᒪᔪᑦ ᓄᑖᓄᑦ ᑐᔪᕐᒥᕕᔅᓴᐅᒐᔭᖅᑐᓄᑦ 
ᐊᑭᑐᔫᑎᓄᑦ ᓴᓇᒋᐊᕈᑎᐅᔾᔮᓐᖏᑦᑐᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᓯᐅᑦᓴᒃ. ᐊᐱᖅᑯᑎᔅᓴᖃᖅᑭᓯ ᓱᓖ? C-3 A-11-5-
ᒥᓗ? ᑕᐃᒪ ᐅᑎᕐᓗᑕ C-3-ᒧᑦ. ᑮᓇᐅᔭᓕᕆᔨᒃᑯᑦ. 
C-3-ᒥ. ᓇᓗᓇᐃᖅᓯᒪᔪᑦ ᐃᓗᐊᒍᑦ ᑲᒪᒋᔭᐅᔪᑦ 
ᑮᓇᐅᔭᑦ. $19,850,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕐᓗᑕ C-2. 
ᐱᓕᕆᕕᐅᔪᓂᑦ ᓇᐃᓪᓕᒋᐊᖅᓯᒪᔪᑦ. 
ᑮᓇᐅᔭᓕᕆᓂᕐᒧᑦ ᓇᓗᓇᐃᖅᓯᒪᔪᑦ ᐊᑐᖅᑐᔅᓴᐅᔪᑦ. 
ᑲᑎᑦᑐᒋᑦ ᐊᑭᑐᔫᑎᓄᑦ. $19,850,000. ᐊᖏᖅᐱᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
  
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔨᕋᓛᑦ 
ᐊᖏᖅᐹᑦ ᑖᒃᑯᐊ ᐱᔭᕇᕐᖓᑕ ᐱᓕᕆᕕᐅᔪᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᕈᒪᔭᕋ 
ᒥᓂᔅᑕᐅᔪᖅ ᑕᕝᕙᓃᒍᓐᓇᓐᖑᐊᖅᑕᖅᓯᓇᖅᑲᐅᒻᒪᑦ 
ᐃᑲᔪᖅᑎᖏᓪᓗ. ᖁᔭᓐᓇᒦᒃ. ᒥᓂᔅᑖ, 
ᒪᑐᓯᔾᔪᑎᔅᓴᓂᒃ ᐅᖃᐅᓯᔅᓴᖃᖅᑮᑦ? 
 
ᐊᖓᔪᖅᑳ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᔮᒃᑲ ᑖᒃᑯᐊ 
ᐃᑲᔪᖅᑎᒋᔮᒃᑲ ᐊᒻᒪᓗ ᖁᔭᓐᓇᒦᖅᑐᒋᑦ 
ᒪᓕᒐᓕᐅᖅᑎᐅᖃᑎᒃᑲ ᐱᓕᕆᖃᑎᒋᓪᓗᒋᑦ 
ᑕᒪᒃᑯᓂᖓ ᐱᓕᕆᐊᓪᓗᐊᑕᒻᒪᕆᐅᔪᓂᒃ 
ᐃᓕᓐᓂᐊᑎᑦᑎᑲᓐᓂᓂᕐᒧᑦ ᓄᓇᕗᒻᒥᐅᑕᐅᔪᓕᒫᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑏ, ᑖᒃᑯᐊ 
ᐊᓂᑎᑦᑐᓐᓇᖅᐱᒌᑦ? 
 
ᖁᔭᓐᓇᒦᒃ. (ᑐᓵᔨᑎᒍᑦ) ᑕᐃᒪ ᒥᓂᔅᑕ ᑐᑐ 
ᐃᓪᓗᓕᕆᔨᕐᔪᐊᐊᑯᓐᓄᑦ ᒥᓂᔅᑕᖓ 
ᐅᖃᐅᓯᕐᖓᐅᑎᖏᓐᓂᒃ ᐅᖃᕈᓐᓇᕐᒪᖔᖅ.  
 
ᒪᓕᒐᒃᓴᖅ 01 - ᐃᓚᒋᐊᕈᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2009-2010 
- ᓄᓇᕗᒥ ᐃᓪᓗᓕᕆᔨᕐᔪᐊᒃᑯᑦ - 
ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᔅᓯᕙᐅᑖᖅ. ᐃᓪᓗᓕᕆᔨᕐᔪᐊᐊᒃᑯᑦ 
ᐊᑭᑐᔪᖅᑐᕈᑎᖏᑦ 2009-2010 ᐋᖅᑭᑦᑕᐅᓯᒪᔪᑦ 
$18,546,000 ᑕᕝᕙᓐᖓᑦ ᓄᓇᕗᑦ ᒐᕙᒪᒃᑯᖏᓐᓂᒃ 
ᐊᒻᒪᓗ ᑮᓇᐅᔭᖃᖅᑎᑕᐅᑲᓐᓂᖅᑐᑎᒃ $4,290,000-
ᓂᒃ ᑲᓇᑕᒥ ᐃᒡᓗᓕᕆᔨᕐᔪᐊᑯᓐᓂᒃ. ᑲᑎᓕᒫᖅᑐᒋᑦ 
ᐅᖃᐅᓯᕆᖃᑦᑕᓂᐊᖅᑕᒃᑲ CMHC, ᑲᑎᓕᒫᖅᑐᒋᑦ 
ᐊᑭᑐᔪᖅᑐᕈᑎᐅᔪᖅ $22,746,000.  
 
ᖁᕕᐊᓱᑦᑐᒍ ᑐᓴᖅᓯᒪᔭᐅᔅᓱᓂ ᒫᓐᓇᒫᒃᑯᑦ 
ᓴᓂᕐᕙᐃᓚᐅᕐᖓᑕ $100,000 ᓴᓇᓂᐊᖅᑎᓪᓗᒋᑦ 
ᐊᕐᕌᒎᓐᓂᒃ ᒪᕐᕉᓐᓂᒃ ᐃᓪᓗᔅᓴᐅᔪᓂᒃ. ᓄᓇᕗᒻᒥ 
ᑖᓐᓇ ᐊᓪᓗᕆᐊᕈᑎᒃᑲᓂᐅᒻᒪᑦ ᐱᓇᓱᐊᖅᑕᑎᓐᓂ  

ᐋᖅᑭᔅᓯᒪᔭᑦᑎᓐᓂ ᐊᕐᕌᒍᓂᒃ ᖁᓕᓐᓂ ᐃᓄᐃᑦ 
ᐃᓪᓗᖃᖅᑎᑕᐅᓂᖏᓐᓄᑦ ᖃᓄᖅᑑᕈᑕᐅᔪᒥᒃ 
ᐸᕐᓇᒍᑕᐅᔪᒥ. 
 
2009-2010 ᐊᑭᑐᔪᖅᑐᕈᑕᐅᓂᐊᖅᑐᐃᑦ 
ᐃᒪᐃᓕᖓᔪᑦ: 
 
ᓯᕗᓪᓕᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑮᓇᐅᔭᖃᖅᑎᑦᑎᓂᖓ ᓴᓇᒋᐊᖅᑕᐅᓂᖏᓐᓄᑦ 
ᐊᒻᒪᓗ ᐃᓪᓗᐃᑦ ᐱᐅᓯᑎᑕᐅᒋᐊᕐᓂᖏᓐᓄᑦ ᐊᒻᒪᓗ 
ᐃᑭᓯᒪᔪᑦ ᑭᖑᕝᕕᖅᑕᐅᓂᖏᓐᓄᑦ, ᐃᖏᕐᕋᓲᓪᓗ 
ᐊᒻᒪᓗ ᐃᓐᓇᐅᔪᑦ ᐊᔪᕈᑎᖃᖅᑐᓪᓗ 
ᐃᑲᔪᕈᑕᐅᕙᑦᑐᑦ ᓇᖕᒥᓂᕐᓗ ᐃᓪᓗᖃᖅᑐᓄᑦ 
ᑕᐃᒪᐃᓕᖓᔅᓴᐃᓐᓇᑐᐃᓐᓇᓛᖅᑐᖅ ᐊᕐᕌᓂᑎᑐᑦ.  
 
ᐊᒻᒪᓗᑦᑕᐅᖅ ᐃᓪᓗᓕᕆᔨᕐᔪᐊᒃᑯᑦ 
ᑭᐅᖃᑦᑕᖅᓯᒪᒻᒥᔪᑦ ᑐᔅᓯᕋᕈᑕᐅᔪᓂᒃ 
ᐃᖅᑲᓇᐃᔭᖅᑎᐅᔪᑦ ᐃᓪᓗᖃᖅᑎᑕᐅᒃᑲᓐᓂᖁᓪᓗᒋᑦ 
ᐃᓪᓘᒐᔭᖅᑐᓂᒃ ᑕᐃᒃᑯᓄᖓ 
ᑲᒪᒋᔭᐅᕝᕕᐅᖃᑦᑕᓂᐊᖅᑐᓄᑦ ᐃᓪᓗᓕᒻᒥ 
ᐅᖅᓱᖅᑑᒥ ᐊᒻᒪᓗ ᐃᓪᓘᒃ ᒪᕐᕉᒃ ᑲᑎᓐᖓᔫᒃ 
ᐃᒃᐱᐊᕐᔪᒥ, ᓴᓂᕋᔭᒻᒥ ᑰᒑᕐᔪᒥᓪᓗ.  
 
ᐃᓪᓗᓕᕆᔨᕐᔪᐊᒃᑯᑦ ᓴᓇᒋᐊᓕᖅᑭᑦᑖᖃᑦᑕᖅᑐᑦ 
ᐱᑐᖃᐅᓂᖅᓴᐅᔪᓂᒃ ᐃᖅᑲᓇᐃᔭᖅᑎᓄᑦ ᐃᓪᓘᔪᓂᒃ 
ᓄᓇᓕᓐᓂ. 
 
ᐊᒻᒪᓗ ᖃᓄᖅᑑᕋᓱᒻᒥᔪᒍᑦ ᑕᒪᒃᑯᐊ 
ᑕᒻᒪᖅᓯᒪᔪᖅᓯᐅᖅᑎᐅᔫᑉ 
ᐃᓱᒫᓗᒍᑎᒋᓚᐅᖅᑕᖏᓐᓂᒃ ᓄᓇᓕᓐᓂ 
ᐃᓪᓗᓕᕆᔨᐅᔪᓂ ᖃᐅᔨᓴᖁᓪᓗᑎᒃ ᓯᕗᓪᓕᖅᐹᒥ 
ᐱᖓᓱᓂ ᓄᓇᓕᓐᓂ ᐊᐅᓚᑦᑎᑦᑎᐊᕈᓐᓇᓂᕐᒧᑦ 
ᐱᖁᑎᒋᔭᖏᓐᓂᒃ. ᐊᑦᑕᓇᐃᖅᓯᒪᑦᑎᐊᖅᑐᒥᒃ 
ᑐᖅᑯᐃᕕᖃᖃᑦᑕᕐᓗᑎᒃ.  
 
ᑭᖑᓪᓕᖅᐹᒥᓪᓗ, ᐃᓪᓗᓕᕆᔨᕐᔪᐊᒃᑯᑦ ᐸᕐᓇᒻᒥᔪᖅ 
ᓴᓇᒋᐊᒃᑲᓂᕐᓂᐊᕐᓗᑎᒃ ᖃᒪᓂ'ᑐᐊᒥ ᓯᕐᓗᐊᖑᔪᒥ 
ᓄᓇᓕᓐᓂ ᐃᓪᓗᓕᕆᔨᒃᑯᖏᓐᓄᑦ. ᑕᐃᓐᓇ 
ᓯᕐᓗᐊᑦᓴᐅᓂᐊᕐᖓᑦ ᓇᓂᓯᓚᐅᓐᖏᓐᓂᖏᓐᓂ, 
ᓴᓇᓚᐅᓐᖏᓐᓂᖏᓐᓂ ᓄᑖᒥᒃ ᓯᕐᓗᐊᖑᔪᒥᒃ.  
 

ᖁᕕᐊᓱᑉᐳᖓᓗ ᓄᓇᕗᒻᒥ ᐃᓪᓗᓕᐅᕐᓂᐅᔪᖅ 
ᑖᒃᑯᐊ ᑭᖑᓪᓕᖅᐹᖏᑦ 725 ᐃᓪᓗᔅᓴᐅᓂᐊᓛᖅᑐᑦ 
ᐱᔭᕇᓛᖅᑐᑦ ᐃᓪᓗᓕᐅᖃᑦᑕᖅᑐᑦ ᓱᓕ 
ᐊᔅᓱᕈᖃᑦᑕᖅᓯᒪᒐᓗᐊᖅᑎᓪᓗᒋᑦ ᐃᓕᑦᓯᖓᓕᖅᑐᒍᑦ 
ᑖᒃᑯᓂᖓ ᐊᑦᓱᕈᕈᑎᒋᔭᑦᑎᓐᓂᒃ ᐊᒻᒪᓗ 
ᒪᑐᐃᖓᓪᓗᑕ ᖃᓄᐃᑦᑑᓂᖏᑦ ᓄᓇᓕᓐᓂ 
ᒪᓕᒐᓱᑦᑐᒋᑦ. 
 
ᓄᓇᕗᒻᒥ ᐃᓪᓗᓕᐅᕐᓂᐅᔪᑦ 
ᐅᖓᑕᐅᓕᒻᒪᕆᑦᑐᓘᓐᓃᑦ ᑖᓐᓇ ᑐᕌᖅᑕᐅᓛᖅᑐᖅ 
60-ᐳᓴᓐᑎᓂᒃ ᐃᓄᖕᓂᒃ ᐃᖅᑲᓇᐃᔭᖅᑎᖃᕐᓗᑎᒃ 
ᐊᒻᒪᓗ ᐅᖓᑖᓃᓕᖅᑐᑦ 50 ᓄᓇᕗᒻᒥ 
ᐃᓕᓐᓂᐊᓯᓐᓈᖅᑐᑦ ᐃᖅᑲᓇᐃᔭᖅᓯᓈᖅᑐᑦ ᑕᒫᓂ 
ᓄᓇᕗᒻᒥ.  
 
ᑮᓇᐅᔭᖃᖅᑎᑕᐅᓂᖓ ᓄᓇᕗᒻᒥ ᐃᓪᓗᓕᐅᕐᓂᕐᒧᑦ 
ᓯᓚᑖᒍᑦ ᐊᑭᑐᔪᖅᑑᕈᑎᓄᑦ ᐱᖃᓯᐅᔾᔭᐅᓯᒪᓐᖏᑦᑐᖅ 
ᐃᓕᔅᓯ ᓵᖓᓐᓃᑦᑐᒥᒃ. 
 
ᐃᔅᓯᕙᐅᑖᖅ ᐊᒻᒪᓗ ᑲᑎᒪᔨᕋᓛᑦ, ᖁᔭᓐᓇᒦᒃ 
ᐅᓪᓗᒥ ᑲᑎᖃᑎᒋᔪᓐᓇᕋᑦᓯ. ᕿᓚᓈᖅᐳᖓᓗ 
ᐅᖃᖃᑎᒌᑦᑎᐊᓂᐊᕐᓂᑎᓐᓄᑦ 
ᑐᓴᕈᒪᑦᑎᐊᕐᓂᐊᕆᕗᒍ ᐃᓱᒪᒋᔭᔅᓯᓐᓂᒃ ᐊᒻᒪᓗ  
ᐊᐱᖅᑯᑎᔅᓴᖃᕐᓂᕈᔅᓯ ᑭᐅᓇᓱᖃᑦᑕᕐᓂᐊᕆᕗᖓ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᓇᔅᓴᕈᒪᕖᑦ ᐊᖏᔪᖅᑲᐅᑎᓂᒃ ᐊᐱᖅᓱᖅᑕᐅᕕᖕᒧᑦ? 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᐄ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᑲᑎᒪᔨᕋᓛᑦ ᐊᖏᖅᐹᑦ ᑖᓐᓇ ᐃᑲᔪᖅᑎᒥᓂᒃ 
ᑕᑲᓄᓐᖓᐃᓂᐊᕐᖓᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ: ᐃᖅᓱᒃᑏ, (ᑐᓵᔨᑎᒍᑦ) ᑖᒃᑯᐊ 
ᐃᓯᖅᑎᓚᐅᕐᒥᒃᑭᑦ ᐃᑲᔪᖅᑎᖏᑦ. 
 
ᑎᑎᕋᖅᑕᐅᓯᒪᔪᓐᓇᖁᓪᓗᒍ ᑭᒃᑰᒻᒪᖔᑕ ᑖᒃᑯᐊ 
ᓇᓗᓇᐃᖅᓯᐊᓪᓚᒋᑦ, ᒥᓂᔅᑖ. 
 
ᐊᖓᔪᖅᑳ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᖃᐅᔨᒪᔭᐅᑦᑎᐊᖅᑐᑦ 
ᐃᑲᔪᖅᑎᒃᑲ, ᐃᖅᑲᓇᐃᔭᖅᑎᒃᑲ ᒪᓕᒐᓕᐅᖅᑎᓄᑦ, 
ᒪᓕᒐᓕᐅᖅᑎᓂᒃ ᖃᐅᔨᒪᑦᑎᐊᖅᖢᑎᒡᓗ ᑖᒃᑯᐊ. 
 
ᑖᓐᓇ ᑕᓕᖅᐱᒐᓃᑦᑐᖅ ᒥᔅᑕ ᐲᑕ ᓯᑳᑦ, 
ᐊᖓᔪᖅᑳᖑᔪᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ. 
ᐊᒥᓱᓂᒃ ᐅᑭᐅᓂᒃ ᐃᖅᑲᓇᐃᔭᖅᑎᐅᓕᖅᑐᖅ, 
ᑲᒪᔨᐅᓕᖅᑐᖅ ᐃᒡᓗᓕᕆᓂᕐᒧᑦ 
ᓄᓇᑦᓯᐊᖑᓚᐅᖅᑐᒥᓪᓗ, ᓄᓇᕗᒻᒥᓗ. ᑖᓐᓇ 
ᓴᐅᒥᖅᖠᕋᓃᑦᑐᖅ ᐃᒃᓯᕙᐅᑖᖅ 
ᑮᓇᐅᔭᓕᕆᔨᒋᔭᖅᐳᑦ, ᐊᖓᔪᖅᑳᕆᔭᖅᐳᑦ 
ᑮᓇᐅᔭᓕᕆᓂᕐᒧᑦ ᒪᓕᒐᓕᐅᖅᑎᐅᓚᐅᖅᑐᓪᓗ 
ᖃᐅᔨᒪᔪᒃᓴᐅᔪᑦ 
ᐋᓐᓂᐊᖅᑐᓕᕆᔨᒃᑯᓐᓃᖃᑦᑕᓚᐅᕐᒪᑦ 
ᐃᒡᓗᓕᕆᔨᕐᔪᐊᕐᑯᓐᓄᑦ ᓅᓯᒪᓕᖅᑕᖅᐳᑦ ᐃᐊᕆᒃ 
ᐅᐃᑦᐅᐊᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑐᑐ. 
ᐅᖃᐅᓯᒃᓴᖃᖅᐹᑦ ᒪᓕᒐᓕᐅᖅᑎᑐᐃᓐᓇᐃᑦ 
ᑲᑎᒪᔨᖏᑦ? ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐱᐊᓚᐃᓐᓂᖅᓴᐅᒐᓱᐊᕐᓂᐊᖅᐳᖓ ᑐᓵᔩᑦ 
ᒪᓕᑦᑎᐊᕈᓐᓇᖁᓪᓗᒋᑦ. ᖁᕕᐊᓱᒃᐳᖓ 
ᒪᑐᐃᖅᓯᔾᔪᑎᒃᓴᓐᓂᒃ ᐅᖃᐅᓯᖃᕆᐊᒃᓴᖅ 
ᑭᒡᒐᖅᑐᕐᓗᒋᑦ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ 
ᑲᑎᒪᑐᐃᓐᓇᖅᑎᓪᓗᑕ ᐃᓱᒪᒃᓴᖅᓯᐅᖁᑎᖃᕐᓗᑕ 
ᑐᒃᓯᕋᐅᑎᓕᐊᓂᒃ 2009-2010-ᒥ 
ᐊᑭᑐᔪᖅᑐᕈᑎᒃᓴᓄᑦ ᐊᑐᕈᒫᖅᑕᖏᓐᓂᒃ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᑦ. 
 
ᐃᒃᓯᕙᐅᑖᖅ, ᐃᒡᓗᑭᒃᓴᕐᓂᖅ ᓄᓇᕗᑦ 
ᓄᓇᓕᖏᓐᓂᒃ ᐊᒃᓱᐊᓗᒃ  

ᐃᓱᒫᓗᒍᑕᐅᓕᖅᑐᖅ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓄᑦ. ᑐᓴᖅᑎᑦᑎᑎᓪᓗᒋᑦ 
ᔮᓐᓄᐊᕆᓚᐅᖅᑐᒥ ᑲᓇᑕᐅᑉ ᒐᕙᒪᒃᑯᖏᑦ 
ᐊᑐᕈᒫᖅᑕᖏᓐᓂᒃ ᓄᓇᕗᑦ ᑐᓂᔭᐅᓂᐊᕐᓂᖓᓂᒃ 
$100 ᒥᓕᐊᓐᓂᒃ ᐊᕐᕌᒎᒃ ᒪᕐᕉᒃ ᐃᓗᐊᓂ ᓄᑖᓂᑦ 
ᑮᓇᐅᔭᓂᒃ ᓴᓇᔾᔪᑕᐅᓂᐊᖅᑐᓂᒃ ᐃᒡᓗᒃᓴᓂᒃ 
ᐊᒃᓱᐊᓗᒃ ᑐᓴᖅᑕᒐᒥ ᑐᓐᖓᓱᒃᑎᑕᐅᓚᐅᖅᑐᖅ. 
 
ᑲᑎᒪᔨᑦ ᓂᕆᐅᑦᓯᐊᖅᑐᑦ ᑐᓴᖅᑎᑕᐅᓛᕆᐊᖏᑦ 
ᖃᓄᖅ ᓴᓇᒪᓂᖃᕋᔭᕐᒪᖔᑕ ᐃᒡᓗᒃᓴᐃᑦ ᓄᑖᑦ 
ᓴᓇᔭᐅᓛᖅᑐᑦ. ᑲᑎᒪᔨᑦ ᑎᓕᐅᕆᕗᑦ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᓐᓂᒃ ᐃᓕᓴᖅᓯᖁᓪᓗᒋᑦ 
ᐃᓗᓐᓇᖏᑦ ᓄᓇᓕᐅᔪᑦ ᓄᑖᓂᒃ ᐃᒡᓗᑖᕆᐊᖃᕐᒪᑕ 
ᐊᒻᒪ ᑐᓂᐅᖅᑲᖅᑕᐅᑦᓯᐊᕐᓗᑎᒃ ᐃᒡᓗᒃᓴᐃᑦ 
ᐊᔾᔨᒌᒃᑐᒃᑯᑦ ᐊᔪᕐᓇᓐᖏᑉᐸᑦ. 
 
2007-ᖑᑎᓪᓗᒍ, ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᐊᖏᖅᓯᓚᐅᖅᑐᑦ $8 ᒥᓕᐊᓐᓂᒃ 
ᐃᓚᒋᐊᕈᑎᒃᓴᖏᓐᓂᒃ ᑮᓇᐅᔭᐃᑦ 
ᐃᒡᓗᓕᕆᔨᕐᔪᐊᒃᑯᓐᓄᑦ ᑐᓂᔭᐅᓂᐊᕐᒪᑕ ᓄᓇᓕᖕᓂ 
ᐃᒡᓗᓕᕆᔨᒃᑯᓐᓄᑦ ᐃᑲᔪᖅᑐᖅᑕᐅᖁᓪᓗᒋᑦ 
ᐊᖑᒻᒪᑎᓇᓱᐊᖅᑎᓪᓗᒋᑦ ᐃᓄᒋᐊᖅᓯᕙᓪᓕᐊᔪᓄᑦ 
ᐊᒃᓱᕈᕈᑎᒋᔭᐅᓕᖅᑐᓄᑦ, ᐱᖃᓯᐅᑎᓪᓗᒍ ᐊᑭᖏᑦ 
ᓄᑖᑦ ᐃᒡᓗᒃᓴᐃᑦ. ᑲᑎᒪᔨᐅᔪᑦ ᐃᓕᓴᖅᓯᕗᑦ 
ᐱᒻᒪᕆᐅᓂᖓᓂᒃ ᓯᕗᒧᐊᑦᓯᐊᕆᐊᖃᕐᓂᖓᓂᒃ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖏᑦᑕ 
ᑮᓇᐅᔭᖅᑐᕈᑎᒃᓴᖏᑦ ᐊᖑᒻᒪᑎᑦᓯᐊᕐᓗᑎᒃ 
ᐃᓄᒋᐊᒃᓯᕙᓪᓕᐊᔪᓄᑦ. 
 
ᐃᒃᓯᕙᐅᑖᖅ, ᐅᓂᒃᑳᖏᑦ ᑮᓇᐅᔭᖅᑐᕈᑎᕕᓂᕐᓂᒃ 
ᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓄᑦ ᓴᖅᑭᑕᐅᓚᐅᖅᑐᖅ 
ᒪᓕᒐᓕᐅᖅᑎᑦ ᑲᑎᒪᑎᓪᓗᒋᑦ ᐊᕐᕌᓂ. 
ᐅᓂᒃᑳᓕᐊᖑᔪᖅ ᐃᓗᓕᖃᖅᑐᖅ ᐅᓄᑲᓪᓚᒃᑐᓂᒃ 
ᐅᔾᔨᕆᔭᐅᔪᓂᒃ ᐊᒻᒪ ᐊᑐᓕᖁᔭᓕᐊᖑᔪᓂᒃ ᐱᓪᓗᒍ 
ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦᑕ 
ᐊᑐᓕᖅᑎᑦᓯᕙᓪᓕᐊᓂᖓᓐᓄᑦ ᓄᓇᕗᒥ ᐃᒡᓗᒃᓴᐃᑦ 
ᑐᓂᐅᖅᑲᖅᑕᐅᔾᔪᑎᖏᑕ ᐅᐸᓗᖓᐃᔭᐅᑎᖏᓐᓂᒃ. 
ᑕᐃᒪᓕ ᑲᓇᑕᐅᑉ ᒐᕙᒪᒃᑯᖏᑦ 
ᑐᓴᖅᑎᑦᑎᓚᐅᖅᑎᓪᓗᒋᑦ ᓄᑖᒥᒃ 
ᑮᓇᐅᔭᖅᑖᖅᑎᑕᓂᐊᕐᓂᖏᓐᓂᒃ ᐃᒡᓗᓕᐅᕈᑎᒃᓴᓂᒃ 
ᓄᓇᕗᒥ, ᐱᒻᒪᕆᐅᕗᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᑦ ᐱᓕᕆᑦᓯᐊᖁᓪᓗᒋᑦ 
ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ 
ᐊᑐᓕᖁᔭᓕᐊᖏᓐᓂᒃ. 
 
ᑲᑎᒪᔨᑦ ᓂᕆᐅᑦᓯᐊᖅᑐᑦ 
ᑲᑎᒪᖃᑎᒋᔭᐅᓛᕐᓂᖓᓂᒃ ᑮᓇᐅᔭᖅᑐᕈᑎᕕᓂᕐᓂᒃ  

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓ ᐱᓪᓗᒍ, 
ᑖᒃᑯᐊ ᑲᑎᒪᓂᖃᕈᒫᖅᑐᑦ ᒪᐃᖑᓕᖅᐸᑦ. ᑕᐃᑲᓂ 
ᑲᑎᒪᔨᐅᔪᑦ ᕿᒥᕐᕈᓇᒍᓐᓇᕐᓂᐊᖅᑐᑦ 
ᐃᓗᓕᑯᓗᔭᖏᓐᓂᒃ ᑮᓇᐅᔭᖅᑐᕈᑎᕕᓂᕐᓂᒃ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᖏᓐᓂᒃ ᐊᒻᒪ 
ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦᑕ 
ᑭᒡᒍᓯᕆᔭᖏᓐᓂᒃ. 
 

ᐃᒃᓯᕙᐅᑖᖅ, ᓄᓇᕗᑦ ᒐᕙᒪᒃᑯᖏᑦ ᐊᒻᒪ ᓄᓇᕗᑦ 
ᑐᓐᖓᕕᒃᑯᑦ ᑎᒥᖓᑦ ᑲᑐᔾᔨᓪᓗᑎᒃ ᑐᓂᓯᓚᐅᖅᑐᑦ 
ᖁᓕᓄᑦ ᐃᒡᓗᓕᕆᓂᕐᒧᑦ ᐊᐅᓚᔾᔭᐃᒋᐊᕐᓂᕐᒧᑦ 
ᐸᕐᓇᐅᑎᓄᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᓯᑎᐱᕆ 
2004-ᖑᑎᓪᓗᒍ. ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᑦ 
ᐅᖃᐅᔾᔨᓚᐅᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᑮᓇᐅᔭᓂᒃ ᐊᑐᖁᓪᓗᒋᑦ ᖃᓂᒋᔭᖏᓐᓂᑦᑐᓂᒃ $1.9 
ᐱᓕᐊᓐᓂᒃ ᐊᕐᕌᒍᑦ ᖁᓕᑦ ᐃᓗᐊᓂ 
ᓴᓇᔾᔪᑕᐅᓂᐊᕐᒪᑕ 5,700-ᓂᒃ ᓄᑖᓂᒃ ᐃᒡᓗᒃᓴᓂᒃ 
ᓄᓇᕗᑦ ᐃᓗᐊᓂ. ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 
ᑯᐊᐳᕆᓴᖓᑦᑕ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ 
ᓇᓗᓇᐃᖅᓯᓯᒪᔪᑦ 
“ᐃᖅᑲᓇᐃᔭᖃᑎᖃᕐᓂᐊᕐᓂᖕᒥᖕᓂᒃ ᓄᓇᕗᑦ 
ᑐᓐᖓᕕᒃᑯᓐᓂᒃ ᐊᒻᒪ ᐊᓯᖏᓐᓂᒃ ᐊᑐᖅᑕᐅᓯᒪᔪᓂᒃ 
ᐊᔭᐃᖅᑐᐃᖁᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᑮᓇᐅᔭᖃᖅᑎᑦᓯᖁᓪᓗᒋᑦ ᐊᒥᐊᒃᑯᖏᓐᓂᒃ 
ᐱᔪᒪᔭᐅᓚᐅᖅᑐᑦ ᓄᓇᕗᒥ ᖁᓕᑦ ᐊᕐᕌᒍᐃᑦ 
ᐃᓄᐃᑦ ᐃᒡᓗᒃᓴᖅᑖᖅᑎᑕᐅᔾᔪᑎᖏᓐᓄᑦ 
ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂ.” 
 

ᔮᓄᐊᕆᒥ ᐊᕐᕌᒍᒋᔭᑦᑎᓐᓂ, ᒥᓂᔅᑕ 
ᑐᓴᖅᑎᑦᑎᓚᐅᖅᑐᖅ ᒪᓕᒐᓕᐅᖅᑎᑦ 
ᑲᑦᑎᒪᔨᖏᓐᓂᒃ ᓄᓇᕗᒥ ᐃᓗᓕᕆᔨᕐᔪᐊᒃᑯᑦ 
ᑯᐊᐳᕆᓴᖓᑦ ᐱᓕᕆᐊᖃᕐᓂᐊᓕᕐᒪᑕ 
ᖃᐅᔨᓴᐃᓗᑎᒃ ᐃᒡᓗᑖᕆᔭᐅᔭᕆᐊᖃᖅᑐᓂᒃ 
ᓈᓴᐃᓗᑎᒃ ᒫᑦᓯᒥ ᐊᒻᒪ ᐊᐃᐳᕈᒥ. ᑲᑎᒪᔨᑦ 
ᓂᕆᐅᑦᓯᐊᖅᑐᑦ ᒥᓂᔅᑕ ᐅᓂᒃᑳᓕᐅᕐᓂᐊᕐᓂᖓᓂᒃ 
ᒪᓕᒐᓕᐅᕐᕕᖕᒧᑦ ᐱᓪᓗᒋᑦ ᑖᒃᑯᓄᖓ 
ᖃᐅᔨᓴᐃᓂᐅᔪᓄᑦ. ᑲᑎᒪᔨᐅᖃᑕᐅᔪᑦ 
ᐊᑐᓕᖁᔭᓕᐅᖅᐳᑦ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 
ᑯᐊᐳᕆᓴᖓᑦ ᐊᑐᖁᓪᓗᒋᑦ ᐱᕕᒃᓴᒥᒃ 
ᕿᒥᕐᕈᓇᖁᓪᓗᒋᑦ ᐱᑐᐃᓐᓇᐅᖏᑦᑐᒃᑯᑦ 
ᑭᓐᖒᒪᔭᐅᔪᓂᒃ ᑎᒥᒥᒍᑦ ᐊᔪᕈᑎᖃᖅᑐᓄᑦ ᐊᒻᒪ 
ᐃᓐᓇᑐᖃᐅᓕᖅᑐᑦ ᐃᒡᓗᖃᖅᑐᑦ ᓄᓇᕗᑦ ᐃᓗᐊᓂ 
ᐱᔾᔪᑎᒋᓪᓗᒍ ᐃᓯᕐᕕᖃᑦᓯᐊᕆᐊᖃᕐᓂᖏᑦ. 
ᒪᓕᒐᓕᐅᖅᑎᐅᔪᑦ ᖃᐅᔨᒪᔪᑦ 2007-ᒥ, ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᓴᖅᑮᓚᐅᕐᒪᑕ ᑐᒃᓯᕋᐅᑕᐅᔪᒥᒃ 
ᐱᕙᓪᓕᐊᔭᐅᓂᖓᕐᓂᖓᓄᑦ ᐃᓪᓗᓕᕆᓂᕐᒧᑦ 
ᐸᕐᓇᒍᑕᐅᔪᒥᒃ ᓄᓇᕗᒻᒧᑦ. ᒪᓕᒐᓕᐅᖅᑎᐅᔪᑦ 
ᖃᐅᔨᓚᐅᖅᑐᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑭᐅᔾᔪᑎᒋᓚᐅᖅᑕᖓ ᑲᓇᑕᒥ ᑕᒻᒪᖅᓯᒪᔪᖅᓯᐅᑎᐅᑉ 

ᒫᓐᓇᐅᔪᖅ ᐅᓂᒃᑳᓕᐊᖓᓄᑦ 
ᓇᓗᓇᐃᖅᓯᓯᒪᓚᐅᕐᒪᑕ ᑯᐊᐳᕇᓴᒃᑯᑦ 
“ᐱᓕᕆᖃᑎᖃᖅᓯᒪᒻᒪᑕ ᑐᒃᓯᕋᖅᑐᒥᒃ 
ᑐᒃᓯᕋᐅᑎᖓᓐᓂᒃ ᐊᒻᒪ ᓂᕆᐅᒃᑐᑎᒃ 
ᐅᓂᒃᑳᖑᓂᐊᖅᑐᒥᒃ ᐅᑭᐊᒃᓵᖓᓂᒃ 2008.” 
ᒪᓕᒐᓕᐅᖅᑎᐅᔪᑦ ᑎᓕᐅᕆᕗᑦ ᒥᓂᔅᑕᐅᔪᒥᒃ 
ᓴᖅᑮᖁᓪᓗᒋᑦ ᑖᒃᓱᒥᖓ ᒪᓕᒐᓕᐅᕐᕕᒻᒥ 
ᐊᔪᕐᓇᕈᓐᓃᑐᐊᖅᐸᑦ. 
 
ᐃᒃᓯᕙᐅᑖᖅ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᖏᑦ ᑲᒪᖃᑦᑕᖅᑐᑦ ᐊᒥᓱᑲᓪᓚᐅᔪᓂᒃ 
ᐱᓕᕆᐊᖑᔪᓂᒃ ᐃᑲᔪᕋᓱᐊᖅᑐᑎᒃ ᓇᒻᒥᓂᖅ 
ᐊᖏᕐᕋᖃᖅᑐᓂᒃ ᐊᒻᒪ ᓇᒻᒥᓂᖅ 
ᐊᖏᕐᕋᑖᑐᐃᓐᓇᕆᐊᖃᖅᑐᓂᒃ ᓄᓇᕗᒻᒥ. ᒪᓕᑦᑐᒋᑦ 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯ ᑯᐊᐳᕇᓴᒃᑯᖏᑕ 
ᐊᕐᕌᒍᑕᒫᖅᓯᐅᑎᖓᓂ ᐅᓂᒃᑲᒥ ᐊᒻᒪ ᐊᓯᖏᓐᓂ 
ᑐᑭᓯᒋᐊᕈᑎᒃᓴᐅᔪᓂᒃ ᐊᒥᓱᕈᕆᐊᖅᓯᒪᓕᖅᑐᑦ $2.1 
ᒥᓕᐊᓐᓂᑦ 2004-05 $3.7 ᒥᓕᐊᓐᓄᑦ 2005-
2006-ᒧᑦ ᐊᒻᒪ $7.4 ᒥᓕᐊᓐ 2006-07. 
ᐊᒥᓱᑲᓪᓚᐅᔪᑦ ᑕᒪᒃᑯᐊ ᐱᓕᕆᐊᖑᔪᑦ 
ᑮᓇᐅᔭᖃᖅᑎᑕᐅᔪᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᑦ ᐊᑭᑐᔪᖅᑐᕈᑎᖏᓐᓄᑦ 
ᒥᒃᓴᐅᓴᒃᑕᐅᓯᒪᔪᓄᑦ. 
 
ᐊᒥᓲᓂᖏᑦ ᓄᓇᕗᒻᒥᐅᑕᐅᔪᑦ ᐃᑲᔪᖅᑕᐅᕙᑦᑐᑦ 
ᑕᒪᒃᑯᓇᓐᖓᑦ ᓇᒻᒥᓂᖃᕐᓂᕐᒧᑦ ᐊᖏᕐᕋᒥ 
ᐊᒥᓱᕈᕆᐊᖅᓯᒪᒻᒪᕆᓕᖅᑐᖅ. ᑕᐃᒫᒃ 
ᓇᓗᓇᐃᖅᑕᐅᓯᒪᒻᒪᑦ ᐊᓯᔾᔨᕐᓂᖏᓐᓂᒃ 
ᐊᒥᓲᓂᖏᓐᓂᒃ ᐊᖏᖅᑕᐅᓯᒪᔪᑦ ᑐᒃᓯᕋᐅᑕᐅᔪᑦ 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑕ 
ᐱᓕᕆᐊᖏᓐᓂᒃ 174-ᖑᓚᐅᖅᑐᑦ 2005-06 
ᐅᕗᖓ 320 2006-07. ᐊᒥᓱᕈᕆᐊᖅᑐᖅ 83 
ᐳᓴᓐᑎᒥᒃ. ᒪᓕᒐᓕᐅᖅᑎᐅᒧᑦ ᑐᑭᓯᐅᒪᔪᑦ 
ᒥᒃᓵᓃᑦᑐᑦ 425 ᑐᒃᓯᕋᖅᑐᑦ ᐊᖏᖅᑕᐅᓯᒪᒻᒪᑲ 
2008-09 ᑕᒪᐅᖓ ᑎᑭᑦᑐᒍ. 
 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑦ 
ᓴᓂᕐᕙᐃᓯᒪᔪᑦ $2,116,000 ᑕᕝᕙᓂ 2009-2010 
ᐊᑭᑐᔪᓄᑦ ᒥᒃᓴᐅᓴᒃᑕᐅᓯᒪᔪᓄᑦ ᓇᒻᒥᓂᖃᕐᓂᕐᒧᑦ 
ᐱᓕᕆᐊᓄᑦ. ᓇᓗᓇᖅᑐᖅ ᑖᒃᑯᐊ ᐊᒥᓲᓂᖏᑦ 
ᓇᒻᒪᓐᓂᐊᕋᓗᐊᕐᒪᖔᑕ ᐱᔪᒪᔭᐅᔪᓄᑦ. 
ᒪᓕᒐᓕᐅᖅᑎᐅᔪᑦ ᑎᓕᐅᕆᕗᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑦ ᑕᒫᑦ 
ᖃᐅᔨᓴᖃᑦᑕᖁᓪᓗᒋᑦ ᓇᒻᒥᓂᖃᕐᓂᕐᒧᑦ 
ᐱᓕᕆᐊᖑᔪᒥᒃ ᖃᐅᔨᔾᔪᑕᐅᓂᐊᕐᒪᑕ ᓇᓕᐊᒃ 
ᑲᔪᓯᑦᑎᐊᖁᓐᓇᕐᒪᖔᑕ ᐊᒻᒪ ᓇᓕᐊᒃ 
ᑲᔪᓯᑦᑎᐊᕈᓐᓇᓐᖏᒻᒪᖔᑕ. ᒪᓕᒐᓕᐅᖅᑎᐅᔪᑦ 
ᕿᓚᓈᖅᐳᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ  

ᑯᐊᐳᕇᓴᒃᑯᖏᑕ ᐅᖃᐅᓯᖃᕐᓂᐊᕐᓂᖏᓐᓄᑦ 
ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᑲᑎᓐᖓᔪᓂ 
ᐃᓪᓗᖃᖅᑎᑦᑎᓂᖅ ᐱᒋᐊᖅᑕᐅᑲᓐᓂᓛᕐᒪᖔᖅ. 
 
ᓯᑎᐱᕆ 2008, ᒥᓂᔅᑕᐅᓚᐅᖅᓯᒪᔪᖅ 
ᐅᖃᓚᐅᖅᑐᖅ ᒪᓕᒐᓕᐅᕐᕕᒻᒥ ᐅᖅᓱᐊᓗᒻᒥᒃ 
ᑯᕕᔪᖃᓚᐅᕐᓂᖓᓄᑦ ᐊᒻᒪ ᐅᖅᓱᐊᓗᖃᐅᑎᐅᔪᑦ 
ᕿᕐᓛᖃᑦᑕᕐᓂᖏᓐᓄᑦ ᐊᔾᔨᒌᓐᖏᑦᑐᓂ 
ᓄᓇᓕᐅᔪᓂᒃ ᓄᓇᕗᒻᒥ, ᑯᐊᐳᕇᓴᒃᑯᑦ ᐊᒻᒪ 
ᓄᓇᓕᓐᓂ ᐃᓗᓕᕆᔨᒃᑯᑦ ᑲᑎᒪᔨᖏᑦ ᓄᐊᑦᑎᓯᒪᔪᑦ 
ᓄᓇᕗᓕᒫᒥ ᐅᓂᒃᑳᖑᔪᒥᒃ ᓴᖅᑭᓯᒪᔪᖅ 
ᐅᖅᓱᐊᓗᖃᐅᑎᐅᔪᑦ ᕿᓛᕐᓂᖏᓐᓄᑦ 
ᖃᐅᔨᓴᕐᓂᐅᔪᓂᑦ.  
 
ᒥᓂᔅᑕᐅᔪᖅ ᓇᓗᓇᐃᖅᓯᓚᐅᖅᑐᖅ ᑯᐊᐳᕇᓴᒃᑯᑦ 
ᐋᖅᑭᒃᓱᐃᕙᓪᓕᐊᒻᒪᑕ ᐸᕐᓇᒍᑕᐅᔪᒥᒃ 
ᐱᔭᐅᓂᖏᓐᓄᑦ ᐊᒻᒪ ᑭᖑᕝᕕᖅᑕᐅᓂᖏᓐᓄᑦ 
ᐱᑐᖃᐅᓗᐊᓕᖅᑐᑦ ᐅᖅᓱᐊᓗᖃᐅᑎᐅᔪᑦ 
ᐃᓪᓗᖁᑎᖏᓐᓂᒃ ᐊᒻᒪ ᑕᐃᒪᐃᑦᑐᑦ 
ᑭᖑᕝᕕᐅᑎᔪᒃᓴᐅᔪᓄᑦ ᐸᕐᓇᒍᑕᐅᔪᖅ “ᐊᕐᕌᒍᓄᑦ 
ᑕᓪᓕᒪᓄᑦ ᐸᕐᓇᒍᑕᐅᓂᐊᖅᑐᒃᓴᐅᕗᖅ.” 
ᒥᓂᔅᑕᐅᔪᖅ ᓇᓗᓇᐃᖅᓯᓚᐅᖅᑐᖅ ᑯᐊᐳᕇᓴᒃᑯᑦ 
ᑎᑭᓴᐃᓯᒪᓕᕇᕐᒪᑕ 260-ᖑᔪᓂᒃ ᓄᑖᓂ 
ᐅᖅᓱᐊᓗᖃᐅᑎᒃᓴᐅᔪᓂᒃ. ᒪᓕᒐᓕᐅᖅᑎᐅᔪᑦ 
ᐊᑐᓕᖁᔨᔪᑦ ᒥᓂᔅᑕᐅᔪᖅ ᓴᖅᑮᖁᓪᓗᒍ ᐊᔾᔨᖓᓂᒃ 
ᖃᓄᐃᓕᐅᕈᑎᒃᓴᐅᔪᒧᑦ ᐸᕐᓇᒍᑕᐅᔪᒥᒃ 
ᒪᓕᒐᓕᐅᕐᕕᒻᒥ. ᒪᓕᒐᓕᐅᖅᑎᐅᔪᑦ ᐃᑲᔪᖅᑐᐃᒻᒥᔪᑦ 
ᓴᖅᑮᓂᕐᒧᑦ ᓄᑖᒧᑦ ᐱᓕᕆᐊᓄᑦ ᐃᑲᔪᕐᓂᐊᕐᓗᑎᒃ 
ᓇᒻᒥᓂᖅ ᐃᓪᓗᖃᖅᑐᓄᑦ ᐃᑲᔪᕈᑕᐅᓂᐊᕐᓗᑎᒃ 
ᓂᐅᕕᕐᓂᕐᒧᑦ ᐊᑭᖏᓐᓄᑦ ᓄᑖᓄᑦ 
ᐅᖅᓱᐊᓗᖃᐅᑎᓄᑦ. 
 
ᐃᒃᓯᕙᐅᑖᖅ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᖏᑦᑕ ᐊᑭᑐᔫᑎᓄᑦ ᐊᑐᕈᒫᕐᓂᐊᖅᑐᑦ 
2009-2010 ᐱᖃᓯᐅᔾᔨᔪᖅ $4.75 ᒥᓕᐊᓐ 
ᑮᓇᐅᔭᖃᖅᑎᑦᑎᓂᕐᒧᑦ ᓄᑖᓄᑦ ᐃᓪᓗᒃᓴᐅᔪᓄᑦ, 
ᐱᖃᓯᐅᑎᓪᓗᒋᑦ ᐃᓪᓗᐃᑦ ᓄᓇᕗᑦ ᒐᕙᒪᒃᑯᖏᓐᓄᑦ 
ᓄᑕᓄᑦ ᐋᓐᓂᐊᔪᓄᑦ ᑲᒪᒋᔭᐅᖏᓐᓇᕆᐊᖃᖅᑐᓄᑦ 
ᐊᖏᕐᕋᓄᑦ ᐅᖅᓱᖅᑑᒥ ᐊᒻᒪ ᐃᓪᓗᓕᒻᒥ. ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᐊᑭᑐᔫᑎᓄᑦ ᐱᖃᓯᐅᔾᔨᔪᖅ 
ᐅᖓᑖᓂ $13 ᒥᓕᐊᓐ ᑮᓇᐅᔭᐃᑦ 2010-2011 
ᓄᑖᓄᑦ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᐅᔪᓄᑦ 
ᑲᖏᖅᖠᓂᕐᒥ ᐊᓄᓪᓚᒃᓰᕕᒃᓴᒧᑦ ᐊᒻᒪ 
ᑲᖏᖅᑐᒑᐱᒻᒥ ᐱᖅᑯᓯᓕᕆᓂᕐᒧᑦ 
ᐃᓕᓐᓂᐊᕐᕕᒃᓴᐅᔪᒥᒃ. ᐱᒻᒪᕆᐅᒻᒪᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑦ 
ᐱᓕᕆᖃᑎᖃᑦᑎᐊᕐᓗᑎᒃ ᐱᓕᕆᕕᐅᔪᓂᒃ 
ᖃᐅᔨᒪᑦᑎᐊᕈᑕᐅᓗᑎᒃ ᑮᓇᐅᔭᑦ ᐊᑐᖅᑐᒃᓴᐅᔪᑦ 

ᓇᒻᒪᒃᑐᑦ ᐊᑭᑦᑐᐸᓪᓕᐊᓂᖏᓐᓄᑦ ᐊᐅᓚᓂᖏᓐᓄᑦ 
ᐊᑭᖏᑦ ᓄᑖᓄᑦ ᐃᓪᓗᓄᑦ. 
 
ᐃᒃᓯᕙᐅᑖᖅ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᖏᑕ ᐊᑭᑐᔫᑎᓄᑦ ᒥᒃᓴᐅᓴᒃᓯᒪᔭᖏᑦ 
2009-2010 ᐱᖃᓯᐅᔾᔨᔪᑦ $900,000 
ᑮᓇᐅᔭᖃᖅᑎᑦᑎᔪᑦ ᐱᓕᕆᐊᖑᔪᓄᑦ 
ᐊᕙᓗᐊᕈᑕᓕᐅᕐᓂᕐᒧᑦ ᐱᖓᓱᓂᑦ ᓄᓇᓕᐅᔪᓂᒃ 
ᐊᑦᑕᓇᐃᖅᑕᐅᓂᐊᕐᒪᑕ ᓯᓚᒥ ᑐᖅᑯᐃᓯᒪᕕᒋᔭᖏᑦ 
ᓄᓇᓕᓐᓂ ᐃᓪᓗᓕᕆᔨᒃᑯᑦ ᑲᑎᒪᔨᖏᑕ 
ᐱᖁᑎᖏᓐᓂᒃ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᖏᑦ ᓇᓗᓇᐃᖅᓯᓯᒪᓪᓚᕆᓐᖏᑦᑐᑦ 
ᑕᐃᒪᐃᑦᑐᑦ ᐊᑭᑭᓐᓂᖅᐸᐅᒐᓗᐊᕐᒪᖔᖅ.  
 
ᐊᒥᓱᑲᓪᓚᐅᔪᑦ ᒪᓕᒐᓕᐅᖅᑎᐅᔪᑦ ᐃᓱᒪᖃᖅᓯᒪᔪᑦ 
ᑕᒪᓐᓇ ᐋᖅᑭᒍᑕᐅᑐᐃᓐᓇᑲᐃᓐᓇᕐᓂᐊᕐᒪᑦ 
ᐊᕙᓗᐊᕈᑦᑏᓂᖅ, ᐃᓱᒪᒋᓪᓗᒋᑦ ᑕᒪᒃᑯᐊ 
ᓱᕋᒃᑕᐅᔪᓐᓇᕐᓂᖏᓐᓄᑦ. ᒪᓕᒐᓕᐅᖅᑎᐅᔪᑦ 
ᐊᑐᓕᖁᔨᔪᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᖃᓄᖅᑑᕐᕕᖃᖅᑎᑦᑎᑲᓐᓂᕐᓗᑎᒃ 
ᐱᒋᐊᖅᑕᐅᓂᐊᖅᑐᒥᒃ ᐊᒻᒪ ᖃᐅᔨᒋᐊᕐᓗᒋᑦ ᐊᓯᖏᑦ 
ᐋᖅᑭᒍᑕᐅᓯᒪᔪᑦ ᓯᕕᑐᔪᒧᑦ 
ᐋᖅᑭᒃᓯᒪᑦᑎᐊᓂᖅᓴᐅᔪᓐᓇᖅᑐᓄᑦ, ᓱᕐᓗ ᓴᓇᓗᑎᒃ 
ᐊᑭᑐᓗᐊᓐᖏᑦᑐᒥᒃ ᐊᒻᒪ ᒪᑐᒪᔪᒥᒃ ᓯᕐᓗᐊᖑᔪᒥᒃ 
ᐅᕝᕙᓗ ᓄᓇᓯᐅᑎᖃᕐᕕᒻᒥ. ᑕᒪᓐᓇ 
ᐊᑐᖅᑕᐅᓂᐊᖅᐸᑦ ᐊᑲᐅᓂᖅᓴᐅᒐᔭᖅᑐᖅ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑦ 
ᓇᓗᓇᐃᖅᓯᒪᔭᖓᓂ ᑐᕌᕋᓱᐊᖅᑕᖓᓂᒃ 
ᐃᑲᔪᕋᓱᓪᓗᒋᑦ ᓄᓇᓕᓐᓂ ᐃᓪᓗᓕᕆᔨᒃᑯᑦ 
ᑲᑎᒪᔨᖏᓐᓄᑦ ᓴᐳᑎᔭᐅᓯᒪᑦᑎᐊᖁᓪᓗᒋᑦ 
ᓱᕋᓐᓂᐊᖏᒻᒪᑕ ᐅᕝᕙᓗ ᑎᓪᓕᒑᖑᓂᐊᓐᖏᒻᒪᑕ. 
 
ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ 
2009-2010 ᐊᑭᑐᔫᑎᓄᑦ ᒥᒃᓴᐅᓴᒃᓯᒪᔪᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᓐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒪᓕᒐᓕᐅᖅᑎᑐᐃᓐᓇᐃᑦ ᐅᖃᐅᓯᒃᓴᖃᖅᐹᑦ? 
ᒪᓕᒐᓕᐅᖅᑏᑦ 10-ᒥᓂᔅᖃᓗᒃᑖᕋᔅᓯ ᖃᐅᔨᒪᖁᓪᓗᓯ 
ᐅᖃᐅᓯᒃᓴᑐᐃᓐᓇᕐᓄᑦ. ᖁᔭᓐᓇᒦᒃ. ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᔭᓕᑦᑎᐊᖅᑐᒍᑦ ᐱᓕᕆᐊᖑᖃᑦᑕᖅᑐᓄᑦ 
ᐃᒡᓗᑖᕆᐊᖃᕐᓂᖅ ᑕᒪᓐᓇ ᐱᒻᒪᕆᐊᓘᒻᒪᑦ 
ᒐᕙᒪᒃᑯᓐᓄᑦ  

ᐱᓕᕆᖃᑎᒋᖃᑦᑕᖅᑕᔅᓯᓐᓄᓪᓗ ᒐᕙᒪᑐᖃᒃᑯᓐᓄᑦ 
ᐱᒻᒪᕆᐊᓘᓪᓗᓂ. 
 
ᐅᑭᐅᓂᒃ ᖄᖏᖅᓯᒪᔪᓂᒃ ᑰᒑᕐᔪᒻᒥ 
ᓇᑉᐸᖅᑎᕆᕙᓪᓕᐊᒻᒪᑕ ᐱᖓᓱᑦ, ᓯᑕᒪᓪᓗᖃᐃ 
ᐅᑭᐅᓂᒃ ᐃᒡᓗᑖᖅᐸᓪᓕᐊᔪᑦ ᑕᐃᑲᓂ ᐊᒥᓱᓪᓗ 
ᐃᒡᓗᖃᕈᒪᔪᑦ, ᐃᒡᓗᑖᕈᒪᔪᑦ ᐊᒥᓲᓪᓗᑎᒃ. 
ᐃᓂᑭᒃᓴᖅᑐᑦ ᐃᒡᓗᒥᓂᒃ ᐊᒥᓲᖕᒪᑕ ᓄᓇᑦᑎᓐᓂᑦ. 
ᑭᓯᐊᓂ ᑕᒪᒃᑯᐊ ᐃᑉᐱᒋᔭᐅᑦᑎᐊᕆᐊᓖᑦ 
ᖃᓄᐃᓐᖏᑦᑐᓐᓇᖁᓪᓗᒋᑦ ᐃᓄᖁᑎᒋᔭᕗᑦ, 
ᐃᓅᓯᖏᓪᓗ ᐊᑐᖃᑦᑕᖏᓪᓗᒋᑦ 
ᐅᓗᕆᐊᓇᖅᑐᒦᑎᑦᑎᓇᔭᕐᓂᕐᒧᑦ.  
 
ᑕᐃᓐᓇ ᐃᒡᓗ ᐊᑕᐅᓯᖅ ᖃᐅᔨᓴᖅᑕᐅᓂᐊᓚᐅᖅᑐᓂ 
ᐃᑭᓚᐅᕐᒪᑦ ᐃᒡᓗᒋᔭᐅᔪᕐᓗ, ᐃᒡᓗᒋᔭᐅᓕᖅᑐᖅ 12-
ᓂᒃ ᑕᖅᑭᓂᒃ. ᑕᐃᒃᑯᐊ ᐃᒡᓗᖃᓕᖅᑐᑦ ᐱᕈᖅᑐᓂᒃ, 
ᐅᖃᐅᓯᖃᖃᑦᑕᖅᖢᑎᒃ ᐱᕈᖅᑐᖃᕐᓂᕋᐃᓪᓗᑎᒃ 
ᐃᒡᓗᒃᓴᖓᑕ ᐃᓗᐊᓂᒃ. ᐊᒻᒪᓗ ᐃᒡᓗᒋᔭᐅᔪᕐᓗ 
ᐊᓯᖓ ᐃᕐᖓᓚᐅᖅᖢᓂ ᑖᒃᑯᐊ 
ᐅᕕᓂᖕᓂᐊᖅᑐᖃᕌᖓᑦ ᐃᕐᖓᖅᑐᖃᖃᑦᑕᖅᖢᓂ 
ᓇᑎᕐᒧᑦ. ᑕᒪᓐᓇ ᓴᓂᕋᖓ ᐱᐅᔪᓐᓃᖅᑐᓂ 
ᖃᐅᓯᓕᖅᖢᓂᐅᖃᑦᑕᕐᒪᑦ. ᑕᐃᓐᓇ ᐃᒡᓗ 
ᑕᑯᒋᐊᖃᑦᑕᖅᓯᒪᔭᕋ, ᐅᐸᒃᖢᒍ ᐊᓇᕐᕕᖓᓅᖅᑐᓂ  
ᑕᐃᓐᓇ ᓴᓂᕋᖓ ᖃᐅᓯᕐᒪᑦ. ᑖᓐᓇ ᓄᑖᑦᑎᐊᖅ 
ᐃᒡᓗ ᐅᖃᐅᓯᕆᔭᕋ ᑕᐃᒪᐃᑦᑐᖅ.  
 
ᐊᒻᒪᓗ ᐃᒡᓗᑖᕆᐊᖃᖃᑦᑕᕐᓂᕗᑦ 
ᐱᒻᒪᕆᐊᓘᑎᓪᓗᒍ 
ᐅᓗᕆᐊᓇᖅᑐᒦᑎᑦᑕᐃᓕᔭᕆᐊᖃᖅᑕᖅᐳᑦ 
ᐃᓄᖁᑎᕗᑦ ᑕᒪᒃᑯᐊ ᐊᑐᖃᑦᑕᕐᓂᐊᖅᑎᓪᓗᒋᑦ, 
ᐊᑭᓕᖅᑐᐃᖃᑦᑕᕐᓂᐊᖅᑎᓪᓗᒋᓪᓗ ᐃᒡᓗᓂᒃ. ᑖᓐᓇ 
ᐃᑉᐱᒋᔭᐅᑦᑎᐊᖁᔭᕋ 
ᐅᓗᕆᐊᓇᖅᑐᒦᑎᑦᑎᑦᑕᐃᓕᔭᕆᐊᖃᖃᑦᑕᕐᓂᖅ 
ᐃᓄᖁᑎᑦᑎᓐᓂᒃ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᑖᓐᓇ ᐅᖃᐅᓯᒃᓴᑐᐃᓐᓇᐅᖅᑰᖅᑲᐅᖕᒪᑦ 
ᐊᐱᖅᑯᑕᐅᓗᐊᕋᓂ.  
 
ᓂᓐᖓᖅ (ᑐᓵᔨᑎᒍᑦ): ᒫᓐᓇ 
ᐊᐱᖅᓱᕐᓇᐅᓗᐊᖅᑰᓐᖏᒻᒪᑦ. ᖁᔭᓐᓇᒦᒃ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᐅᖃᐅᓯᒃᓴᐃᑦ? 
ᐅᖃᐅᓯᒃᓴᖃᖅᑐᖃᕈᓐᓃᖅᐸᑦ ᐊᐱᖅᓱᕈᓐᓇᖅᓯᖕᒪᑕ 
ᒪᓕᒐᓕᐅᖅᑏᑦ. ᐅᖃᐅᓯᒃᓴᖃᕈᓐᓃᖅᑐᖃᖅᐸᑦ 
ᐊᐱᖅᓱᖅᐸᓪᓕᐊᔪᓐᓇᕈᑦᓯ L-3, L-4, L-5, L-6 
ᒥᒃᓵᓅᖓᔪᓂᒃ. ᐊᐱᖅᑯᑎᒃᓴᐃᑦ L-3, L-4, L-5, 
ᐊᒻᒪᓗ L-6 ᒥᒃᓵᓄᒃ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᒡᓗᓕᕆᔨᕐᔪᐊᒃᑯᖅᑲᐃ ᐸᕐᓇᐃᓯᒪᕙᑦ, 
ᐸᕐᓇᐅᑎᒥᒡᓘᓐᓃᑦ ᓴᖅᑭᑎᑦᑎᕙᓪᓕᐊᓂᐊᖅᐸᑦ 
ᑕᒪᒃᑯᓄᖓ ᐃᒡᓗᓄᑦ ᓅᑕᐅᓐᖏᑦᑐᓄᑦ, 
ᓅᑕᐅᒍᓐᓃᐸᓪᓕᐊᔪᓐᓄᓪᓘᖓᔪᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒥᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᕈᒪᑉᓗᒍ ᑖᓐᓇ 
ᒪᓕᒐᓕᐅᖅᑎᐅᔪᖅ ᐅᖃᓪᓚᖃᐅᖕᒪᑦ 
ᒪᓕᒐᓕᐅᖅᑎᑦᑐᐃᓐᓇᕐᓂᓐᖔᖅᑐᒥᒃ. ᑕᒪᒃᑯᐊ 
ᐅᖃᖃᑎᒌᒍᑎᒋᔪᒪᓂᐊᖅᐸᕗᑦ 
ᓯᕗᒧᐊᒃᐸᓪᓕᐊᑎᓪᓗᑕ.  
 
ᑖᓐᓇᓗ ᓄᑕᐅᒍᓐᓃᐸᓪᓕᐊᔪᑦ ᐃᒡᓗᐃᑦ 
ᐱᔾᔪᑎᒋᓪᓗᒋᑦ. . . ᑕᖅᑭ ᐊᑕᐅᓯᖅ 
ᓇᑉᐸᖓᓂᓪᓗᖃᐃᖑᓕᖅᑐᖅ. ᒥᓂᔅᑕ ᓯᑐᕌ 
ᑕᒫᓃᖃᑎᒋᓪᓗᒍ ᑕᑯᑎᖃᑦᑕᓚᐅᖅᖢᒍ ᐃᒡᓗᓂᒃ 
ᐃᒡᓗᓕᕆᔨᒃᑯᑦ ᑮᓇᐅᔭᖅᑖᖅᑎᓪᓗᒋᑦ ᐱᖓᓱᓄᑦ 
ᐅᑭᐅᓄᑦ ᓱᓇᑖᕆᐊᖃᕐᒪᖔᑕ 
ᑕᑯᑎᓐᓇᓱᒃᖢᒎᓚᐅᕋᑦᑕ. ᐸᕐᓇᐅᑕᐅᓯᒪᔪᓪᓗ  
ᖃᓄᖅᑑᕈᑎᒃᓴᓄᑦ $1 ᐱᓕᐊᓐᒥᒃ 
ᑮᓇᐅᔭᖅᑖᕆᐊᖃᕋᔭᕐᓂᕗᑦ ᐅᖃᐅᓯᕆᓪᓗᒍ.  
 
1,000 ᐃᒡᓗᐃᑦ ᓄᑖᓐᖑᖅᑎᑕᐅᔭᕆᐊᓖᑦ ᓄᑖᓂᒃ 
ᐃᒡᓗᑖᕆᐊᓖᑦ ᑕᐃᒪᐅᖕᒪᑕ. ᐃᒡᓗ 
ᑕᓯᐅᔭᕐᔪᐊᕐᒧᓪᓗ ᒪᓕᒐᓕᐅᖅᑎᐅᔫᑉ  

ᐅᖃᐅᓯᕆᔭᖏᑦ ᐃᓚᖏᑦ. ᑕᐃᒃᑯᐊ ᐃᒡᓗᑦ 
ᐅᕙᒻᓂᓪᓘᓐᓃᑦ ᐅᑭᐅᖅᑯᖅᑐᓂᖅᓴᐅᖅᑰᕐᒪᑕ. 
ᑕᐃᒃᑯᐊ ᓴᓇᔭᐅᓚᐅᖅᑐᑦ ᓲᕐᓗ 2 X 4-ᒧᑦ 
ᓴᓇᔭᐅᓯᒪᓚᐅᖅᑐᑦ. ᐃᒪᓐᓇ 
ᐃᒪᖃᕈᓐᓇᖅᓯᖁᓪᓗᒋᑦ ᓱᑉᓗᓕᖃᕈᓐᓇᑉᓯᖁᑉᓗᒋᑦ 
ᐃᓱᒪᒋᔭᐅᓚᐅᖅᑰᖏᒻᒪᑕ ᓴᓇᔭᐅᓯᒪᓂᖏᑦ 
ᑕᒪᒃᑯᐊᓗ ᐋᖅᑭᒋᐊᖅᑕᐅᔭᕆᐊᖃᓕᓚᐅᖅᖢᑎᒃ.  
 
ᐋᖅᑭᒋᐊᖅᑕᐅᓪᓗᑎᒃ 
ᓄᑖᓐᖑᖅᑎᑕᐅᓪᓚᑦᑖᕋᔭᕐᓂᖏᓐᓄᑦ ᐃᓗᐃᑦᑐᒃᑯᑦ 
ᐃᓱᒪᒋᔭᐅᓯᒪᓇᑎᒃ ᑖᒃᑯᐊ 2 X 4, 2 X 6 
ᐃᑭᐊᕈᑎᖏᓪᓗ, ᐃᑭᐊᕈᑎᓕᖅᑐᖅᑕᐅᑲᓐᓂᖅᖢᑎᒃ. 
ᑖᓐᓇ ᐃᒡᓗᒋᔭᐅᓚᐅᖅᑑᒐᓗᐊᖅ 
ᐃᓂᖅᑯᖅᑐᓚᐅᖅᑐᖅ, 
ᐃᓂᖃᕈᓐᓃᐸᓪᓕᐊᖃᑦᑕᖅᓯᒪᖕᒪᑕ.  
 
ᒥᓂᔅᑕ ᓯᑐᕌᓗ ᑕᑯᑎᓚᐅᖅᖢᒍ ᓲᕐᓗ ᐅᕙᓐᓂ 
ᑕᑭᓂᖅᓴᐅᖕᒪᑦ ᐃᑎᕌᖓᒥ ᐃᓛᓐᓂᒃᑯᑦ 
ᓄᑕᐅᓐᖏᑦᑐᓄᑦ ᐃᒡᓗᓄᑦ 
ᐅᑯᒋᐊᖃᖃᑦᑕᓕᓚᐅᕐᒪᓪᓘᓐᓃᑦ ᐊᑦᓯᓗᐊᕐᓂᖓᓄᑦ  
ᑖᓐᓇ ᖁᓛᖓ, ᖁᓕᐊ. ᑖᓐᓇ $200 ᒥᓕᐊᓐ 
ᐃᒡᓗᓕᕆᔨᒃᑯᓐᓄᑦ ᑮᓇᐅᔭᖅ ᐃᓚᒋᐊᕈᑎᒃᓴᕐᓗ 
ᑕᒪᒃᑯᓄᖓ ᐅᖃᐅᓯᕆᓯᒪᔭᕐᓄᑦ ᓄᑕᐅᓐᖏᑦᑐᑦ 
ᐃᒡᓗᑦ ᐃᓇᖏᖅᑕᐅᔪᓐᓇᖁᓪᓗᒋᑦ. 
 
ᐅᖃᐅᑎᓯᒪᓪᓗᒍᓗ ᐃᒪᓐᓇ ᑮᓇᐅᔭᓂᒃ 
ᐊᑐᖃᑦᑕᕆᐊᖃᖃᑦᑕᕋᑦᑕ ᐃᒡᓗᑦ 
ᐊᑐᖅᑕᐅᔪᓐᓇᖁᓪᓗᒋᑦ ᐃᓄᖕᓄᑦ 
ᐅᓗᕆᐊᓇᖅᑐᖃᓐᖏᑐᒃᑯᑦ ᓲᕐᓗ ᑕᒪᒃᑯᐊ ᐃᒡᓗᑦ  
ᐊᓯᐊᒎᕐᕕᖃᓐᖏᒻᒪᑕ ᑕᐃᒃᑯᐊᑐᐊᖑᑎᓪᓗᒋᑦ 
ᐃᒡᓗᑦ.  
 
ᑕᒪᓐᓇ ᐃᓱᒪᒋᔭᐅᓯᒪᖁᓪᓗᒍ ᑮᓇᐅᔭᕐᓗ ᓄᑖᖅ 
ᑕᐃᒪᐅᑎᓪᓗᒍ ᑕᒪᒃᑯᐊ ᓯᕗᒧᐊᒍᑕᐅᒍᓐᓇᕐᓂᐊᕐᒪᑕ  

ᑮᓇᐅᔭᖅᑖᒃᑲᓐᓂᖁᓪᓗᑕ ᓯᕗᓂᑦᑎᓐᓂᑦ ᑕᒪᒃᑯᐊ 
ᓄᑖᓐᖑᖅᑎᖅᑕᐅᓂᐊᕐᓗᑎᒃ ᓄᑕᐅᓐᖏᑦᑎᑐᑦ 
ᐃᒡᓗᖁᑎᒋᔭᐅᔪᑦ ᓄᑖᓂᒃ 
ᐃᓕᓯᕕᐅᖔᕈᓐᓇᖁᓪᓗᒋᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ, 
ᑕᐃᓐᓇ ᒪᓕᒐᓕᐅᖅᑎᐅᑉ ᑖᔅᓱᒧᖓ 
ᐅᖃᐅᓯᕆᕋᑖᖅᑕᖓᓄᑦ ᑭᐅᔭᐅᐱᓪᓚᒃᑑᔭᖅᑐᖓ 
ᐃᓚᖓᓄᑦ. ᑭᓯᐊᓂ ᑐᑭᓯᒋᐊᑦᑎᐊᒃᑲᓐᓂᕈᒪᔪᖓᓕ. 
ᓄᑕᐅᓐᖏᑦᑐᐃᑦ ᑕᒪᒃᑯᐊᖏᓛᒃ 
ᓄᑕᐅᔾᔪᑎᖅᑕᐅᔾᔪᑎᒃᓴᖏᓐᓂᑦ 
ᑮᓇᐅᔭᖅᑕᖃᖃᑦᑕᕐᒪᑦ. 
 
ᐃᒡᓗᓕᒑᕐᔪᒻᒥ ᑐᓴᖅᑎᑕᐅᓚᐅᕐᒥᒐᒪ 
ᓄᑕᐅᓯᑎᖅᑕᐅᔪᓐᓇᕐᓂᑰᒐᓗᐊᑦ ᐃᒡᓗᕐᔪᐊᑦ 
ᒪᑐᖏᓐᓃᓐᖔᖔᖅᑐᒥᑦ 
ᓱᕕᖅᐸᓪᓕᐊᖔᓕᖃᑦᑕᕐᓂᕋᖅᑕᐅᑎᓪᓗᒋᑦ. ᑕᒪᒃᑯᐊ 
ᑐᑭᓕᐅᕈᑎᒃᓴᒥᑦ ᐃᒡᓗᓕᕆᔨᕐᔪᐊᒃᑯᑦ 
ᐋᖅᑮᓯᒪᖕᒪᖔᑕ, ᖃᑲᒎᓕᕌᖓᑦ 
ᓄᑕᐅᔅᓯᑎᖅᑕᐅᒍᓐᓃᕐᓗᑎᒃ 
ᐊᓯᑖᖅᑕᐅᑦᓯᐊᒻᒪᕆᕝᕕᖃᖅᑑᓪᓗᐊᕐᒪᖔᑕ. ᐅᓇ 
ᑭᐅᔭᐅᑎᓪᓗᒍ ᐅᖃᓪᓚᑲᐃᓐᓇᕐᒪᑦ, ᐃᒃᓯᕙᐅᑖᖅ, 
ᑐᑭᓯᑦᑎᐊᕋᑖᖅᑰᓐᖏᓐᓇᒪ  
ᑐᑭᓯᑎᑕᐅᔪᒪᒐᓗᐊᖅᑐᖓ ᑖᑦᓱᒥᖓ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᒥᔅᑕ ᑐᑐ. 
 
ᐊᖓᔪᖅᑳ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᒡᓗ ᒪᓕᒐᓕᐅᖅᑎᐅᔪᖅ 
ᑕᒪᑐᒥᖓ ᐊᐱᖅᑯᑎᖃᕐᒪᑦ. ᐅᖃᖅᑲᐅᒐᒪᐃᓛᒃ 
ᐅᖃᖅᑲᐅᑎᓪᓗᖓ ᐅᐊᑦᑎᐊᖅ ᐃᒡᓗᓕᕆᔨᕐᔪᐊᒃᑯᑦ 
ᐅᑭᐅᓂᒃ ᖄᖏᖅᓯᒪᔪᓂᒃ 
ᐋᖅᑭᒋᐊᖅᓯᑐᐃᓐᓇᖃᑦᑕᖅᓯᒪᖕᒪᑕ ᑕᒪᒃᑯᓂᖓ 
ᓄᑕᐅᓐᖏᑦᑐᓂᒃ ᐃᒡᓗᓂᒃ ᐸᐸᑦᑎᑐᐃᓐᓇᖅᑐᑎᒃ 
ᐃᒡᓗᒋᔭᐅᔪᓐᓇᑐᐊᖅᐸᑖᓚᓯᒪᖃᑦᑕᕐᒪᑕ 
ᓄᑖᓐᖑᖅᑎᕆᔾᔪᑎᒃᓴᓂᒃ ᐱᑕᖃᓐᖏᒧᑦ. 
 
1,000-ᕈᔪᐃᖅᑲᐃ ᐃᒡᓗᐃᑦ ᑕᐃᒪᓐᓇ ᑕᐃᒪᐃᑦᑐᑦ, 
ᓄᑖᓪᓚᑦᑖᓂᒃ ᐃᓕᓯᕝᕕᐅᖁᓇᔭᕋᓗᐊᖅᑕᖅᐳᑦ 
ᑭᓯᐊᓂ ᒐᕙᒪᒃᑯᑦ ᑮᓇᐅᔭᖃᓐᖏᑎᓪᓗᒋᑦ 
ᑕᒪᑐᒧᖓ,  

ᑖᒃᑯᐊ ᑕᕝᕙ ᐊᔭᐅᖅᑐᕈᑎᒋᕙᓪᓕᐊᔭᕗᑦ 
ᒐᕙᒪᑐᖃᒃᑯᓐᓄᑦ ᑮᓇᐅᔭᖅᑖᖅᑎᑕᐅᔪᒪᓪᓗᑕ. 
ᑕᒪᒃᑯᐊ ᓄᑖᓪᓚᑦᑖᓂᒃ ᐃᓕᓯᕕᐅᖔᕈᓐᓇᕋᔭᕐᒪᖔᑕ 
ᐱᓇᓱᒃᑑᑕᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑐᑐ. 
ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐆᒥᖓᐃᓐᓇ, ᐃᓛᒃ ᓅᑦᑎᒋᐊᕈᒻᒥᒃ, report 
progress-ᒥᒃ, ᐃᒃᓯᕙᐅᑖᖅ, ᐱᕕᖃᕈᒪᓪᓗᖓ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᒋᐊᖅᑎᑦᑎᔪᖃᕐᒪᑦ 
ᓄᖅᑲᖅᐸᓪᓕᐊᔪᒪᔪᖃᖅᖢᓂ. ᐱᒋᐊᖅᑎᑕᖅ ᑖᓐᓇ 
ᐊᐃᕙᐅᑕᐅᔪᓐᓇᖏᒻᒪᑦ. ᓈᒻᒪᒃᓴᖅᑐᑦ 
ᐱᒋᐊᖅᑑᑕᕐᒥᒃ? ᐋᒃᑳᖅᑐᑦ? ᐱᒋᐊᖅᑎᑕᖅ ᑲᔪᓯᕗᖅ. 
ᒫᓐᓇ ᒪᑭᓐᓂᐊᓕᖅᑐᒍᑦ 
ᓄᖅᑲᖅᐸᓪᓕᐊᔪᓐᓇᖁᓪᓗᑕ 
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑎ, (ᑐᓵᔨᑎᒎᑦ) ᑖᓐᓇ 
ᒥᓂᔅᑕᐅᔪᖅ ᐃᑲᔪᖅᑎᖏᓪᓗ ᐊᓂᑎᐊᓪᓚᒃᑭᑦ. 
 
ᐅᖃᖅᑎ: ᑲᑎᒪᔾᔪᑎᑦᑎᓐᓄᑦ ᐅᑎᕐᓗᑕ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒪᒥᐊᓇᖅ, 
ᓯᕗᕙᓗᐊᓕᕐᓂᕋᒪ. ᑲᑎᒪᔾᔪᑎᒃᓴᖅ 20. ᐅᓂᒃᑳᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ. ᒥᔅᑕ ᐸᐅᓗᓯ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 
ᐸᐅᓗᓯ (ᑐᓵᔨᑎᒍᑦ) : ᖁᔭᓐᓇᒦᒃ ᐅᖃᖅᑏ, 
ᑲᑎᒪᔨᕋᓛᖁᑎᑎᒃ ᐃᓱᒪᔅᓴᓯᐅᖁᔨᔪᖅ ᐱᖁᔭᓴ 1 
ᐊᒻᒪᓗ ᓄᖅᑲᕆᐊᕈᒪᓕᖅᑐᑎᒃ. ᐊᒻᒪᓗ, ᐅᖃᖅᑏ, 
ᐱᖁᔨᕗᖓ ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ 
ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐸᐅᓗᓯ. 
ᐱᖁᔨᕗᖔᕈᑎᑕᖃᕐᖓᑦ. ᐊᐃᑉᐲᔪᖃᖅᑲ? ᒥᔅᑕ 
ᓯᐊᓪ. ᖁᔭᓐᓇᒦᒃ.   

ᓈᒻᒪᓴᖅᑐᑦ ᐱᖁᔨᕗᖔᕈᒻᒥᑦ. ᓈᒻᒪᓴᓐᖏᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  
 
ᑲᑎᒪᔾᔪᑎᒃᓴᖅ 21-ᒨᕐᓗᑕ. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᒃᓴᖅ 
22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ.  
 
ᑲᑎᒪᔾᔪᑎᒃᓴᐃᑦ ᒫᑦᓯ 24-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 1 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 2 

• ᒪᓕᒐᒃᓴᖅ 3 

• ᒪᓕᒐᒃᓴᖅ 4 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᓂᖅᐳᑦ 
ᓄᖅᑲᖓᑲᐃᓐᓇᕐᓂᐊᓕᕆᕗᑦ 
ᓇᒡᒐᔾᔭᐅᖑᕋᓱᓐᓂᖓᓂ, ᒫᑦᓯ 24, 1:30-ᐸᑦ 
ᐅᓐᓄᓴᒃᑯᑦ. 
 
ᐃᖅᓱᒃᑏ. 
 
>>ᑲᑎᒪᓂᖅ ᓄᖅᑲᖅᑐᖅ 17:24ᒧᐊᖅᑎᓪᓗᒍ



 

 

 


